Монгол Улсын Их Хурлын 2006 оны намрын ээлжит чуулганы 2007 оны 02 дугаар сарын 06-ны өдөр  /Мягмар гараг/-ийн нэгдсэн хуралдаан 12 цаг 20  минутанд  Чуулганы нэгдсэн хуралдааны танхимд  эхлэв.
УИХ-ын дарга Ц.Нямдорж ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 76 гишүүнээс 61 гишүүн ирж, 80.2  хувийн ирцтэй байв.

Чөлөөтэй: Ч.Авдай, Р.Бадамдамдин, Т.Бадамжунай, Г.Батхүү, Ж.Наранцацралт, Я.Санжмятав, М.Сономпил, У.Хүрэлсүх, Ц.Шаравдорж, З.Энхболд
Өвчтэй: С.Баярцогт, Д.Одхүү
Тасалсан: Д.Арвин, Ц.Батаа, С.Оюун

УИХ дахь МАХН-ын бүлгийн ахлагч, УИХ-ын гишүүн Д.Идэвхтэн 10.20 цагаас хуралдааны танхимд орж ирэн УИХ дахь МАХН-ын бүлэг хуралдаж байгаа тул 12.00 цаг хүртэл завсарлага авав.

Хуралдаанаар хэлэлцэх асуудлын төлөвлөгөөтэй холбогдуулан УИХ-ын гишүүн Д.Идэвхтэн, Л.Гансүх нар санал хэлж, томилгоотой холбогдолтой асуудлыг хэлэлцье гэсний дагуу хэлэлцэхээр шийдвэрлэв.

Нэг.Авлигатай тэмцэх газрын дэд даргыг томилох тухай УИХ-ын тогтоолын төсөл /үргэлжилнэ/

Хэлэлцэж буй асуудалтай холбогдуулан Монгол Улсын Ерөнхийлөгчийн хуулийн бодлогын зөвлөх Д.Зүмбэрэллхам, Авлигатай тэмцэх газрын дарга Б.Дангаасүрэн, нэр дэвшигч Д.Сундуйсүрэн, УИХ-ын Тамгын газрын нэгдүгээр нарийн бичгийн дарга Ж.Нарантуяа, ахлах зөвлөх Н.Цогтсайхан, Хууль зүйн байнгын хорооны референт Б.Баасандорж, Э.Ганболд нарын бүрэлдэхүүнтэй ажлын хэсэг байлцав.

УИХ-ын тогтоолын төсөлтэй холбогдуулан УИХ-ын гишүүн Э.Бат-Үүл, С.Отгонбаяр, Д.Идэвхтэн, Л.Гүндалай нар санал хэлэв.

Ц.Нямдорж:  Монгол Улсын Ерөнхийлөгчийн санал болгосноор Доржийн Сундуйсүрэнг Авлигатай тэмцэх газрын дэд даргаар томилъё.

Зөвшөөрсөн

35

Татгалзсан

15

Бүгд


50

70.0 хувиар санал дэмжигдлээ.

Авлигатай тэмцэх газрын дэд даргыг томилох тухай УИХ-ын тогтоолыг баталъя.

Зөвшөөрсөн

36

Татгалзсан

15

Бүгд


51

70.6 хувийн саналаар УИХ-ын тогтоол батлагдлаа /12.46 цагт/.

УИХ-ын дарга Ц.Нямдорж Авлигатай тэмцэх газрын дэд даргыг томилох тухай УИХ-ын тогтоолыг уншиж танилцуулан, эцсийн найруулгыг сонссонд тооцов.

Уг асуудлыг 12 цаг 47 минутанд хэлэлцэж дуусав.

Хоёр.Засгийн газрын гишүүнийг томилох тухай
Хэлэлцэж буй асуудалтай холбогдуулан УИХ-ын Тамгын газрын нэгдүгээр нарийн бичгийн дарга Ж.Нарантуяа, зөвлөх Д.Насанжаргал, Нийгмийн бодлогын байнгын хорооны референт Ц.Цолмон нарын бүрэлдэхүүнтэй ажлын хэсэг байлцав.

Монгол Улсын Ерөнхий сайд М.Энхболд Монгол Улсын Засгийн газрын гишүүн, Нийгмийн хамгаалал, хөдөлмөрийн сайдад УИХ-ын гишүүн Д.Дэмбэрэл, Монгол Улсын Засгийн газрын гишүүн, Эрүүл мэндийн сайдад УИХ-ын гишүүн Д.Туяа нарыг томилуулах тухай саналаа танилцуулав.

Засгийн газрын гишүүдийг томилох тухай асуудлаар гаргасан Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг УИХ-ын гишүүн Т.Ганди уншиж танилцуулав.

Дээрх танилцуулгатай холбогдуулан УИХ-ын гишүүдээс асуулт гараагүй болно.

Засгийн газрын гишүүнийг томилох тухай асуудалтай холбогдуулан УИХ-ын гишүүн Л.Гантөмөр, Э.Бат-Үүл нар санал хэлэв.

 Ц.Нямдорж: Дамдин овогтой Дэмбэрэлийг Монгол Улсын Засгийн газрын гишүүн, Нийгмийн хамгаалал, хөдөлмөрийн сайдаар томилъё.

Зөвшөөрсөн

58

Татгалзсан

  0

Бүгд


58

100.0 хувийн саналаар УИХ-ын гишүүн Д.Дэмбэрэл Засгийн газрын гишүүн, Нийгмийн хамгаалал, хөдөлмөрийн сайдаар томилогдлоо /УИХ-ын гишүүд баяр хүргэж алга ташив/.

Данзандаржаа овогтой Туяаг Монгол Улсын Засгийн газрын гишүүн, Эрүүл мэндийн сайдаар томилъё.

Зөвшөөрсөн

57

Татгалзсан

  2

Бүгд


59

96.6 хувийн саналаар УИХ-ын гишүүн Д.Туяа Эрүүл мэндийн сайдаар томилогдлоо /УИХ-ын гишүүд баяр хүргэж алга ташив/.

Монгол Улсын Засгийн газрын гишүүдийг томилох тухай УИХ-ын тогтоолыг баталъя.

Зөвшөөрсөн

55

Татгалзсан

  5

Бүгд


60

91.7 хувийн саналаар УИХ-ын тогтоол батлагдлаа /13.03 цагт/.

УИХ-ын дарга Ц.Нямдорж Засгийн газрын гишүүдийг томилох тухай УИХ-ын тогтоолыг уншиж танилцуулан, эцсийн найруулгыг сонссонд тооцов.

Өглөөний нэгдсэн хуралдаан 13.05 цагт завсарлаж, оройн нэгдсэн хуралдаан 15.25 цагт эхлэв.

Хуралдаанд ирвэл зохих 76 гишүүнээс 57 гишүүн ирж, 75.0  хувийн ирцтэй байв.

Чөлөөтэй: Ч.Авдай, Р.Бадамдамдин, Т.Бадамжунай, Г.Батхүү, Д.Дондог, Ж.Наранцацралт, Я.Санжмятав, М.Сономпил, Д.Тэрбишдагва, Д.Туяа, У.Хүрэлсүх, Ц.Шаравдорж, З.Энхболд, М.Энхболд
Өвчтэй: С.Баярцогт, Д.Одхүү
Тасалсан: Д.Арвин, Ц.Батаа, Р.Нямсүрэн
Гурав.Хүний эрхийн үндэсний комиссын гишүүд, даргыг томилох тухай УИХ-ын тогтоолын төсөл
Хэлэлцэж буй асуудалтай холбогдуулан нэр дэвшигч Ж.Дашдорж, П.Оюунчимэг, Д.Солонго, УИХ-ын Тамгын газрын зөвлөх Д.Насанжаргал, Хууль зүйн байнгын хорооны референт Б.Баасандорж нарын бүрэлдэхүүнтэй ажлын хэсэг байлцав.

Хүний эрхийн үндэсний комиссын гишүүнд нэр дэвшигчийн асуудлаар гаргасан Хууль зүйн байнгын хорооны санал дүгнэлтийг УИХ-ын гишүүн Ц.Мөнх-Оргил уншиж танилцуулав.

Байнгын хорооны дүгнэлттэй холбогдуулан УИХ-ын гишүүдээс асуулт, санал гараагүй болно.

Ц.Нямдорж:  Монгол Улсын Ерөнхийлөгчөөс санал болгосон Пүрэвийн Оюунчимэгийг Хүний эрхийн үндэсний комиссын гишүүнээр томилохыг дэмжье.

Зөвшөөрсөн

34

Татгалзсан

  5

Бүгд


39

87.2 хувийн саналаар П.Оюунчимэгийг Хүний эрхийн үндэсний комиссын гишүүнээр томилохоор шийдвэрлэв.

Улсын Их Хурлын Хууль зүйн байнгын хорооноос санал болгосон Дарамжавын Солонгыг Хүний эрхийн үндэсний комиссын гишүүнээр томилохыг дэмжье.

Зөвшөөрсөн

32

Татгалзсан

  8

Бүгд


40

80.0 хувийн саналаар Д.Солонгыг Хүний эрхийн үндэсний комиссын гишүүнээр томилохоор шийдвэрлэв.

Улсын Дээд шүүхээс санал болгосон Жадамбын Дашдоржийг Хүний эрхийн үндэсний комиссын гишүүнээр томилохыг дэмжье.

Зөвшөөрсөн

39

Татгалзсан

  3

Бүгд


42

92.9 хувийн саналаар Ж.Дашдоржийг Хүний эрхийн үндэсний комиссын гишүүнээр томилохоор шийдвэрлэв.

Хууль зүйн байнгын хорооны санал болгосноор Монгол улсын Хүний эрхийн үндэсний комиссын даргаар Дарамжавын Солонгыг томилъё.

Зөвшөөрсөн

31

Татгалзсан

11

Бүгд


42

73.8 хувийн саналаар Д.Солонгыг Монгол улсын Хүний эрхийн үндэсний комиссын даргаар томилохоор шийдвэрлэв.

Хүний эрхийн үндэсний комиссын дарга, гишүүнийг томилох тухай УИХ-ын тогтоолыг баталъя.

Зөвшөөрсөн

35

Татгалзсан

10

Бүгд


45

77.8 хувийн саналаар УИХ-ын тогтоол батлагдлаа /15.33 цагт/.

УИХ-ын дарга Ц.Нямдорж Хүний эрхийн үндэсний комиссын дарга, гишүүнийг томилох тухай УИХ-ын тогтоолыг уншиж танилцуулж, эцсийн найруулгыг сонссонд тооцов.

Хүний эрхийн үндэсний комиссын гишүүнээс чөлөөлөх тухай УИХ-ын тогтоолыг баталъя.

Зөвшөөрсөн

32

Татгалзсан

17

Бүгд


49

65.3 хувийн саналаар УИХ-ын тогтоол батлагдлаа /15.35 цагт/.

УИХ-ын дарга Ц.Нямдорж Хүний эрхийн үндэсний комиссын гишүүнээс чөлөөлөх тухай УИХ-ын тогтоолыг уншиж танилцуулан эцсийн найруулгыг сонссонд тооцов.

УИХ-ын дарга Ц.Нямдорж Хүний эрхийн үндэсний комиссын гишүүнээр томилогдсон Д.Солонго, П.Оюунчимэг, Ж.Дашдорж нарт баяр хүргэж, ажлын амжилт хүсэв /УИХ-ын гишүүд алга ташиж баяр хүргэв/.

Уг асуудлыг 15 цаг 37 минутанд хэлэлцэж дуусав.

Дөрөв.Авлигын эсрэг хуульд өөрчлөлт оруулах тухай хуулийн төсөл /анхны хэлэлцүүлэг/

Хэлэлцэж буй асуудалтай холбогдуулан Авлигатай тэмцэх газрын дарга Б.Дангаасүрэн, УИХ-ын Тамгын газрын ахлах зөвлөх Н.Цогтсайхан нарын бүрэлдэхүүнтэй ажлын хэсэг байлцав.

Авлигын эсрэг хуульд өөрчлөлт оруулах тухай хуулийн төслийг анхны хэлэлцүүлэгт бэлтгэсэн тухай Хууль зүйн байнгын хорооны санал, дүгнэлтийг УИХ-ын гишүүн Ц.Жаргал уншиж танилцуулав.

Байнгын хорооны санал, дүгнэлттэй холбогдуулан УИХ-ын гишүүдээс асуулт, санал гараагүй болно.

Хуулийн төслийн анхны хэлэлцүүлэгт Байнгын хорооноос хураалгах зарчмын зөрүүтэй саналын томъёоллоор санал хураалт явуулахаар тогтов.

Ц.Нямдорж: Төслийн 1 дүгээр зүйлийг “Авлигын эсрэг хуулийн 10.4, 14.1-д заасан хөрөнгө, орлогын мэдүүлэг гаргах, хэвлэн нийтлэх хугацааг 2007 оны хувьд 6 дугаар сарын 15-ны дотор шинэчлэн гаргах, 3 дугаар улиралд багтаан “Төрийн мэдээлэл” эмхтгэлд хэвлэн нийтлэх ба цахим сүлжээнд байрлуулсугай” гэж өөрчлөх гэсэн УИХ-ын гишүүн Р.Эрдэнэбүрэнгийн гаргасан саналыг дэмжье.

Зөвшөөрсөн

34

Татгалзсан

15

Бүгд


49

69.4 хувиар санал дэмжигдлээ.

Дээрх саналтай холбогдуулан хуулийн төслийн нэрийг “Авлигын эсрэг хуулийн зарим заалтыг дагаж мөрдөх журмын тухай хууль” гэж өөрчлөх гэсэн УИХ-ын гишүүн Р.Эрдэнэбүрэнгийн гаргасан саналыг дэмжье.

Зөвшөөрсөн

39

Татгалзсан

11

Бүгд


50

78.0 хувиар санал дэмжигдлээ.

Хуулийн төслийг анхны хэлэлцүүлгээр баталъя гэсэн Байнгын хорооны горимын саналыг дэмжье.

Зөвшөөрсөн

37

Татгалзсан

13

Бүгд


50

74.0 хувиар горимын санал дэмжигдлээ.

Авлигын эсрэг хуулийг дагаж мөрдөх журмын тухай хуулийг баталъя.

Зөвшөөрсөн

43

Татгалзсан

  7

Бүгд


50

86.0 хувийн саналаар Авлигын эсрэг хуулийг дагаж мөрдөх журмын тухай хууль батлагдлаа /15.46 цагт/.

Уг асуудлыг 15 цаг 47 минутанд хэлэлцэж дуусав.

Тав.Нөхөн олговрын доод хэмжээг шинэчлэн тогтоох тухай УИХ-ын тогтоолын төсөл /анхны хэлэлцүүлэг/

Хэлэлцэж буй асуудалтай холбогдуулан Нийгмийн хамгаалал, хөдөлмөрийн яамны дэд сайд С.Чинзориг, УИХ-ын Тамгын газрын зөвлөх Н.Тунгалаг нарын бүрэлдэхүүнтэй ажлын хэсэг байлцав.

“Нөхөн олговрын доод хэмжээг шинэчлэн тогтоох тухай” УИХ-ын тогтоолын төслийг анхны хэлэлцүүлэгт бэлтгэсэн асуудлаар Нийгмийн бодлого, боловсрол, соёл, шинжлэх ухааны байнгын хорооноос гаргасан санал дүгнэлтийг УИХ-ын гишүүн Т.Ганди танилцуулав.

Байнгын хорооны санал, дүгнэлттэй холбогдуулан УИХ-ын гишүүдээс асуулт, санал гараагүй болно.

Ц.Нямдорж: УИХ-ын тогтоолын төслийг анхны хэлэлцүүлгээр баталъя гэсэн Байнгын хорооны саналыг дэмжье.

Зөвшөөрсөн

39

Татгалзсан

11

Бүгд


50

78.0 хувиар горимын санал дэмжигдлээ.

Нөхөн олговрын доод хэмжээг шинэчлэн тогтоох тухай УИХ-ын тогтоолыг баталъя.

Зөвшөөрсөн

41

Татгалзсан

  9

Бүгд


50

82.0 хувийн саналаар Нөхөн олговрын доод хэмжээг шинэчлэн тогтоох тухай УИХ-ын тогтоол батлагдлаа /15.49 цагт/.

Уг асуудлыг 15 цаг 49 минутанд хэлэлцэж дуусав.

Зургаа.Хүүхдэд тэтгэмж олгох, хүүхэд, гэр бүлд мөнгөн тусламж үзүүлэх тухай хуульд нэмэлт, өөрчлөлт оруулах тухай хуулийн төсөл /анхны хэлэлцүүлэг/

Хэлэлцэж буй асуудалтай холбогдуулан Нийгмийн хамгаалал, хөдөлмөрийн дэд сайд С.Чинзориг, УИХ-ын Тамгын газрын зөвлөх Н.Тунгалаг нарын бүрэлдэхүүнтэй ажлын хэсэг байлцав.

Хуулийн төслийг анхны хэлэлцүүлэгт бэлтгэсэн талаар Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг УИХ-ын гишүүн С.Ламбаа уншиж танилцуулав.

Байнгын хорооны санал, дүгнэлттэй холбогдуулан УИХ-ын гишүүдээс асуулт, санал гараагүй болно.

Ц.Нямдорж: Хуулийн төслийг анхны хэлэлцүүлгээр нь баталъя гэсэн Байнгын хорооноос гаргасан горимын саналыг дэмжье.

Зөвшөөрсөн

41

Татгалзсан

  9

Бүгд


50

82.0 хувиар санал дэмжигдлээ.

Хүүхдэд тэтгэмж олгох, хүүхэд гэр бүлд мөнгөн тусламж үзүүлэх тухай хуульд нэмэлт өөрчлөлт оруулах тухай хуулийг баталъя.

Зөвшөөрсөн

42

Татгалзсан

  8

Бүгд


50

84.0 хувийн саналаар Хүүхдэд тэтгэмж олгох, хүүхэд, гэр бүлд мөнгөн тусламж үзүүлэх тухай хуульд нэмэлт өөрчлөлт оруулах тухай хууль батлагдлаа /15.53 цагт/.

Уг асуудлыг 15 цаг 54 минутанд хэлэлцэж дуусав.

Долоо.Мөнгөн тусламжийн хэмжээг тогтоох тухай УИХ-ын тогтоолын төсөл /анхны хэлэлцүүлэг/

Хэлэлцэж буй асуудалтай холбогдуулан Нийгмийн хамгаалал, хөдөлмөрийн дэд сайд С.Чинзориг, УИХ-ын Тамгын газрын зөвлөх Н.Тунгалаг нарын бүрэлдэхүүнтэй ажлын хэсэг байлцав.

УИХ-ын тогтоолын төслийг анхны хэлэлцүүлэгт бэлтгэсэн талаархи  Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг УИХ-ын гишүүн С.Ламбаа уншиж танилцуулав.

Байнгын хорооны санал, дүгнэлттэй холбогдуулан УИХ-ын гишүүдээс асуулт, санал гараагүй болно.

Ц.Нямдорж: УИХ-ын тогтоолын төслийг анхны хэлэлцүүлгээр нь баталъя гэсэн Байнгын хорооноос гаргасан горимын саналыг дэмжье.

Зөвшөөрсөн

45

Татгалзсан

  3

Бүгд


48

93.8 хувиар горимын санал дэмжигдлээ.

“Мөнгөн тусламжийн хэмжээг тогтоох тухай” УИХ-ын тогтоолыг баталъя.

Зөвшөөрсөн

43

Татгалзсан

  5

Бүгд


48

89.6 хувийн саналаар Мөнгөн тусламжийн хэмжээг тогтоох тухай УИХ-ын тогтоол батлагдлаа /15.57 цагт/.

УИХ-ын дарга Ц.Нямдорж Мөнгөн тусламжийн хэмжээг тогтоох тухай УИХ-ын тогтоолыг уншиж танилцуулан эцсийн найруулгыг сонссонд тооцов.

Уг асуудлыг 15 цаг 58 минутанд хэлэлцэж дуусав.

Найм.Монгол Улсын Засгийн газрын гишүүнийг огцруулах тухай /Үйлдвэр худалдааны сайд Б.Жаргалсайхан/

Хэлэлцэж буй асуудалтай холбогдуулан УИХ-ын Тамгын газрын нэгдүгээр нарийн бичгийн дарга Ж.Нарантуяа, Эдийн засгийн байнгын хорооны рефернт Д.Отгон, А.Пүрэвсүрэн нарын бүрэлдэхүүнтэй ажлын хэсэг байлцав.

УИХ-ын гишүүн Л.Гүндалай Үйлдвэр худалдааны сайд Б.Жаргалсайханыг огцруулах тухай асуудлыг УИХ-ын дарга Ц.Нямдоржид 2007 оны 1 дүгээр сарын 31-ний өдөр өргөн мэдүүлсэн боловч индэрт гарч уг асуудлыг түр хойшлуулах санал хэлэв.

УИХ-ын дарга Ц.Нямдорж УИХ-ын Чуулганы хуралдааны дэг батлах тухай УИХ-ын тогтоолын 36.1-36.4 дэх заалтыг уншиж танилцуулан, уг асуудлыг түр хойшлуулах үндэслэл байхгүй гэж мэдэгдэв.

УИХ-ын гишүүн Э.Бат-Үүл, Д.Идэвхтэн, Л.Гансүх, М.Энхсайхан, М.Зоригт нар асуудлыг хэлэлцэж шийдвэрлэх нь зүйтэй гэж санал хэлэв.

Засгийн газрын гишүүнийг огцруулах тухай УИХ-ын тогтоолын төслийн талаархи Эдийн засгийн байнгын хорооны санал дүгнэлтийг УИХ-ын гишүүн Л.Гантөмөр, УИХ дахь Ардчилсан намын зөвлөлийн санал, дүгнэлтийг УИХ-ын гишүүн Л.Гансүх нар уншиж танилцуулав.

УИХ-ын дарга Ц.Нямдорж УИХ-ын Чуулганы хуралдааны дэг батлах тухай УИХ-ын тогтоолын “Арван тав.Хууль санаачлагч төслөө татан авах” заалтыг уншиж танилцуулан татан авах үндэслэлгүй тул үргэлжлүүлэн хэлэлцэхээр шийдвэрлэв.

УИХ-ын гишүүн Б.Жаргалсайхан, Л.Гүндалай нар санал хэлэв.

Ц.Нямдорж: Байнгын хорооны саналаар Засгийн газрын гишүүн, Үйлдвэр, худалдааны сайд Б.Жаргалсайханыг огцруулъя.

Зөвшөөрсөн

29

Татгалзсан

15

Бүгд


44

65.9 хувийн саналаар Үйлдвэр худалдааны сайд Б.Жаргалсайханыг огцруулах санал дэмжигдлээ.

Засгийн газрын гишүүнийг огцруулах тухай УИХ-ын тогтоолыг баталъя.

Зөвшөөрсөн

34

Татгалзсан

13

Бүгд


47

72.3 хувийн саналаар Засгийн газрын гишүүнийг огцруулах тухай УИХ-ын тогтоол батлагдлаа /16.50 цагт/.

УИХ-ын дарга Ц.Нямдорж Засгийн газрын гишүүнийг огцруулах тухай УИХ-ын тогтоолыг уншиж танилцуулан, эцсийн найруулгыг сонссонд тооцов.

Уг асуудлыг 16 цаг 51 минутанд хэлэлцэж дуусав.

Ес.Монгол Улсыг хөгжүүлэх сангийн хөрөнгийг захиран зарцуулах журам батлах тухай УИХ-ын тогтоолын төсөл  /анхны хэлэлцүүлэг/

Хэлэлцэж буй асуудалтай холбогдуулан Нийгмийн хамгаалал, хөдөлмөрийн яамны дэд сайд С.Чинзориг, Сангийн яамны газрын дарга Б.Батжаргал, УИХ-ын Тамгын газрын зөвлөх Т.Оюунчимэг нарын бүрэлдэхүүнтэй ажлын хэсэг байлцав.

Хуулийн төслийг эцсийн хэлэлцүүлэгт бэлтгэсэн тухай Төсвийн байнгын хорооны санал дүгнэлтийг УИХ-ын гишүүн Б.Эрдэнэсүрэн уншиж танилцуулав.

Байнгын хорооны санал, дүгнэлттэй холбогдуулан УИХ-ын гишүүн Ч.Содномцэрэн, Э.Бат-Үүл, Н.Батбаяр нарын асуусан асуултанд УИХ-ын гишүүн Б.Эрдэнэсүрэн хариулж тайлбар хийв.

Ц.Нямдорж: Монгол улсыг хөгжүүлэх сангийн тухай хуулийг баталъя.

Зөвшөөрсөн

41

Татгалзсан

  8

Бүгд


49

83.7 хувийн саналаар Монгол улсыг хөгжүүлэх сангийн тухай хууль батлагдлаа /17.09 цагт/

Засгийн газрын тусгай сангийн тухай хуульд нэмэлт өөрчлөлт оруулах тухай хуулийг баталъя.

Зөвшөөрсөн

42

Татгалзсан

  6

Бүгд


48

87.5 хувийн саналаар Засгийн газрын тусгай сангийн тухай хуульд нэмэлт өөрчлөлт оруулах тухай хууль батлагдлаа /17.10 цагт/.
Уг асуудлыг 17 цаг 11 минутанд хэлэлцэж дуусав.

Арав.Төрийн болон орон нутгийн өмчийн хөрөнгөөр бараа, ажил үйлчилгээ худалдан авах тухай хуульд нэмэлт өөрчлөлт оруулах тухай хуулийн төсөл /УИХ-ын гишүүд, Засгийн газраас өргөн барьсан/ /эцсийн хэлэлцүүлэг/

Хэлэлцэж буй асуудалтай холбогдуулан Сангийн яамны газрын дарга Х.Март, мэргэжилтэн Э.Хангай, О.Хуягцогт, УИХ-ын Тамгын газрын зөвлөх Г.Цэрэндулам, Эдийн засгийн байнгын хорооны референт А.Пүрэвсүрэн нарын бүрэлдэхүүнтэй ажлын хэсэг байлцав.

Хуулийн төслийг эцсийн хэлэлцүүлэгт бэлтгэсэн талаархи Эдийн засгийн байнгын хорооны санал, дүгнэлтийг УИХ-ын гишүүн Ц.Жаргал уншиж танилцуулав.

Байнгын хорооны санал, дүгнэлттэй холбогдуулан УИХ-ын гишүүн Р.Гончигдорж, А.Бакей нарын асуусан асуултанд Эдийн засгийн байнгын хорооны дарга, УИХ-ын гишүүн Л.Гантөмөр, ажлын хэсгийн ахлагч, УИХ-ын гишүүн Ц.Дамиран нар хариулж тайлбар хийв.

УИХ-ын гишүүн М.Энхсайхан үг хэлэхээр нэрээ ирүүлж УИХ-ын дарга Ц.Нямдоржийг УИХ-ын гишүүн Б.Жаргалсайханд үг өгөхийг хүссэн санал хэлэв. УИХ-ын гишүүн Б.Жаргалсайхан саналаа хэлж 17.33 цагт хуралдааны танхимаас гарав.

Хуулийн төслийн эцсийн хэлэлцүүлэгт бэлтгэх явцад анхны хэлэлцүүлгийн үед олонхийн саналаар дэмжигдсэн боловч дахин өөрчилж Байнгын хорооны гишүүдийн гуравны хоёрын санал авч дэмжсэн саналаар санал хураалт явуулахаар шийдвэрлэв.

Төслийн 1 дүгээр зүйлийн 3 дахь хэсэг буюу хуулийн 34.1.6 дахь заалтыг дараахь байдлаар томъёолох:

“34.1.6.улсын төсвийн хөрөнгө барьж байгуулах авто зам, эрчим хүчний төслийн хөрөнгө оруулалтын хэмжээ нь тухайн чиглэлийн үйл ажиллагаа эрхэлдэг дотоодын компаниудын хүчин чадлаас хэтрэхээргүй тохиолдолд Засгийн газар жишиг үнийг үндэслэн гүйцэтгэгчдийг шууд сонгох шаардлагатай гэж үзсэн бол” гэж өөрчлөх гэсэн саналыг дэмжье.

Зөвшөөрсөн

19

Татгалзсан

22

Бүгд


41

46.3 хувиар санал дэмжигдсэнгүй.

Төслийн 1 дүгээр зүйлийн 3 дахь хэсэг буюу Төрийн болон орон  нутгийн өмчийн хөрөнгөөр бараа, ажил үйлчилгээ худалдан авах тухай хуулийн 34.1.6 дахь заалтад “авто зам, эрчим хүчний шугам сүлжээ” гэсний дараа “хөдөөгийн хүн амын усан хангамжийг сайжруулах зорилгоор “худаг” барьж байгуулах төслийг хамааруулахаар нэмэх гэсэн саналыг дэмжье.

Зөвшөөрсөн

20

Татгалзсан

24

Бүгд


44

45.5 хувиар санал дэмжигдсэнгүй.

Төслийн 1 дүгээр зүйлийн 4 дэх хэсгийн заалтыг “34.4.Энэ хуулийн 34.1.6-д заасан гүйцэтгэгчийн нь шууд сонгох төслийн жагсаалтыг Засгийн газар батална” гэж өөрчлөх гэсэн саналыг дэмжье.

Зөвшөөрсөн

33

Татгалзсан

10

Бүгд


43

76.7 хувиар санал дэмжигдлээ.

Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт өөрчлөлт оруулах тухай хуулийг баталъя.

Зөвшөөрсөн

31

Татгалзсан

11

Бүгд


42

73.8 хувийн саналаар Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт өөрчлөлт оруулах тухай хууль батлагдлаа /17.41 цагт/.

Уг асуудлыг 17 цаг 41 минуанд хэлэлцэж дуусав.

Төрийн өндөр албан тушаалтан болон түүнтэй адилтгах албан тушаалтны цалингийн хэмжээг шинэчлэн тогтоох тухай, Зарим албан тушаалын цалингийн хэмжээг шинэчлэн тогтоох тухай,Шүүгчийн болон прокурорын албан тушаалын цалингийн хэмжээг шинэчлэн тогтоох тухай УИХ-ын тогтоолын төсөл /анхны хэлэлцүүлэг/

Хэлэлцэж буй асуудалтай холбогдуулан Нийгмийн хамгаалал, хөдөлмөрийн дэд сайд С.Чинзориг, УИХ-ын Тамгын газрын зөвлөх Д.Насанжаргал, Төрийн байгуулалтын байнгын хорооны референт Д.Чагнаадорж нарын бүрэлдэхүүнтэй ажлын хэсэг байлцав.

УИХ-ын тогтоолын төслийг анхны хэлэлцүүлэгт бэлтгэсэн талаархи  Хууль зүйн байнгын хорооны санал, дүгнэлтийг УИХ-ын гишүүн Р.Эрдэнэбүрэн, Төрийн байгуулалтын байнгын хорооны санал, дүгнэлтийг УИХ-ын гишүүн Ж.Гүррагчаа нар уншиж танилцуулав.

Байнгын хорооны санал, дүгнэлттэй холбогдуулан УИХ-ын гишүүдээс асуулт, санал гараагүй болно.

Ц.Нямдорж: УИХ-ын тогтоолын төслийг анхны хэлэлцүүлгээр нь баталъя гэсэн Байнгын хорооноос гаргасан горимын саналыг дэмжье.

Зөвшөөрсөн

37

Татгалзсан

  7

Бүгд


44

84.1 хувийн саналаар Байнгын хорооны горимын санал дэмжигдлээ.

Төрийн өндөр албан тушаалтан болон түүнтэй адилтгах албан тушаалтны цалингийн хэмжээг шинэчлэн тогтоох тухай УИХ-ын тогтоолыг баталъя.

Зөвшөөрсөн

31

Татгалзсан

15

Бүгд


46

67.4 хувийн саналаар УИХ-ын тогтоол батлагдлаа /17.46 цагт/.

Зарим албан тушаалын цалингийн хэмжээг шинэчлэн тогтоох тухай УИХ-ын тогтоолыг баталъя.

Зөвшөөрсөн

32

Татгалзсан

14

Бүгд


46

69.6 хувийн саналаар УИХ-ын тогтоол батлагдлаа /17.47 цагт/.

Шүүгчийн болон прокурорын албан тушаалын цалингийн хэмжээг шинэчлэн тогтоох тухай УИХ-ын тогтоолыг баталъя.

Зөвшөөрсөн

35

Татгалзсан

11

Бүгд


46

76.1 хувийн саналаар УИХ-ын тогтоол батлагдлаа /17.48 цагт/.

Уг асуудлыг 17.48 цагт хэлэлцэж дуусав.

Арван хоёр.Засгийн газрын үнэт цаас гаргахыг зөвшөөрөх тухай УИХ-ын тогтоолын төсөл /анхны хэлэлцүүлэг/

Хэлэлцэж буй асуудалтай холбогдуулан Сангийн яамны мэргэжилтэн н.Мөнхбаяр, УИХ-ын Тамгын газрын зөвлөх Г.Цэрэндулам, Төсвийн байнгын хорооны референт Ё.Мөнхбаатар нарын бүрэлдэхүүнтэй ажлын хэсэг байлцав.

Уг асуудлыг анхны хэлэлцүүлэгт бэлтгэсэн талаархи Төсвийн байнгын хорооны санал,дүгнэлтийг УИХ-ын гишүүн А.Бакей уншиж танилцуулав.

Байнгын хорооны санал, дүгнэлттэй холбогдуулан УИХ-ын гишүүн Ц.Баярсайхан, Р.Гончигдорж нарын асуусан асуултанд УИХ-ын гишүүн Ч.Улаан, А.Бакей нар хариулж тайлбар хийж, УИХ-ын гишүүн Ц.Баярсайхан санал хэлэв.

УИХ-ын тогтоолын төслийн талаар гаргасан зарчмын зөрүүтэй саналын томъёоллоор санал хураалт явуулахаар шийдвэрлэв.

Ц.Нямдорж: Засгийн газрын үнэт цаас гаргахыг зөвшөөрөх тухай УИХ-ын тогтоолын төслийн 1 дэх заалтыг “Улсын төсвийн улирлын чанартай орлогын дутагдлыг нөхөх зорилгоор 2007 оны төсвийн жилд 90-ээс доошгүй тэрбум төгрөгийн үнэт цаас гаргаж нийтэд санал болгож арилжихыг Засгийн газар М.Энхболдод даалгасугай” гэж өөрчлөх гэсэн саналыг дэмжье.

Зөвшөөрсөн

13

Татгалзсан

29

Бүгд


42

31.0 хувиар санал дэмжигдсэнгүй.

Хуулийн төслийг анхны хэлэлцүүлгээр нь баталъя гэсэн Байнгын хорооноос гаргасан горимын саналыг дэмжье.

Зөвшөөрсөн

32

Татгалзсан

10

Бүгд


42

76.2 хувийн саналаар анхны хэлэлцүүлгээр батлах горимын санал дэмжигдлээ.

Засгийн газрын үнэт цаас гаргахыг зөвшөөрөх тухай УИХ-ын тогтоолыг баталъя.

Зөвшөөрсөн

34

Татгалзсан

  7

Бүгд


41

82.9 хувийн саналаар УИХ-ын тогтоол батлагдлаа /18.04 цагт/.

Уг асуудлыг 18 цаг 04 минутанд хэлэлцэж дуусав.

Арван гурав.Тодорхой ордыг стратегийн ач холбогдол бүхий ашигт малтмалын ордод хамааруулах тухай УИХ-ын тогтоолын  төсөл /эцсийн хэлэлцүүлэг/

Хэлэлцэж буй асуудалтай холбогдуулан УИХ-ын Тамгын газрын зөвлөх Д.Одсүрэн, Эдийн засгийн байнгын хорооны референт А.Пүрэвсүрэн нарын бүрэлдэхүүнтэй ажлын хэсэг байлцав.

УИХ-ын тогтоолын төслийг эцсийн хэлэлцүүлэгт бэлтгэсэн талаархи  Эдийн засгийн байнгын хорооны санал, дүгнэлтийг УИХ-ын гишүүн Р.Раш уншиж танилцуулав.

Байнгын хорооны санал, дүгнэлттэй холбогдуулан УИХ-ын гишүүдээс асуулт, санал гараагүй болно.

УИХ-ын тогтоолын төслийн талаар гаргасан зарчмын зөрүүтэй саналын томъёоллоор санал хураалт явуулахаар шийдвэрлэв.

Д.Лүндээнжанцан: Тогтоолын төслийн 1 дүгээр хавсралтын 13-т “Баруунхараа” гэснийг “Баянгол”, 2 дугаар хавсралтын 1-д “Зэлтэр” гэснийг “Түшиг”, 18, 32-т “Баянжаргалан” гэснийг “Баян” гэж өөрчлөх гэсэн УИХ-ын гишүүн Р.Раш, Ц.Баярсайхан, Ц.Дамиран, А.Мурат нарын гаргасан саналыг дэмжье.

Зөвшөөрсөн

33

Татгалзсан

  9

Бүгд


42

78.6 хувиар санал дэмжигдлээ.

Тогтоолын төслийн хавсралтын “нөөц”, “оноо” гэсэн баганыг хасах гэсэн  УИХ-ын гишүүн Р.Раш, Ц.Баярсайхан, Ц.Дамиран, А.Мурат нарын гаргасан саналыг дэмжье.

Зөвшөөрсөн

33

Татгалзсан

10

Бүгд


43

76.7 хувиар санал дэмжигдлээ.

Тодорхой ордыг стратегийн ач холбогдол бүхий ашигт малтмалын ордод хамааруулах тухай УИХ-ын тогтоолыг баталъя.

Зөвшөөрсөн

32

Татгалзсан

12

Бүгд


44

72.7 хувийн саналаар Тодорхой ордыг стратегийн ач холбогдол бүхий ашигт малтмалын ордод хамааруулах тухай УИХ-ын тогтоол батлагдлаа /18.11 цагт/.

Уг асуудлыг 18 цаг 12 минутанд хэлэлцэж дуусав.

Арван дөрөв.УИХ-ын хаврын ээлжит чуулганаар хэлэлцэх асуудлын тухай УИХ-ын тогтоолын төсөл  /анхны хэлэлцүүлэг/

Хэлэлцэж буй асуудалтай холбогдуулан УИХ-ын Тамгын газрын нэгдүгээр нарийн бичгийн дарга Ж.Нарантуяа, зөвлөх Д.Насанжаргал, Төрийн байгуулалтын байнгын хорооны референт Д.Чагнаадорж нарын бүрэлдэхүүнтэй ажлын хэсэг байлцав.

УИХ-ын тогтоолын төслийг анхны хэлэлцүүлэгт бэлтгэсэн талаар Төрийн байгуулалтын байнгын хорооны санал, дүгнэлтийг УИХ-ын гишүүн А.Цанжид уншиж танилцуулав.

Байнгын хорооны санал, дүгнэлттэй холбогдуулан УИХ-ын гишүүн Ц.Баярсайхан, А.Бакей, Б.Бат-Эрдэнэ нарын асуусан асуултанд УИХ-ын гишүүн Т.Ганди хариулж тайлбар хийв.

Ц.Нямдорж: Төсөлд “Үйлдвэрлэл технологийн эрх зүйн байдлын тухай хуулийн” төслийг нэр заан тусгах гэсэн саналыг дэмжье.

Зөвшөөрсөн

28

Татгалзсан

16

Бүгд


44

63.6 хувиар санал дэмжигдлээ.

Хуулийн төслийг анхны хэлэлцүүлгээр нь баталъя гэсэн Байнгын хорооноос гаргасан горимын саналыг дэмжье.

Зөвшөөрсөн

32

Татгалзсан

12

Бүгд


44

72.7 хувийн саналаар анхны хэлэлцүүлгээр батлах горим дэмжигдлээ.

УИХ-ын 2007 оны хаврын ээлжит чуулганаар хэлэлцэх асуудлын тухай УИХ-ын тогтоолыг баталъя.

Зөвшөөрсөн

36

Татгалзсан

  8

Бүгд


44

81.8 хувийн саналаар УИХ-ын тогтоол батлагдлаа /18.23 цагт/.

Уг асуудлыг 18 цаг 24 минутанд хэлэлцэж дуусав.

Найм.Эцсийн найруулга

УИХ-ын дарга Ц.Нямдорж “Эх, хүүхдэд тэтгэмж олгох, хүүхэд, эх, гэр бүлд мөнгөн тусламж үзүүлэх тухай хуульд нэмэлт оруулах тухай” Монгол Улсын хуулийн эцсийн найруулгыг уншиж танилцуулав.

Дээрх хуулийн эцсийн найруулгатай холбогдуулан УИХ-ын гишүүн Л.Одончимэд, Н.Батбаяр, С.Ламбаа, Т.Ганди, Ч.Содномцэрэн, Г.Адъяа, Б.Мөнхтуяа нар санал хэлэв.

Дээрх хуулийн эцсийн найруулгыг дахин сайн хянахыг Нийгмийн хамгаалал, хөдөлмөрийн сайд Д.Дэмбэрэлд үүрэг болгож, дараагийн өдрийн  УИХ-ын Чуулганы нэгдсэн хуралдаанаар ярилцахаар хойшлуулав.

УИХ-ын дарга Ц.Нямдорж Авлигын эсрэг хуулийн зарим заалтыг дагаж мөрдөх журмын тухай хуулийн эцсийн найруулгыг уншиж танилцуулав.

Эцсийн найруулгатай холбогдуулан УИХ-ын гишүүдээс асуулт, санал гараагүй болно.

УИХ-ын гишүүд дээрх хуулийн эцсийн найруулгыг сонссов.

12.33-12.38 цагт Архангай аймгийн Багшийн коллежийн багш нар УИХ-ын чуулганы нэгдсэн хуралдааны үйл ажиллагаатай танилцав /Нэрсийг хавсаргав/.

Хуралдаан 18 цаг 25 минутанд өндөрлөв.

Тэмдэглэлтэй танилцсан:


ТАМГЫН ГАЗРЫН ЕРӨНХИЙ

НАРИЙН БИЧГИЙН ДАРГА



Н.ЛУВСАНЖАВ

Тэмдэглэл хөтөлсөн

ХУРАЛДААНЫ НАРИЙН


БИЧГИЙН ДАРГА





Ч.АЛТАНЦЭЦЭГ

УИХ-ЫН 2006 ОНЫ НАМРЫН ЭЭЛЖИТ ЧУУЛГАНЫ 

2007 ОНЫ 2 ДУГААР САРЫН 06-НЫ ӨДӨР /МЯГМАР ГАРАГ/-ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 10 цаг 20 минутанд эхлэв.

Ц.Нямдорж: - Идэвхтэн даргыг сонсоё.

Д.Идэвхтэн: - МАХН-ын бүлэг хуралдаж байна, энэ хурлын дараа Нийгмийн бодлогын байнгын хороо хуралдана, иймд 12 цаг хүртэл МАХН-ын бүлэг завсарлага хүсч байна.

Ц.Нямдорж: - 12 цаг хүртэл завсарлая.

10.20-12.00 цаг хүртэл МАХН-ын бүлэг завсарлага авав.

Ц.Нямдорж: - Дараахь асуудлыг хэлэлцэх төлөвтэй байна.

Авлигатай тэмцэх газрын дэд даргыг томилох тухай УИХ-ын тогтоолын төсөл үргэлжилнэ.

 

Хүний эрхийн үндэсний комиссын гишүүд, даргыг томилох тухай  УИХ-ын тогтоолын төсөл байгаа.

 

Авлигын эсрэг хуульд өөрчлөлт оруулах тухай хуулийн төсөл байгаа.

 

Нөхөн олговрын доод хэмжээг шинэчлэн тогтоох тухай УИХ-ын тогтоолын төсөл
 

Хүүхдэд тэтгэмж олгох, хүүхэд, гэр бүлд мөнгөн тусламж үзүүлэх тухай хуульд нэмэлт, өөрчлөлт оруулах тухай хуулийн төсөл 
 

Мөнгөн тусламжийн хэмжээг тогтоох тухай УИХ-ын тогтоолын төсөл 

Төрийн өндөр албан тушаалтан болон түүнтэй адилтгах албан тушаалтны цалингийн хэмжээг шинэчлэн тогтоох тухай, Зарим албан тушаалын цалингийн хэмжээг шинэчлэн тогтоох тухай, Шүүгчийн болон прокурорын албан тушаалын цалингийн хэмжээг шинэчлэн тогтоох тухай УИХ-ын тогтоолын төсөл 

 

Монгол Улсын Засгийн газрын гишүүнийг огцруулах тухай асуудал
 

Засгийн газрын үнэт цаас гаргахыг зөвшөөрөх тухай УИХ-ын тогтоолын төсөл 

 

Монгол Улсыг хөгжүүлэх сангийн хөрөнгийг захиран зарцуулах журам батлах тухай УИХ-ын тогтоолын төсөл, энэ одоо хууль болчихсон явж байгаа.

 

Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт, өөрчлөлт оруулах тухай хуулийн төсөл 

 

Тодорхой ордыг стратегийн ач холбогдол бүхий ашигт малтмалын ордод хамааруулах тухай УИХ-ын тогтоолын төсөл 

 

УИХ-ын 2007 оны хаврын ээлжит чуулганаар хэлэлцэх асуудлын тухай УИХ-ын тогтоолын төсөл 

Бусад гэсэн асуудал байгаа, энэ хүрээнд Нийгмийн хамгаалал, хөдөлмөрийн, Эрүүл мэндийн сайдын томилгооны асуудал байгаа.

Хэлэлцэх асуудлын дарааллын тухайд гишүүдэд санал байна уу? Идэвхтэн, Гансүх гишүүдийг сонсоё. Идэвхтэн гишүүн.

 

Д.Идэвхтэн: - Ерөнхий сайдаас 2 сайд томилгооны тухай асуудлыг Их Хуралд оруулаад ирсэн байгаа, өнөөдөр Нийгмийн бодлогын байнгын хороо хуралдаад асуудлаа шийдчихнэ лээ, тэгээд энэ 2 сайдын томилгооны асуудлыг Авилгатай тэмцэх газрын дэд даргын томилгооны дараагаар хэлэлцвэл яасан юм бэ гэсэн санал оруулж байна.

Ц.Нямдорж: - Гансүх гишүүнийг сонсоё.

Л.Гансүх: - Баахан томилгоонууд байгаа юм чинь энэнтэй цуг огцруулах асуудлыг ч гэсэн шийдчихье, хүнийхээ асуудлыг нэг мөр бөөнд нь, тэгэхээр 4 дүгээр асуудал нь болгоод Жаргалсайханыг огцруулах асуудлыг шийдье, заавал тэр ард байлгаж, юман дундуур хольж яадаг юм.

Ц.Нямдорж: - Өөр саналтай гишүүн байна уу? Байхгүй бол Авлигатай тэмцэх газрын дэд даргыг томилох тухай асуудлыг эхлээд, дараа нь 2 сайдын томилгоо, тэрний дараа Хүний эрхийн комиссын дарга, гишүүдийн томилгоо, тэгээд чөлөөлөх асуудал, энэ дарааллаар явах уу /алхаа тогшив/, өөр асуудал алга байна, энэ дарааллаар явъя.

Нэг.Авлигатай тэмцэх газрын дэд даргыг томилох тухай 

УИХ-ын тогтоолын төсөл /үргэлжилнэ/

Ц.Нямдорж: - Авлигатай тэмцэх газрын дэд даргаар Сундуйсүрэнг томилохоор санал байгаа, гишүүд одоо саналаа, асуулт асуугаад дууссан байхаа, үг хэлэх гишүүн байгаа юу? Байгаа бол кнопоо дараарай. 

Байнгын хороо томилох саналыг дэмжсэн, санал хураах болсон чинь Ардчилсан намын зөвлөлийн гишүүд өөр ажилтай байгаад хуралдааны цаг дуусаад ингээд завсарласан байгаа. Их Хурлаас томилогддог албан тушаалтнууд тул гишүүд үг хэлэх эрхтэй, Бат-Үүл гишүүн, Отгонбаяр, Идэвхтэн гишүүн гурвыг сонсоё, Гүндалай гишүүн орж ирж байна, Гүндалай гишүүнийг нэмье. Бат-Үүл гишүүн.

Э.Бат-Үүл: - Тэгэхээр Авлигатай тэмцэх газрын дэд даргын асуудлыг УИХ их нухацтай авч хэлэлцэх ийм шаардлагатай байсан юм. Яагаад гэхээр зэрэг Авлигатай тэмцэх энэ дэд даргын хуулиар олгогдсон эрх хэмжээнд бол нэлээд юу гэдэг юм, анхаарал татсан ийм эрх мэдлүүд өргөн олгогдсон байгаа, тэгээд бид нар ер нь Улсын Их Хурал дээр ийм буруу практик тогтоод байгаа юм, энэ албан тушаалын томилгооны асуудлыг тохиролцоод гэдэг юмуу, янз бүрийн байдлаар хэлэлцээд асуудлыг их сайн нарийн ярилгүйгээр явуулчихдаг, томилчихдог, тэгээд сүүлд нь Улсын Их Хурал хойноос нь байнга санаа зовж, сэтгэлээ чилээж, их тийм хүнд байдалтайгаар үлддэг л дээ. Үнэхээр энэний уршгийг бид нар харсаар байгаа.

Жишээ нь Авлигатай тэмцэх газрын дэд даргыг яагаад цагдаагийн ажилтнаас томилж байгаа юм бэ гэдэг асуудал үнэхээр миний хувьд нэлээд анхаарал татах ёстой асуудал гэж үзэж байгаа юм. Би энд бас хэд хэдэн учир шалтгааныг хэлэх нь зүйтэй гэж бодож байна. Та бүхэн мэднэ, манай цагдаагийн байгууллага бол эрүүгийн гэмт хэрэгтэй тэмцдэг байгууллага, ерөөсөө уг байгууллагын зорилго нь, мэргэжлийн үйл ажиллагааных нь онцлог нь энэ, би дахин онцолж хэлье. Эрүүгийн гэмт хэрэгтэй тэмцдэг байгууллага, энэ бол тэр цагдаагийнхан мэргэжлийн үйл ажиллагаанд ч, нөлөөлж тусгалаа олсон байдаг. Энэ нь бол цагдаагийн харилцааны байдалд ч их тусгалаа олсон байдаг. Энэ цагдаагийн ажилтан арга барилд нь бас их тусгалаа олсон байдгийг бид мэднэ. Би дахиад хэлье, эрүүгийн гэмт хэрэгтэй тэмцдэг ийм байгууллага.

Хоёрдугаарт нь бас нэг зүйлийг анхаарч хэлэх ёстой, энэ бол бас олон улсын амьдрал дээр, практик дээр тохиолдсон, нэн ялангуяа энэ Авлигтай тэмцэх хуулийг хэлэлцэх явцад Лүндээ дарга бид нар ч ярьж байхад их гарч ирж байсан, Их Хурал дээр гарч ирж байсан, тэр үед энийг онцгой анхаараарай гэж ярьж байсан. Авлигатай тэмцэх газрын үйл ажиллагааны туршлагаас хараад үзэхэд цагдаагийн, авлига, хээл хахуульд өөрөө их идэгдсэн, тэр цагдаагийн байгууллагаас сонголт хийх явдал маш их ноцтой үр дагаварт хүргэж байсан олон улсын туршлага байгаа юм. Бидэн шиг яг ингээд анх байгуулахдаа нөгөө мөрдөн байцаах, шалгах гэдэг энэ зүйлийг бодож үзээд цагдаагийн ажилтнуудаас, цагдаагийн боловсон хүчнээс сонгож тавьсан нь алдаанд хүрсэн ийм явдал гарсан. Энэ авлигын байгууллага өөрөө унагаж орхисон. 

Би зориуд хэлье, авлига, хээл хахуульд цагдаа нь их автагдсан ийм үед бол энэ нь өөрөө ноцтой зүйл болж хувирсан. Илэн далангүй хэлэхэд энэ нь сүүлдээ хүчний байгууллагаас төрийн дээд байгууллагуудаа шантаажлах тийм зэвсэг ч болж хувирах ийм аюул, түүх гарсан. Энэ нь сүүлдээ авлигын байгууллагаа татан буулгахаас өөр аргагүй байдалд хүргүүлсэн. Тэгэхээр би бол ийм зүйлүүдийг иш үндэс болгоод, уг нь бид нар маш нарийн ярих ёстой байхгүй юу, бид ер нь янз бүрийн улс төрийн болчимгүй захиалга үйлдэл, тэрнээс болж ирж байгаа төрийн хутгуур, элдэв бусын юмыг үзэхээрээ нэг боллоо шүү дээ.

Тэгээд бид нар одоо бол их хариуцлагатай хандах ёстой л доо. Яах вэ тэр одоо би бол одоо энд өөрийнхөө тийм сэрэмжтэй байдлыг иш үндэс болгож үзэхэд уг хүний юмы нь судалж байхад их эртнээс одоо энэ Авлигын дэд даргад тавихаар ингэж зориуд ингэж тийм шат дамжлагатайгаар курсэд маягаар ингэж явуулсан байдал гарч ирсэн байна лээ. Би тэрий нь хараад ер нь тийм айхтар бодсон, төлөвлөсөн ажил юм байна даа гэж бодсон. Тэгээд би энд бол ерөөсөө энэ асуудлыг нэг их тэгж улс төржүүлэлгүйгээр бас бусдын туршлага юу билээ, энд чинь ямар хууль эрх зүйн мэдлэг боловсрол, туршлага нь ямар зиндааны хүн байх ёстой билээ гэдгийг туйлын сайн анхаарч үзэж тавих ёстой асуудал.

Дараа нь бид харамсавч барахгүй шүү. Уг хуулийг хэлэлцэж байхад бол угаасаа энэ албан тушаал дээр очиж байгаа хүний улс төрийн сонирхлыг байхгүй болгохын тулд энэ албан тушаалаас чөлөөлөгдөх, тэгсний дараа /5 минутын хугацаа дуусч микрофон нь тасрав/.

Ц.Нямдорж: - Отгонбаяр гишүүн саналаа хэлье. Дараа нь Идэвхтэн, Гүндалай.

С.Отгонбаяр: - Баярлалаа, Авлигатай тэмцэх газрын дэд даргыг томилохтой холбогдуулсан асуудал дээр УИХ, түүний бүрэн бүрэлдэхүүн, гишүүд үндсэндээ анхаарал хандуулахгүй тийм байдлаар явж ирлээ гэж би хувьдаа үзэх гэж байгаа юм. Яагаад гэхээр өнгөрсөн 5 дахь өдрийн Чуулганаар Авлигатай тэмцэх газрын дэд даргыг томилох асуудал дээр гишүүд бүхэлдээ эсрэг байр суурьтай байж харагдсан гэдгийг бүгд ойлгож байсан байх гэж бодож байна. Энэ их чухал томилгоог хийхдээ Их Хурал өөрөө анхаарал нэлээд тавьж, энэ ажиллагаандаа идэвхтэй оролцож асуудалд хандах ёстой байсан гэж ойлгож байгаа.

Авлигатай тэмцэх тухай хуулийн заалтаар 21 дүгээр зүйлийн 1 дэх заалтаар Монгол улсын Ерөнхийлөгч тодорхой хүний нэрийг дэвшүүлж оруулж ирж Их Хурлаар хэлэлцүүлж соёрхон батлуулах ёстой ийм ажиллагаа явагдах байсан. Гэтэл яг томилох болсон чинь гишүүд үндсэндээ байхгүй болсон шүү дээ, өөр асуудал хэлэлцэх ёстой байсан бол байж байх ёстой байсан. Тийм учраас энэнд ач холбогдол өгөхгүй байна гэж үзэх гэж байгаа юм. Ач холбогдол өгөхгүй байна гэж үзэж байгаа асуудал нь Авлигатай тэмцэх газрын дарга өөрөө хэвлэл мэдээллээр танилцуулахдаа цагдаагийн байгууллагад ажиллаж байсан нөхдүүдээс хэнийг ч энэ Авлигатай тэмцэх газрын дэд даргаар томилуулах гэдэг байр сууриа хэвлэл, олон нийтийн байгууллагуудаар дамжуулж байсан асуудал байсан учраас магадгүй Их Хурлын танхимд бас цагдаад олон жил ажилласан, цагдаа бол авлига, хээл хахуультай тэмцдэг, эдийн засгийн гэмт хэрэгтэй тэмцдэг, цагаан захтны гэмт хэрэгтэй тэмцдэг, зохион байгуулалттай гэмт хэрэгтэй тэмцдэг гэдэг утгаараа бол өнгөрсөн арван хэдэн жил авлигатай тэмцэх асуудлыг гардан зохион байгуулаад шийдвэрлэвэл шийдвэрлэх хугацаа болсон байсан. 

Тийм учраас энэ газрын цагдаагийн байгууллагад ажиллаж байсан албан хаагчийг Авлигатай тэмцэх газрын дэд даргад нэрийг нь дэвшүүлж оруулж ирсэнтэй холбогдуулаад Их Хурал энэний эсрэг байр суурин дээрээс хандаж эхэлсэн гэж ойлгогдохоор үзэгдлүүдийг өнгөрсөн 5 дахь өдөр хийсэн шүү дээ. Өнөөдөр бол Их Хурал бүрэн эрхийнхээ хэмжээнд тодорхой тийм томилгоотой холбогдсон асуудал юмуу, хуультай холбогдсон эцсийн найруулга, хэлэлцүүлгээ хийгээд энэ хаврын чуулганыг завсарлуулъя гэсэн төлөвлөгөөтэй байсан гэж ойлгогдож байсан. Гэтэл томилгоо ороод ирэнгүүт ингээд болсонгүй. Тийм учраас ер нь цаашдаа, ялангуяа энэ Авлигатай тэмцэх газрын дэд дарга, Авлигатай тэмцэх газрын дарга нарын хийж гүйцэтгэх үүргүүд нь бол хуулиар олгогдсон бүрэн эрхийнхээ дагуу Авлигын тухай хуулийг анх ажлын хэсэг байгуулагдаад хийж байсан, боловсруулж байсан төсөл дээр нь ажиллаж байсан хүмүүсүүд, гишүүд, энэ Авлигатай тэмцэх газар өөрөө байх нь зүй ёсны юмуу, үгүй юмуу гэдэг дээр хүртэл санал зөрөлдөөнтэй байсан.

Эцсийн бүлэгтээ Авлигатай тэмцэх газрыг байлгах нь зүйтэй юм гэдэг дээр санамсаргүй ойлголт, агуулгаар нь чин сэтгэлээсээ хандаагүй учраас Авлигатай тэмцэх газрыг байгуулаад кноп дарсныхаа дараа халаглаж байсан гишүүд олон байсан шүү. Тийм учраас өнөөдөр энэ хүмүүсийн оруулж ирж байгаа Монгол улсын Ерөнхийлөгчөөс өргөн барьж байгаа мэргэжилтний хувьд гэхэд нэлээд шударга ёс зүйг эрхэмлэн аливаа ямар нэгэн албан тушаалтнуудын хээл хахууль авсан гэдэг, авсан өгсөн гэдэг юмуу, хардах сэрдэх, хэлмэгдүүлэх тийм үйл ажиллагаануудыг явуулахгүй байх тал дээр нэлээд анхаарч ажиллах шаардлагатай байхаа гэж бодож байгаа юм.

Нийгэмд авлига үнэхээр цэцэглэсэн байгаа, газар авсан байгаа гэдгийг бүхэлдээ ойлгож байгаа, бүх шатандаа бол авлигын асуудал эрчимтэй яригдаж байгаа. Тэр үүднээсээ ялангуяа дунд шатны төрийн албан хаагчдын эх үүсвэр орлого нь тодорхой бус хэлбэрээр хөрөнгөжиж байгаа, баяжиж байгаа, өмч хөрөнгөтэй болж байгаа асуудал дээр онцгой анхаарах шаардлага зүй ёсоор тавигдаж байгаа гэдгийг Авлигатай тэмцэх газрын дарга, дэд дарга нар анхаарах хэрэгтэй байхаа. Монгол улсын Их Хурлаар албан ёсных нь эх үүсвэр, албан орж ирж байгаа орлого нь тодорхой ил биш байдлаар тодорхойлогдож байгаа асуудлыг бас нэлээд нухацтай авч үзэх ёстой шүү. Урьд өмнө бизнес эрхэлж байгаагүй мөртлөө өндөр өртөгтэй амьжиргаа залгуулж авч явж байгаа хүмүүс цөөнгүй болсон байгаа. Эх үүсвэр нь тодорхой бус орлоготой ийм хүмүүсийг /5 минутын хугацаа дуусч микрофон тасрав/.

Ц.Нямдорж: - Эрхэм гишүүдээ, Архангай аймгийн багшийн коллежийн багш нар УИХ-ын үйл ажиллагаатай танилцаж байна, та бүхэнд эрүүл энх, аз жаргал, сайн сайхан бүхнийг хүсэн ерөөе, сайхан шинэлээрэй гэж ерөөе, Ламбаа гишүүний урилгаар Чуулгантай танилцаж байна /УИХ-ын гишүүд баяр хүргэж алга ташив, 12.33-12.38 цагт/. 

Идэвхтэн гишүүн, дараа нь Гүндалай яръя.

Д.Идэвхтэн: - Гишүүдийн өглөөний амгаланг айлтгаж байна. Тэгэхээр бидний хувьд энэ Авлигын эсрэг тухай хууль, Терроризмын эсрэг хууль, Мөнгө угаахын эсрэг тэмцэх тухай хууль гээд ийм 3 шинэ хууль гарсан юмаа, энэ хууль бол монголчуудын хувьд цоо шинэ нийгмийн сэтгэл зүйг бүрдүүлж байгаа, нийгмийн харилцааг бүрдүүлж байгаа ийм хууль. Энийг бид нар хэрэгжүүлж эхлэх гэж байна, хэрэгжүүлэх ёстой, нэгэнт хууль гарсан учраас. Гэхдээ энүүнд бас шүүмжлэлтэй, эргэж хэрэгжилтий нь байнга хянаж байдаг, Их Хурал дээр ярьж байдаг ийм байдалд ормоор байгаа юм. Үүний дотроос Мөнгө угаахын эсрэг тухай хууль бол манай эдийн засгийн ерөнхий нийтлэг ашиг сонирхол, Ази руу хөгжлийн төлөв хандлага шилжиж байгаа энэ ерөнхий зүй хандлагатай нийцэж байна уу, үгүй юу гэдэг дээр бид нар бас эргэж бодох ёстой зүйл байгаа юм.

Манайхан ярьдаг шүү дээ, зарим нь захиалгаар хийгдсэн гэж, мөнгө угаахын эсрэг хууль бол монголд санхүүгийн бүтэц бүрэлдэхэд саад болохоор ийм зүйл л дээ, бусад орнууд ч гэсэн энийг ингэж ярьдаг юм билээ, Авлигын эсрэг хууль үнэхээр чухал хууль, гэхдээ бид нар болгоомжтой, цэгцтэй хэрэгжүүлэхгүй бол Монголчууд хоорондоо бие биенийхээ эсрэг материал цуглуулдаг, тэмцдэг, дотоод эв нэгдлийг алдагдуулсан иймэрхүү нөхцөл байдал болгохгүй байх, бас нэгнийхээ эсрэг хандах хэрэгсэл болгохгүй байхад анхаармаар юм шиг байгаа юм. Гэх мэтчилэнгээр ер нь энэ хуулиудад анхааралтай, болгоомжтой, хэрэгжилтэд нь хяналт тавьж ажиллах явдал бол чухал гэж ингэж бодож байна.

Тэр утгаараа энэ байгууллагуудыг, энэ хуулийг хэрэгжүүлэх нөхцөлүүдийг Их Хурал бүрдүүлж өгөх ёстой, тэр утгаараа энэ дэд даргыг томилох асуудлыг хэлэлцээд шийдвэрлэх ёстой байхаа гэж бодож байна. Зарим улсууд яах вэ цагдаагийн байгууллагаас хүн томилох, прокурорын байгууллагаас томилох нь оновчтой юу, тагнуулын байгууллагаас оновчтой юу гэсэн олон янзын санал гаргаж байгаа, миний хувьд энэ орж ирсэн Сундуйсүрэн гэдэг хүнийг цагдаагийн байгууллагад анхан шатнаас нь ажилласан, дунд шатны байгууллагад бас тодорхой ажлын дадлага, туршлага хуримтлуулсан, залуу хүн байна, хөдөлмөрийн гараагаа 90 оноос хойш эхэлсэн хүн юм байна, нийгмийн шинэ харилцаанд хөдөлмөрлөж эхэлсэн учраас шинэ нийгмийн өнөөгийн хандлага, чиглэлийг анхнаасаа өөрийн суурь хүмүүжил болгож хэвшсэн ийм залуу хүн юм. 

Энэ утгаараа энэ Авлигын эсрэг тэмцэх үйл хэрэг, энэ хуулийг хэрэгжүүлэхэд бас шинэ хандлагаар оролцох боломжтой хүн гэж хувьдаа дүгнэж байгаа юм. Тийм учраас Сундуйсүрэнг дэмжиж оролцвол яасан юм бэ гэсэн ийм саналыг дэмжиж байгаа гэдгийг хэлье. Дотооддоо цагдаагийн академи төгссөн, 5 жил ажиллачихаад ОХУ-ын цагдаагийн академийг бас дүүргэсэн, боловсрол сайтай ийм хүн юм байна, залуу хүн байна, тийм учраас Сундуйсүрэнг дэмжиж Авлигын эсрэг байгууллагын дэд даргаар томилж тэр байгууллагын ажиллах нөхцөлийг бүрдүүлбэл зүйтэй, энэ дээр цаг хугацаа алдаад хэрэггүй гэсэн ийм саналыг оруулж байна. Анхаарал тавьсанд баярлалаа.

Ц.Нямдорж: - Гүндалай гишүүн саналаа хэлье, дараа нь санал хураалт явуулна. 

Л.Гүндалай: - Тэгэхээр авлигатай Монгол улс тэмцэх асуудлыг яаралтай түргэн эхлүүлэхгүй бол монгол маань авлигаар ер нь дандаа хойшоо ухраад байгаа шүү дээ, анх 2000 онд УИХ-ын гишүүн болж байхад би нэг мэдээлэл авч байсан. Сонин хэвлэл дээр ч гарч байсан. Монгол улс авлигын индексээрээ олон улсын трансференц интернашнл байгууллагын гаргасан, олон улсад тэр байгууллага л хамгийн бодитой үнэлгээ гаргадаг гэж нэртэй шүү дээ, тэр байгууллагын үнэлгээгээр Монгол улс 2000 онд авлигаараа 43-т явж байсан. Тэгээд 2004 он гэхэд Монгол улс маань 97 болж ухарсан байсан. Тэгэхээр бол энд яаралтай энэ авлигын асуудлаа цэгцлэхгүй бол улс орны хөгжил, эдийн засагт маш их хор хохирол учруулж байгаа нь ойлгомжтой, гол нь энэ Авлигатай тэмцэх энэ газар маань яг одоо ямар ажил хийх гээд байгаа, ямар зүйл дээр анхаарах талаар ерөөсөө энэ хүмүүсийн өөрсдийнх нь амнаас ямар нэг зүйл сонсогдсонгүй.

Би ер нь энэ авлигатай ингэж тэмцэнэ гэж яг хэлж байгаа, дарга нь ч юмуу, одоо энэ дэд даргынх нь программ, зүйл ерөөсөө алга байна. Миний бодлоор ямар нэгэн зүйл бодож, санаж энэ ажил дээрээ очсон гэж нэг л бодогдохгүй байна. Авлигатай тэмцэх газрын даргыг ийм нэг газрын даргаар таныг тавьчих уу, та л ер нь болох юм байна гэнгүүт би тэгье гээд л нэр нь орж ирсэн болов уу, дэд дарга нь ч гэсэн иймэрхүү маягаар ороод ирсэн болов уу гэж би бодоод байгаа мю.

Тэгэхээр яаралтай дарга, дэд дарга 2 юу хийх вэ, яаж энэ авлигын үүд хаалгыг хаах вэ гэдэг дээр онцгой анхаармаар байгаа юм. Мэдээж цагдаад ажиллаж байсан хүний хувьд авлига чухам хаана байдаг вэ, яадаг вэ гэдгийг бас нарийн мэдэх тийм мэргэжлийн мэдрэмж, ур чадвар байгаа гэдэгт нэг талаас бол итгэж байна. Гэтэл нөгөө талаас энэ авлига гэдэг чинь өөрөө зөвхөн юу гэдэг юм, нэг авлигатай тэмцэх газар байгуулснаар авлигагүй болчихгүй, тэрийг зөвхөн Ерөнхийлөгч, аль эсвэл шүүх, цагдаа, энэ Их Хурал шийдчихгүй, энэ чинь маш олон талаас нь бодож, ярьж, үүд хаалгы нь хумих, эрх зүйн орчныг нь бүрдүүлэхээс эхлээд олон юм байгаа шүү дээ. Тэгэхээр энэ 2 дарга маань, ялангуяа энэ шинээр томилогдож байгаа дэд дарга маань энэ дээр яаж идэвх зүтгэлтэй, үнэхээр орчин үеийн шинжлэх ухаанд тулгуурласан, энэ хурдтай өсч байгаа энэ эрин зуунд яаж энэ ажлыг хийх гээд байгаа юм гэдэг дээрээ бас толгойгоо үнэхээр их ажиллуулах шаардлагатай гэж би бодож байна.

Тэгээд энэ Сундуйсүрэнг гуайн оруулж ирсэн материалыг харж байхад жишээлбэл ямар нэгэн хэлний боловсрол ч юмуу, аль эсвэл гадаад дотоодод энэ талаар бас 1, 2 жил ч ядахдаа сууж сурсан ийм зүйл харагдахгүй, зөвхөн нэг монгол талдаа байгаад байгаа харагдаад байна л даа. Тэгэхээр энэ гадаадын байгууллагууд, улс орнууд авлигатай яаж тэмцэж байсан талаар мэдээлэл авах, энэ олон хэлхээ харилцаа тогтоох, туршлагы нь судлах, энэ асуудал маш чухал учраас Дангаасүрэн гуай, Сундуйсүрэн гуай энэ 2-ыг бас гадаад харилцаан дээрээ онцгой анхаарч, бусдын туршлагыг судлахгүй бол бид өнөөдөр яг монгол аргаараа, монгол маягаараа, монгол цагдаагийн аргаар ч юмуу, энүүхэн дотроо эргэлдээд байх юм бол хэзээ ч бид нар авлигатай тэмцэхгүй. Тийм учраас ядахдаа дарга нь, ядахдаа дэд дарга нь аль нэг нь хэлний өндөр боловсролтой, гадаад, дотоод харилцаатай, ийм байсан бол би зүгээр байсан гэж бодох юм. Тийм учраас та бүхэн ялангуяа энэ өөрийнхөө газартаа тэр өөрсдийнхөө зарим нэгэн тийм сул талыг нөхсөн ийм албан хаагчдыг авч ажиллуулахгүй бол авлигтай тэмцэх асуудал дээр урагшаа ахиц дэвшил гарахгүй гэж би хувьдаа бодож ингэж захиж байгаа юм шүү.

Тэгээд энэ хүмүүсийг батлаад ажилд нь түргэн оруулсан нь дээрээ. Тэгээд УИХ-тайгаа хамтарч сайн ажиллах хэрэгтэй, ер нь энэ бэлэн мөнгөөр наймаа хийдэг асуудал, гараас гар дээр өгдөг асуудал, энэ болгон дээр хуулийн төслийнх нь юм хумыг яам, яамаараа дамжуулж олгож, бид нар дэмжих тал дээр нь хамтран ажиллах нь зүйтэй.

Ц.Нямдорж: - Гишүүд саналаа хэллээ, одоо санал хураалтаа явуулъя. Байнгын хорооны дүгнэлт уншсан.

Монгол Улсын Ерөнхийлөгчийн санал болгосноор Доржийн Сундуйсүрэнг Авлигатай тэмцэх газрын дэд даргаар томилъё гэсэн санал хураалт явуулъя.

Санал хураалтанд 50 гишүүн оролцож, 35 гишүүн зөвшөөрч, 15 гишүүн татгалзсан байна. 70.0 хувийн саналаар Сундуйсүрэнг томилох санал дэмжигдэж байна.

Би тогтоол уншаад редакций нь хамт уншаад батлуулъя, дахин дахин тарааж хэрэггүй байх, Монгол Улсын Их Хурлын тогтоол 2007 оны 2 дугаар сарын 5-ны өдөр, Авлигатай тэмцэх газрын дэд даргыг томилох тухай, Авлигын эсрэг хууийн 21 дүгээр зүйлийн 21.1 дэх хэсгийг үндэслэн Монгол Улсын Их Хурлаас тогтоох нь:

1.Доржийн Сундуйсүрэнг Авлигатай тэмцэх газрын дэд даргаар томилсугай, энэ тогтоолыг 2007 оны 2 дугаар сарын 6-ны өдрөөс эхлэн дагаж мөрдөнө гэсэн тогтоол байна, энэ тогтоолыг баталъя гэсэн санал хураалт явуулъя.

Э.Бат-Үүл: - Даргаа батлагдсантай холбогдуулж үг хэлмээр байна.

Ц.Нямдорж: - Би түрүүн дэг уншаад сууж байна л даа. 43.7-д албан тушаалтны санал, байнгын хорооны санал дүгнэлттэй холбогдуулан, түүнчлэн нэр дэвшигчээс асуулт асууж, үг хэлж болно гэж байгаа юм, санал хураахын өмнө гэсэн үг.

Санал хураалтанд 51 гишүүн оролцож, 36 гишүүн зөвшөөрч, 15 гишүүн татгалзсан байна. 70.6 хувийн саналаар Сундуйсүрэнг томилох тогтоол батлагдаж байна, редакци сонссон /12.46 цагт/ гэж ойлголоо. Ажлын амжилт хүсье, ажлаа сайн хий, хууль нь шинэ, байгууллага нь шинэ, бүрэлдэхүүн нь шинэ, нөхцөл нь шинэ, ийм 4 шинийн дунд та нарт ажиллах шаардлага гарна шүү, ажлаа сайн хийгээрэй, амжилт хүсье.

Энэ асуудлыг хэлэлцэж дууслаа.

Уг асуудлыг 12 цаг 47 минутанд хэлэлцэж дуусав.

Хоёр.Засгийн газрын гишүүнийг томилох тухай
Ц.Нямдорж: - Засгийн газрын гишүүдийг томилох асуудлыг хэлэлцье. Нийгмийн хамгаалал, хөдөлмөрийн сайд, Эрүүл мэндийн сайдын асуудал байгаа, Ерөнхий сайд Энхболдыг индэрт урьж байна.

М.Энхболд: - УИХ-ын дарга, эрхэм гишүүд ээ, та бүхний энэ өдрийн амар амгаланг айлтгая.

Монгол Улсын Их Хурлын 2007 оны 1 дүгээр сарын 4-ний өдрийн 1 дүгээр тогтоолоор Монгол улсын Засгийн газрын гишүүн, Эрүүл мэндийн сайдыг огцруулж, мөн оны 2 дугаар сарын 1-ний өдрийн 11 дүгээр тогтоолоор Нийгмийн хамгаалал, хөдөлмөрийн сайдыг үүрэгт ажлаас нь чөлөөлсөнтэй холбогдуулан орон гарсан Засгийн газрын гишүүнийг нөхөн томилох асуудлыг УИХ-д хуулийн дагуу оруулж байна. 

Засгийн газрын тухай хуулийн 23 дугаар зүйлийн 1 дэх хэсгийн 1 дэх заалтад “Ерөнхий сайд нь Ерөнхийлөгчтэй зөвшилцсөний үндсэн дээр Засгийн газрын бүтэц, бүрэлдэхүүнд өөрчлөлт оруулах, Засгийн газрын гишүүнийг томиох, албан тушаалаас чөлөөлөх, огцруулах саналаа УИХ-д өргөн мэдүүлнэ” гэж заасны дагуу Дамдингийн Дэмбэрэлийг Засгийн газрын гишүүн, Нийгмийн хамгаалал, хөдөлмөрийн сайдаар, Данзандаржаагийн Туяаг Засгийн газрын гишүүн, Эрүүл мэндийн сайдаар тус тус томилуулах саналаа Монгол Улсын Ерөнхийлөгчтэй зөвшилцсөний үндсэн дээр УИХ-д өргөн мэдүүлж байна.

Дэмбэрэл, Туяа нарын Засгийн газрын үйл ажиллагааны мөрийн хөтөлбөрийг хэрэгжүүлэх болон Засгийн газрын танхимд нэгдмэл зохион байгуулалттай ажиллах чадвар, тухайн ажил үүргийг гүйцэтгэх мэргэшлийн түвшин, хуримтлуулсан туршлага, олон түмний дундах нэр хүнд, шударга зарчимч, ажил хэрэгч чанар, удирдан зохион байгуулах чадвар зэргийг үндэслэн Засгийн газрын гишүүнээр томилуулахаар танилцуулж байгаа юм.

Дамдингийн Дэмбэрэл 1941 онд Ховд аймагт төрсөн, 1960 онд Ховд аймгийн арван жилийн 1 дүгээр дунд сургууль, 1964 онд Монгол Улсын Их сургуулийн эдийн засгийн дээд сургуулийг, 1977 онд ОХУ-ын Москва хотын нийгмийн ухааны академийг тус тус төгссөн, эдийн засагч, улс төрч мэргэжилтэй, орос, англи хэлний зохих мэдлэгтэй, ам бүл 6, гэр бүл, 4 хүүхдийн хамтаар амьдардаг.

Дэмбэрэл Ховд аймгийн Худалдаа бэлтгэлийн удирдах газрын орлогч дарга, Ховд аймгийн МАХН-ын хороонд улс төр, гэгээрлийн кабинетэд эрхлэгч, лектор, Ховд аймгийн ХЗЭ-ийн хорооны нэгдүгээр нарийн бичгийн дарга, МХЗЭ-ийн Төв хорооны эвлэлийн байгууллагын хэлтсийн эрхлэгч, МАХН-ын Төв хороонд зохион байгуулагч, МАХН-ын төв хороонд зохион байгуулагч, МАХН-ын төв хороонд зохион байгуулагч, группийн ахлагч, Завхан аймгийн МАХН-ын хорооны нэгдүгээр нарийн бичгийн дарга, Монгол Улсын Бага Хурлын гишүүн, 1992 оноос Монгол Улсын Их Хурлын гишүүнээр өнөөг хүртэл ажиллаж байгаа. 

Төрийн албанд 41 жил ажилласан, улс төрийн албанд 15 жил ажилласан хүн байна.

Данзандаржаагийн Туяа 1954 онд Дорноговь аймагт төрсөн, ам бүл 3, 2 хүүхдийн хамтаар амьдардаг. 1972 онд Дорноговь аймгийн төвийн арван жилийн сургууль, 1978 онд тухайн үеийн Иркутск хотын Анагаах ухааны дээд сургууль, 1993 онд ХБНГУ-ын Гумбольдын Их сургуулийн докторантурыг тус тус төгссөн, эм зүйч мэргэжилтэй, эм зүйн ухааны доктор цолтой, орос, герман, англи хэлний зохих түвшний мэдлэгтэй хүн байна.

Туяа Шинжлэх ухааны академийн Байгалийн нэгдлийн хүрээлэнд эрдэм шинжилгээний ажилтан, Шинжлэх ухааны академийн Ардын эмнэлгийн хүрээлэнд эрдэм шинжилгээний ажилтан, лабораторийн эрхлэгч, Эрдэнэт хотын 1 дүгээр эмийн санд эрхлэгч, мөн хотын Эрүүл мэндийн хяналтын албаны орлогч дарга зэрэг ажлыг хийж байгаад 2001 ооос Монгол Улсын Их Хурлын гишүүнээр өнөөг хүртэл ажиллаж байна.

Төрийн албанд 19 жил ажилласан, улс төрийн албанд 6 дахь жилдээ ажиллаж байгаа ийм хүн байна, асуудлыг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Ц.Нямдорж: - Ерөнхий сайдад баярлалаа, Нийгмийн бодлогын байнгын хорооны дүгнэлт гарсан, Ганди дарга танилцуулна.

Т.Ганди: - УИХ-ын дарга, эрхэм гишүүд ээ, Монгол улсын Үндсэн хуулийн Гучин есдүгээр зүйлийн 3 дахь хэсэгт заасан журмын дагуу Монгол Улсын Ерөнхий сайдаас УИХ-ын гишүүн Дамдингийн Дэмбэрэлийг Монгол Улсын Засгийн газрын гишүүн, Нийгмийн хамгаалал, хөдөлмөрийн сайдаар, УИХ-ын гишүүн Данзандаржаагийн Туяаг Монгол Улсын Засгийн газрын гишүүн, Эрүүл мэндийн сайдаар тус тус томилуулахаар өргөн мэдүүлсэн саналыг Нийгмийн бодлого, боловсрол, соёл, шинжлэх ухааны байнгын хороо 2007 оны 2 дугаар сарын 6-ны өдрийн хуралдаанаараа хэлэлцээд дараахь дүгнэлтийг УИХ-ын нэгдсэн хуралдаанд оруулж байна:

1.Дамдингийн Дэмбэрэл нь хууль тогтоох эрх мэдлийн байгууллагад олон жил ажиллаж байгаа бөгөөд тухайн ажил үүргийг гүйцэтгэх мэргэшлийн түвшин, хуримтлуулсан туршлага, удирдан зохион байгуулах чадварыг нь үндэслэн Засгийн газрын үйл ажиллагааны хөтөлбөрийг хэрэгжүүлэх болон Засгийн газрын танхимд нэгдмэл зохион байгуулалттай ажиллах чадвартай боловсон хүчин гэж үзэж түүнийг Монгол Улсын Засгийн газрын гишүүн, Нийгмийн хамгаалал, хөдөлмөрийн сайдаар томилуулах Ерөнхий сайдын саналыг хуралдаанд оролцсон гишүүд санал нэгтэй дэмжсэн болно.

2.Данзандаржаагийн Туяагийн тухайн ажил үүргийг гүйцэтгэх мэргэшлийн түвшин, хуримтлуулсан туршлага, удирдан зохион байгуулах чадварыг нь үндэслэн Засгийн газрын үйл ажиллагааны хөтөлбөрийг хэрэгжүүлэх болон Засгийн газрын танхимд нэгдмэл зохион байгуулалттай ажиллах чадвартай боловсон хүчин гэж үзэж түүнийг Эрүүл мэндийн сайдаар томилуулах Ерөнхий сайдын саналыг хуралдаанд оролцсон гишүүд санал нэгтэй дэмжсэн болно.

УИХ-ын дарга, эрхэм гишүүд ээ, Дамдингийн Дэмбэрэлийг Монгол Улсын Засгийн газрын гишүүн, Нийгмийн хамгаалал, хөдөлмөрийн сайдаар, Данзандаржаагийн Туяаг Монгол улсын Засгийн газрын гишүүн, Эрүүл мэндийн сайдаар тус тус томилох тухай асуудлыг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Ц.Нямдорж: - Ганди гишүүнд баярлалаа, Ерөнхий сайдын танилцуулга, байнгын хорооны дүгнэлтээс асуух гишүүн байна уу? Алга байна. Санал хэлэх хүн байна уу, нэрсээ өгье. Гантөмөр гишүүн, Бат-Үүл гишүүн санал хэлье гэж байна, Гантөмөр гишүүн, дараа нь Бат-Үүл.

Л.Гантөмөр: - Би 2 яамны сайд томилогдох гэж байгаатай холбогдуулаад бодож, санаж явдаг зүйлээ эхэлье гэж бодсон юм. Нэгдүгээрт энэ Нийгмийн хамгаалал, хөдөлмөрийн сайдад Дэмбэрэл гишүүнд хандаж 2 зүйлийг тодотгож хэлмээр байна. Нийгмийн хамгаалал, хөдөлмөрийн яам байгуулагдсан цагаасаа эхлээд нийгмийн хамгааллын асуудал дээр түлхүү анхаарал хандуулж ирсэн байгаа, тэр ч утгаараа 2000 оноос хойш ажилласан байдлыг харах юм бол нийгмийн хамгааллын чиглэлийн алхмууд нэлээд түлхүү хийгджээ. Гэвч яг өнөөдөр Монгол улсад маань тулгараад байгаа асуудал бол хамгийн гол асуудал нь хөдөлмөр эрхлэлтийн асуудал байгаа гэдгийг байнга хардаг байх шаардлага байна. 

Тэгэхийн тулд хөдөлмөр эрхлэлтийг дэмжих чиглэлээр Засгийн газрын зүгээс өнөөдрийг хүртэл хийж хэрэгжүүлсэн бодитой ажил гэвэл их бага байгаа юм. Тэгээд хөдөлмөр эрхлэлт гэж юу вэ гэдэг үндсэн харж байгаа өнцгөө тодорхой болгох, өөрчлөх шаардлага байгаа юм. Юу гэхээр бид бол олон хүмүүс хувийн хэвшилд үр бүтээлтэй ажиллаж, баян болох энэ үзэл баримтлалыг дэмжиж ажиллах шаардлага байгаа юм. Ингэхийн тулд тодорхой хөрөнгө санхүү босгоод бизнес эрхлэх гэж байгаа тэр бичил бизнес эрхлэгчдийг төр дэмжиж ажиллаж чаддаггүй юмаа гэхэд хориг саад болж байгаа зүйл дээр нь аягүй их анхаармаар байна. Жишээлбэл хаврын чуулган хүртэл би шинэ сайд гол анхаарч ажиллах зүйл бол ийм ийм дүрэм, журам, хувийн секторын өсөлт дэвшилтэнд садаа болж байгаа юм байна гэдгийг тодорхой гаргаж тавьмаар байгаа юм. Жишээлбэл Улаанбаатар хотод кафе ажиллуулах гээд зүдэрч байгаа хүн дээр өдөрт хичнээн байцаагч яаж очиж байна, ямар дүрэм журам тэнд үйлчилж байна, тэр улсууд яагаад ажиллаж байгаа ажилчдынхаа цалинг тодорхой нэмж чадахгүй байна, энэ дээр тодорхой тодорхой дүгнэлтүүдийг Хөдөлмөр, нийгмийн хамгааллын яамнаас гаргах шаардлага байгаа юм. Энэ дээр Дэмбэрэл гишүүнийг анхаарч ажиллаасай гэж нэгдүгээрт бодож саналаа хэлсэн юм.

Дараа нь Эрүүл мэндийн яамны бодлогыг хараад байхад бас мөн ялгаагүй эрүүл мэндийн салбар ямар улс оронд өндөр түвшинд очиж байна вэ гэхээр ялгаагүй хувийн хэвшлийг дэмжсэн улс орнуудад өнөөдөр эрүүл мэндийн салбар аягүй зөв тогтолцоотой болж байна. Тийм болохоор би зүгээр өнөөдрийг хүртэл ажилласан сайдууд муу, сайн гэж би сайн хэлж мэдэхгүй юм. Хувийн хэвшлийн сайн эмнэлгүүд өнөөдөр түрж гарахгүй байгаа шалтгаануудыг тодруулаачээ, тэр улсуудад лиценз олгож байгаа байдалдаа эргэж анхаараачээ гэдэг саналыг хэлмээр байгаа юм. Тэгээд таныг сайд байх хугацаанд 2, 3 шинэ эмнэлэг хувийн салбарт гарч ирэх, эмнэлгийн 2, 3 шинэ үйлчилгээ бий болох юм бол энэ нь энэ яамыг удирдаж байгаа хүмүүсийн гавъяа болох болов уу гэж ингэж бодож байна. Ийм л саналыг хэлэх гэсэн юм.

Ц.Нямдорж: - Бат-Үүл гишүүн саналаа хэлье.

Э.Бат-Үүл: - Үндсэн хууль ёсоор бол УИХ-д сайд бүрийг нэг бүрчлэн хэлэлцэж шийдвэрлэх ёстой, гэхдээ манай Улсын Их Хуралд сайдыг хэлэлцэж шийдвэрлэдэг тэр дэг журам хэрэгжихээ байсаар их удсан л даа. Тэгээд би юуны өмнө эхлээд Хувьсгалт намд хандаж нэг зүйл хэлмээр байгаа юм. Ер нь бусад намуудтай түншилж, хамтарч ажиллачихаад хулхидаж, худлаа ярьж мэхэлдгээ үүгээр эцэс болгоорой гэж хэлмээр байна, энийгээ ер нь эцэс болгосон нь дээр шүү. Та нарын тэр хулхиддаг, мэхэлдгий чинь монголчууд тэнэг биш юм болохоороо харж л байгаа, мэдэж л байгаа. 

Гэхдээ одоо орж ирж байгаа сайд нарыг би бол дэмжинэ гэж бодож байгаа, яагаад гэхээр зэрэг Хувьсгалт нам дангаараа засаг байгуулах тэр чиглэл рүү явж байгаа гэж ингэж ойлгож байгаа, энэ бол их зөв зүйл, энэ бол үнэхээр монголын энэ төрийн үйл ажиллагааг засамжлахад энэ төрд учирчихаад байгаа ийм бусармаг явдлыг засч, тохинуулахад зайлшгүй өнөөдөртөө байгаа хамгийн зөв чиглэл, алхам гэж үзэж байгаа учраас дэмжье гэж бодож байгаа. Тэгэхээр та нар энэ үйл ажиллагаагаар цаашдаа ер нь тууштай явах нь зүйтэй байхаа. Ингэвэл парламентат ёс, өөрөөр хэлбэл эрх баригч олонхи, сөрөг хүчний ажил хэрэгч мэтгэлцээний индэр болсон парламентын нэр хүнд өсөх, жинхэнэ парламентат ёс төлөвших ийм нигууртай юм гэж бодож. Тэгээд би МАХН наад хулхиддаг явдлаа эцэслээрэй гэж хэлмээр байна.

Ц.Нямдорж: - Санал хураалт явуулъя. Дэгийн дагуу нэр өгсөн гишүүд үгээ хэлж дууслаа, одоо Нийгмийн бодлогын байнгын хорооны дүгнэлтээр санал хураая.

Дамдин овогтой Дэмбэрэлийг Монгол Улсын Засгийн газрын гишүүн, Нийгмийн хамгаалал, хөдөлмөрийн сайдаар томилъё гэсэн санал хураалт явуулъя.

Санал хураалтанд 58 гишүүн оролцож, 58 гишүүн зөвшөөрч, 100 хувийн саналаар Дэмбэрэл гишүүн Засгийн газрын гишүүн, Нийгмийн хамгаалал, хөдөлмөрийн сайдаар томилогдож байна. /УИХ-ын гишүүд алга ташиж баяр хүргэв/.

Дараачийнх, Данзандаржаа овогтой Туяаг Монгол Улсын Засгийн газрын гишүүн, Эрүүл мэндийн сайдаар томилъё гэсэн санал хураалт явуулъя.

Э.Бат-Үүл: - Нэг бүрчлэн хэлэлцэх ёстой, санал хэлмээр байна.

Ц.Нямдорж: - Бат-Үүл гишүүн сар орчим байхгүй байсан, их төсөөрч дээ, Улсын Их Хурлын ажлаас. Санал байхгүй. 2 гишүүнийг тусад нь санал хурааж байна.

Санал хураалтанд 59 гишүүн оролцож, 57 гишүүн зөвшөөрч, 2 гишүүн татгалзсан байна. 96.6 хувийн саналаар Туяа гишүүнийг Эрүүл мэндийн сайдаар томилж байна. /УИХ-ын гишүүд алга ташиж баяр хүргэв/.

Тогтоол уншаад батлуулъя. Монгол Улсын Үндсэн хуулийн Хорин тавдугаар зүйлийн 1 дэх хэсгийн 6 дахь заалт, Засгийн газрын тухай хуулийн 21 дүгээр зүйлийн 1, 2 дахь хэсэг, санал хураалтын дүнг үндэслэн Монгол улсын Их Хурлаас Тогтоох нь:

1.Засгийн газрын гишүүн, сайдаар дор дурдсан хүмүүсийг томилсугай: 1.Монгол улсын Засгийн газрын гишүүн, Нийгмийн хамгаалал, хөдөлмөрийн сайдаар Дамдингийн Дэмбэрэлийг, 2.Монгол Улсын Засгийн газрын гишүүн, Эрүүл мэндийн сайдаар Данзандаржаагийн Туяа.

2.Энэ тогтоолыг 2007 оны 2 дугаар сарын 6-ны өдрөөс эхлэн дагаж мөрдөнө, редакци сонссон гэж үзээд энэ тогтоолыг баталъя гэсэн санал хураалт явуулъя.

Санал хураалтанд 60 гишүүн оролцож, 55 гишүүн зөвшөөрч, 5 гишүүн татгалзсан байна. 91.7 хувийн саналаар тогтоол батлагдаж байна. /13.03 цагт/

Редакцийн санал байгаа юу, гишүүдэд, байхгүй бол дараачийн асуудлаа хэлэлцэх үү?

Дэмбэрэл гишүүн, Туяа гишүүнд сайд болсонд баяр хүргэе, ажлаа сайн хийгээрэй /УИХ-ын гишүүд алга ташиж баяр хүргэв/.

Завсарлаад 3-аас эхэлье.

Өглөөний нэгдсэн хуралдаан 13.05 цагт завсарлаж, оройн нэгдсэн хуралдаан 15.25 цагт эхлэв.

Гурав.Хүний эрхийн үндэсний комиссын гишүүд, даргыг 

томилох тухай УИХ-ын тогтоолын төсөл
Ц.Нямдорж: - Хүний эрхийн үндэсний комиссын гишүүд, даргыг томилох тухай УИХ-ын тогтоолын төслийн талаар Хууль зүйн байнгын хороо танилцуулга хийнэ. Мөнх-Оргил даргыг урьж байна.

Ц.Мөнх-Оргил: - Улсын Их Хурлын дарга, эрхэм гишүүд ээ, 

Монгол Улсын Их Хурлын дарга, Монгол Улсын Хүний эрхийн Үндэсний комиссын тухай хуулийн 5 дугаар зүйлийн 5.1-д заасын дагуу Монгол Улсын Ерөнхийлөгчөөс санал болгосон Пүрэвийн Оюунчимэг, Улсын Их Хурлын Хууль зүйн байнгын хорооноос санал болгосон Дарамжавын Солонго, Улсын Дээд шүүхээс санал болгосон Жадамбын Дашдорж нарыг Хүний эрхийн Үндэсний комиссын гишүүнд нэр дэвшүүлэхээр УИХ-д өргөн мэдүүлснийг Хууль зүйн байнгын хороо 2007 оны 2 дугаар сарын 1-ний өдрийн хуралдаанаараа хэлэлцээд хуралдаанд оролцсон гишүүдийн 100 хувийн саналаар дээрх нэр дэвшигчдийг дэмжиж, Улсын Их Хурлын чуулганы нэгдсэн хуралдаанаар хэлэлцэх нь зүйтэй гэж үзлээ.

Мөн Байнгын хороо УИХ-ын даргын санал болгосноор Дарамжавын Солонгоог Хүний эрхийн Үндэсний комиссын даргаар томилуулах асуудлыг дэмжсэн болно.

Нэр дэвшигчдийн талархи танилцуулга, УИХ-ын тогтоолын төслийг та бүхэнд тараасан бөгөөд асуудлыг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Ц.Нямдорж: - Мөнх-Оргил даргад баярлалаа, Байнгын хорооны дүгнэлттэй холбогдуулж асуулт асуух гишүүн байна уу? Алга байна, үг хэлэх гишүүн байна уу? Алга байна.

Хуулийн дагуу комиссын гишүүдийг 6 жилийн хугацаагаар томилдог, эхлээд би комиссын гишүүдийн томилгооны талаар санал хураалт явуулъя.

Монгол Улсын Ерөнхийлөгчөөс санал болгосон Пүрэвийн Оюунчимэгийг Хүний эрхийн комиссын гишүүнээр томилохыг дэмжье гэсэн санал хураалт явуулъя, байнгын хорооны саналаар.

Санал хураалтанд 39 гишүүн оролцож, 34 гишүүн зөвшөөрч, 5 гишүүн татгалзсан байна. 87.2 хувийн саналаар Оюунчимэгийг комиссын гишүүнээр томилохыг дэмжиж байна.

Улсын Их Хурлын Хууль зүйн байнгын хорооноос санал болгосон Дарамжавын Солонгыг Хүний эрхийн комиссын гишүүнээр томилохыг дэмжье гэсэн санал хураалт явуулъя.

Санал хураалтанд 40 гишүүн оролцож, 32 гишүүн зөвшөөрч, 8 гишүүн татгалзсан байна. 80.0 хувийн саналаар Д.Солонгыг дэмжиж байна.

Улсын Дээд шүүхээс санал болгосон Жадамбын Дашдоржийг Хүний эрхийн комиссын гишүүнээр томилъё гэсэн санал хураалт явуулъя. 

Санал хураалтанд 42 гишүүн оролцож, 39 гишүүн зөвшөөрч, 3 гишүүн татгалзсан байна. 92.9 хувийн саналаар Ж.Дашдоржийг томилохыг дэмжиж байна.

Хууль зүйн байнгын хорооны санал болгосноор Монгол улсын Хүний эрхийн үндэсний комиссын даргаар Дарамжавын Солонгыг томилъё гэсэн санал хураалт явуулъя.

Санал хураалтанд 42 гишүүн оролцож, 31 гишүүн зөвшөөрч, 11 гишүүн татгалзсан байна. 73.8 хувийн саналаар Солонгыг даргаар томилох саналыг дэмжиж байна.

Би гишүүдэд тогтоол уншаад батлуулъя.

Монгол улсын Их Хурлын тогтоол, Хүний эрхийн үндэсний комиссын дарга, гишүүнийг томилох тухай.

Монол Улсын Хүний эрхийн үндэсний комиссын тухай хуулийн 5 дугаар зүйлийн 5.1, 5.6 дахь хэсэг, санал хураалтын дүнг үндэслэн Монгол Улсын Их Хурлаас тогтоох нь:

1.Монгол Улсын Хүний эрхийн үндэсний комиссын гишүүнээр Жадамбын Дашдорж, Дарамжавын солонго, Пүрэвийн Оюунчимэг нарыг тус тус томилсугай.

2.Монгол Улсын Хүний эрхийн үндэсний комиссын гишүүнээр томилогдсон Дарамжавын Солонгыг Комиссын даргаар томилсугай.

2007 оны 2 дугаар сарын 6-ны өдөр гэсэн ийм тогтоол байна, энэ тогтоолыг баталъя гэсэн санал хураалт явуулъя.

Санал хураалтанд 45 гишүүн оролцож, 35 гишүүн зөвшөөрч, 10 гишүүн татгалзсан байна. 77.8 хувийн саналаар тогтоолын төсөл батлагдаж байна. /15.33 цагт/

Редакцийн санал байгаа юу, гишүүдэд. Энэ 2 салгаж хиймээр юм шиг байна, гишүүдээ. Эхлээд комиссын гишүүнээр томилсон тогтоолыг тусад нь нэг гаргаад, дараа нь даргы нь томилсон тогтоолы нь салгаж хиймээр юм байна, ингээд хийчихвэл яасан юм. Тэр бас Их Хурлын даргын санал болгосон, барьсан гээд дотроо өөр хугацаатай юм байна лээ. Гэхдээ тогтоол байсан нь дээр байх. Тамгын газар 2 тогтоол хийгээд редакцийг гишүүдэд танилцуулаарай.

Дахиад нэг тогтоол байна. УИХ-ын тогтоол, Хүний эрхийн үндэсний комиссын дарга, гишүүдийг чөлөөлөх тухай. Монгол Улсын Хүний эрхийн үндэсний комиссын тухай хуулийн 6 дугаар зүйлийн 1 дэх хэсгийг үндэслэн УИХ-аас тогтоох нь:

Бүрэн эрхийн хугацаа дуусгавар болсон тул Гүүширийн Далайжамц, Жадамбын Дашдорж нарыг Монгол Улсын хүний эрхийн үндэсний комиссын гишүүнээс, Сүрэнгийн Цэрэндоржийг Монгол Улсын хүний эрхийн үндэсний комиссын гишүүн бөгөөд комиссын даргын үүрэгт ажлаас тус тус чөлөөлсүгэй.

Энэ тогтоолыг комиссын, өнөөдрөөр хийнэ биз дээ, комиссын шинээр томилогдсон гишүүдийн тангараг өргөсөн өдрөөс эхлэн дагаж мөрдөнө.

Бас тангараг өргөдөг байх нь тиймээ, тамгын газрыг сонсоё, Насанжаргал.

Д.Насанжаргал: - Уучлаарай гишүүдээ, энд нэг хуулийн заалт байгаа юм. Комиссын гишүүний бүрэн эрх Үндсэн хуульд тангараг өргөснөөр эхэлж, комиссын гишүүнээр томилогдсон гишүүд тангараг өргөснөөр дуусгавар болно гэсэн ийм заалт байгаа юм. Тэгэхээр батлагдсан өдрөөсөө дагаж мөрдөнө гэхээр зэрэг хоорондоо зөрчилдөх гээд байгаа байхгүй юу.

Ц.Нямдорж: - Тэгвэл саяын редакциар энэ тогтоолыг комиссын шинээр томилогдсон гишүүдийн тангараг өргөсөн өдрөөс эхлэн дагаж мөрдөнө гэсэн редакциар баталъя гэсэн санал хураалт явуулъя.

Дашдоржийн тухайд эхлээд чөлөөлөгдсөн тогтоол нь гараад, дараа нь томилогдсон тогтоол нь гэдгээр, зүгээр албан бичгийн дугаар авна. Бүрэн эрхийн хугацаа дуусч байгаа, тэгээд ахиад томилохоос өөр аргагүй болчихоод байгаа юм.

Санал хураалтанд 49 гишүүн оролцож, 32 гишүүн зөвшөөрч, 17 гишүн татгалзсан байна. 65.3 хувийн саналаар тогтоол батлагдаж байна.

Хүний эрхийн комисс 2001 онд анх байгуулагдсан, энэ комиссыг хуулийн дагуу ажиллуулахад хүчин зүтгэсэн Цэрэндорж, Далайжамц, Дашдорж нартай баяр хүргэж, талархал илэрхийлж байна. Бас шинээр томилогдсон Солонго, Оюунчимэг, Дашдорж нарт баяр хүргэж байна, та бүхэн ажлаа сайн хийгээрэй, хүний эрхийн асуудал эмзэг асуудал, хууль хяналтын байгууллага, төрийн бусад байгууллагуудтай хамтарч ажиллаарай. Дашдоржоосоо бас үгий нь сонсож туршлагад нь тулгуурлаж ажиллаарай гэж шинээр томилогдсон 2 гишүүнд нь хэлье, ингээд энэ асуудлыг хэлэлцэж дууслаа /алхаа тогшив/. /УИХ-ын гишүүд алга ташиж баяр хүргэв/.

Уг асуудлыг 15 цаг 37 минутанд хэлэлцэж дуусав.

Ц.Нямдорж: - Дараагийн асуудал Гүндалай гишүүн хуулийн дагуу асуудал тавьсан, Гүндалай гишүүнийг индэрт урьж байна. Засгийн газрын гишүүнийг огцруулах тухай асуудлыг хэлэлцье, өглөө Хүний эрхийн комиссын асуудлыг шийдсэний дараа чөлөөлөх асуудлыг ярина гээд тогтчихсон учраас энэ асуудалд оръё. Гүндалай гишүүн асуудал оруулахаа мартаагүй биз дээ. Санаачлагч эхлээд саналаа хэлдэг, дараа нь байнгын хороо дүгнэлтээ хэлдэг дэгтэй. Гүндалайг иртэл дараачийн асуудлаа хэлэлцье.

Дөрөв.Авлигын эсрэг хуульд өөрчлөлт оруулах тухай хуулийн төсөл /анхны хэлэлцүүлэг/

Ц.Нямдорж: - Авлигын эсрэг хуульд нэмэлт өөрчлөлт оруулах тухай хуулийн төслийг хэлэлцье, Мөнх-Оргил даргыг индэрт урьж байна. Жаргал гишүүн.

Ц.Жаргал: - УИХ-ын дарга, эрхэм гишүүд ээ, УИХ-ын гишүүн Ц.Мөнх-Оргилоос УИХ-д өргөн мэдүүлсэн Авлигын эсрэг хуульд өөрчлөлт оруулах тухай хуулийн төслийн хэлэлцэх эсэх асуудлыг УИХ-ын чуулганы 2007 оны 1 дүгээр сарын 31-ний өдрийн нэгдсэн хуралдаанаар хэлэлцэж Хууль зүйн байнгын хороонд шилжүүлсэн билээ.

Байнгын хорооны 2007 оны 2 дугаар сарын 1-ний өдрийн хуралдаанаар хуулийн төслийн анхны хэлэлцүүлгийг явуулав.

Байнгын хорооны хуралдаанд оролцсон нийт гишүүд дараахь зарчмын саналыг дэмжлээ. Үүнд:

Нэг.Төслийн 1 дүгээр зүйлийг “Авлигын эсрэг хуулийн 10.4, 14.1-д заасан хөрөнгө, орлогын мэдүүлэг гаргах, хэвлэн нийтлэх хугацааг 2007 оны хувьд 6 дугаар сарын 15-ны дотор шинэчлэн гаргах, 3 дугаар улиралд багтаан “Төрийн мэдээлэл” эмхтгэлд хэвлэн нийтлэх ба цахим сүлжээнд байрлуулсугай” гэж өөрчлөх.

Хоёр.Дээрх саналтай холбогдуулан Авлигын эсрэг хуульд өөрчлөлт оруулах тухай хуулийн төслийн нэрийг “Авлигын эсрэг хуулийн зарим заалтыг дагаж мөрдөх журмын тухай хууль” гэж өөрчлөх.

Хуулийн төслийг анхны хэлэлцүүлгээр батлах боломжтой гэсэн горимын саналыг Байнгын хороо дэмжсэн болно.

Байнгын хорооноос гаргасан санал, дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Ц.Нямдорж: - Баярлалаа, Жаргал гишүүнд, асуулт асуух гишүүн байна уу, үгүй байна, саналтай гишүүн байна уу? Алга байна.

Байнгын хорооноос ирүүлсэн саналаар санал хураалт явуулъя.

Ийм санал ирсэн байна, гишүүдээ, байнгын хорооноос. Төслийн 1 дүгээр зүйлийг “Авлигын эсрэг хуулийн 10.4, 14.1-д заасан хөрөнгө, орлогын мэдүүлэг гаргах, хэвлэн нийтлэх хугацааг 2007 оны хувьд 6 дугаар сарын 15-ны дотор шинэчлэн гаргах, 3 дугаар улиралд багтаан “Төрийн мэдээлэл” эмхтгэлд хэвлэн нийтлэх ба цахим сүлжээнд байрлуулсугай” гэж өөрчлөх гэсэн ийм санал байна, энэ саналыг дэмжье гэсэн санал хураалт явуулъя. 

Санал хураалтанд 49 гишүүн оролцож, 34 гишүүн зөвшөөрч, 15 гишүүн татгалзсан байна. 69.4 хувийн саналаар Эрдэнэбүрэн гишүүний гаргасан байнгын хороо дэмжсэн нэгдэх санал дэмжигдэж байна.

Асуудал ийнхүү шийдвэрлэгдэж байгаатай холбогдуулан хуулийн төслийн нэрийг “Авлигын эсрэг хуулийн зарим заалтыг дагаж мөрдөх журмын тухай хууль” гэж өөрчлөх гэсэн байна, энэ саналыг дэмжье гэсэн санал хураалт явуулъя.

Санал хураалтанд 50 гишүүн оролцож 39 гишүүн зөвшөөрч, 11 гишүүн татгалзсан байна. 78.0 хувийн саналаар хуулийн нэрний талаархи Байнгын хорооны санал дэмжигдэж байна.

Байнгын хорооноос төслийг анхны хэлэлцүүлгээр баталъя гэсэн горимын санал гарсан, энэ саналыг дэмжье гэсэн санал хураалт явуулъя.

Санал хураалтанд 50 гишүүн оролцож 37 гишүүн зөвшөөрч, 13 гишүүн татгалзсан байна. 74.0 хувийн саналаар горимын санал дэмжигдэж байна.

Авлигын эсрэг хуулийг дагаж мөрдөх журмын тухай хуулийг баталъя гэсэн санал хураалт явуулъя.

Санал хураалтанд 50 гишүүн оролцож 43 гишүүн зөвшөөрч, 7 гишүүн татгалзсан байна. 86.0 хувийн саналаар энэ хууль батлагдаж байна /15.46 цагт/.

Уг асуудлыг 15 цаг 47 минутанд хэлэлцэж дуусав.

Тав.Нөхөн олговрын доод хэмжээг шинэчлэн тогтоох тухай
УИХ-ын тогтоолын төсөл /анхны хэлэлцүүлэг/

Ц.Нямдорж: - Нөхөн олговрын доод хэмжээг шинэчлэн тогтоох тухай УИХ-ын тогтоолыг хэлэлцье, Ганди дарга танилцуулна. Ганди даргыг индэрт урьж байна.

Хүний эрхийн үндэсний комиссын гишүүдийг чөлөөлөх тогтоолын төслийг батлахад 49 гишүүн орж, 32 зөвшөөрч, 17 татгалзсан, 65.3 хувийн саналаар тогтоолын төсөл дэмжигдсэн байна шүү, энийг бас тогтоолд хэлчихье.

Т.Ганди: - УИХ-ын дарга, эрхэм гишүүд ээ, Монгол улсын Засгийн газраас 2007 оны 1 дүгээр сарын 16-ны өдөр УИХ-д өргөн мэдүүлсэн “Нөхөн олговрын доод хэмжээг шинэчлэн тогтоох тухайУИХ-ын тогтоолын төсийг нэгдсэн хуралдаанаар хэлэлцэх эсэх асуудлыг УИХ-ын 2007 оны 1 дүгээр сарын 18-ны өдрийн нэгдсэн хуралдаанаар хэлэлцэж анхны хэлэлцүүлэгт бэлтгүүлэхээр Нийгмийн бодлого, боловсрол, соёл шинжлэх ухааны байнгын хороонд шилжүүлсэн билээ.

Тэтгэвэр нь түр зогсоогдсон иргэдийн авч байгаа нөхөн олговрын доод хэмжээг 2007 оны 1 дүгээр сарын 1-ний өдрөөс эхлэн 51750 төгрөгөөр шинэчлэн тогтоохыг Байнгын хорооны хуралдаанд оролцсон УИХ-ын гишүүд дэмжлээ.

Тогтоолын төслийн талаар зарчмын зөрүүтэй санал гараагүй тул УИХ-ын гишүүн С.Ламбаа, Б.Эрдэнэсүрэн нар “Нөхөн олговрын доод хэмжээг шинэчлэн тогтоох тухай” УИХ-ын тогтоолын төслийг анхны хэлэлцүүлгээр нь батлах боломжтой гэсэн санал гаргасныг хуралдаанд оролцсон нийт гишүүд уг горимын саналыг дэмжсэн болно.

УИХ-ын дарга, эрхэм гишүүд ээ, “Нөхөн олговрын доод хэмжээг шинэчлэн тогтоох тухай” УИХ-ын тогтоолын төслийг анхны хэлэлцүүлэгт бэлтгэсэн асуудлаар Нийгмийн бодлого, боловсрол, соёл, шинжлэх ухааны байнгын хорооноос гаргасан санал, дүгнэлтийг хэлэлцэн шийдвэрлэж өгөхийг хүсье. Анхаарал таьсанд баярлалаа.

Ц.Нямдорж: - Ганди даргад баярлалаа, байнгын хорооны санал дүгнэлттэй холбогдуулж асуулт асуух гишүүн байна уу? Алга байна. Санал хэлэх гишүүн байна уу? Алга байна.

Байнгын хорооноос гарсан саналын дагуу анхны хэлэлцүүлгээр баталъя гэсэн горимын саналыг дэмжье гэсэн санал хураалт явуулъя.

Санал хураалтанд 50 гишүүн оролцож 39 гишүүн зөвшөөрч, 11 гишүүн татгалзсан байна. 78.0 хувийн саналаар горимын санал дэмжигдэж байна.

Нөхөн олговрын доод хэмжээг шинэчлэн тогтоох тухай УИХ-ын тогтоолын төслийг бүхэлд нь баталъя гэсэн санал хураалт явуулъя.

Санал хураалтанд 50 гишүүн оролцож 41 гишүүн зөвшөөрч, 9 гишүүн татгалзсан байна. 82.0 хувийн саналаар Нөхөн олговрын доод хэмжээг шинэчлэн тогтоох тухай тогтоол батлагдаж байна./15.49 цагт/

Уг асуудлыг 15 цаг 49 минутанд хэлэлцэж дуусав.

Зургаа.Хүүхдэд тэтгэмж олгох, хүүхэд, гэр бүлд мөнгөн тусламж үзүүлэх тухай хуульд нэмэлт, өөрчлөлт оруулах тухай хуулийн төсөл /анхны хэлэлцүүлэг/

Ц.Нямдорж: - Хүүхдэд тэтгэмж олгох, хүүхэд, гэр бүлд мөнгөн тусламж үзүүлэх тухай хуульд нэмэлт өөрчлөлт оруулах тухай хуулийн төслийн анхны хэлэлцүүлгийг явуулъя. Байнгын хорооны дүгнэлт гарсан Ламбаа гишүүнийг танилцуулъя.

Тамгын газраа энэ хуулийн чинь нэр эх хүүхдэд болоод өөрчлөлт орчихсон байгаа шүү дээ, яагаад хуучин нэрээр орж ирээд байна?

Н.Тунгалаг: - Анх төсөл өргөн мэдүүлэхдээ энэ нэрээрээ явж байгаа, тийм учраас анхны хэлэлцүүлгээр өөрчлөх боломжгүй, редакциар засаад тараасан байгаа.

Ц.Нямдорж: - Хүүхдэд тэтгэмж олгох, хүүхэд, гэр бүлд мөнгөн тусламж үзүүлэх тухай хуулийн өөрчлөлт, Ламбаа гишүүн.

С.Ламбаа: - УИХ-ын дарга, эрхэм гишүүд ээ, Монгол улсын Засгийн газраас 2006 оны 12 дугаар сарын 22-ны өдөр УИХ-д өргөн мэдүүлсэн Хүүхдэд тэтгэмж олгох, хүүхэд, гэр бүлд мөнгөн тусламж үзүүлэх тухай хуульд нэмэлт оруулах тухай хуулийн төслийг хэлэлцэх эсэх асуудлыг УИХ-ын 2007 оны 1 дүгээр сарын 4-ний өдрийн нэгдсэн хуралдаанаар хэлэлцэж анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлсэн билээ.

Байнгын хороо дээр дурдсан хуулийн төслийг анхны хэлэлцүүлэгт бэлтгэсэн тухай асуудлыг 2007 оны 1 дүгээр сарын 31-ний өдрийн хуралдаанаараа хэлэлцлээ.

Байнгын хорооны хуралдаанд оролцсон УИХ-ын гишүүд залуу гэр бүлийг дэмжсэн орчин бүрдүүлэх зорилгоор эхнэр, нөхрийн аль аль нь 35 хүртэлх насны гэрлэгчид төрөөс нэг удаа олгох мөнгөн тусламжид хамруулж байхыг дэмжсэн болно.

Дээр дурдсан хуулийн төслийн талаар зарчмын зөрүүтэй санал гараагүй тул төслийг анхны хэлэлцүүлгээр нь батлах боломжтой гэсэн саналыг УИХ-ын гишүүн Б.Эрдэнэсүрэн гаргасан бөгөөд хуралдаанд оролцсон нийт гишүүд уг горимын саналыг дэмжлээ.

УИХ-ын эрхэм гишүүд ээ, Хүүхдэд тэтгэмж олгох, хүүхэд, гэр бүлд мөнгөн тусламж үзүүлэх тухай хуулийн төслийг анхны хэлэлцүүлэгт бэлтгэсэн асуудлаар тус Байнгын хорооноос гаргасан сана, дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Ц.Нямдорж: - Ламбаа гишүүн, байнгын хорооноос асуух зүйл байна уу, залуу гэр бүлийг тодорхойлж байгаа юм байна, байхгүй байна, үг хэлэх гишүүн байна уу? Байхгүй байна.

Байнгын хорооноос анхны хэлэлцүүлгээр нь баталъя гэсэн горимын санал гарсан байна, горимын саналыг дэмжье гэсэн санал хураалт явуулъя.

Санал хураалтанд 50 гишүүн оролцож 41 гишүүн зөвшөөрч, 9 гишүүн татгалзсан байна. 82.0 хувийн саналаар горимын санал дэмжигдэж байна.

Хүүхдэд тэтгэмж олгох, хүүхэд гэр бүлд мөнгөн тусламж үзүүлэх тухай хуульд нэмэлт өөрчлөлт оруулах тухай хуулийн төслийг бүхэлд нь баталъя гэсэн санал хураалт явуулъя.

Санал хураалтанд 50 гишүүн оролцож 42 гишүүн зөвшөөрч, 8 гишүүн татгалзсан байна. 84.0 хувийн саналаар /15.53 цагт/ хууль бүхэлдээ батлагдаж байна.

Гишүүд энэ тогтоолын төсөл дээр, мөнгөн тэтгэмжийн хэмжээн дээр би уншаад өгье, тэгээд горимын санал байхгүй бол редакци сонссон гэж үзээд ахиж тараалгүй явуулчихъя, тэгэх үү, Монгол Улсын Их Хурлын тогтоол, 2007 он, Улаанбаатар хот, Хүүхдэд тэтгэмж олгох, хүүхэд гэр бүлд мөнгөн тусламж үзүүлэх тухай хуулийн, нөгөө эх гэдэг үг чинь урдаа орж ирнэ дээ, надад тараасанд нь алга байна. 8.1-ийг үндэслэн УИХ-аас тогтоох нь: Эхийн алдар нэгдүгээр зэргийн одонтой эхэд 100000, хоёрдугаар зэргийн одонтой эхэд 50000 төгрөгийг, энэ биш байна. Надад Тамгын газар өөр юм өгсөн байна. Би дараа хэлье, өөр юм өгсөн байна. 

Хүүхдэд тэтгэмж олгох, хүүхэд гэр бүлд мөнгөн тусламж үзүүлэх тухай хуулийн нэмэлт өөрчлөлтийг бүхэлд нь баталъя гэсэн санал хураалт явагдсан, редакциа хийгээд тараа.

Уг асуудлыг 15 цаг 54 минутанд хэлэлцэж дуусав.

Долоо.Мөнгөн тусламжийн хэмжээг тогтоох тухай 

УИХ-ын тогтоолын төсөл /анхны хэлэлцүүлэг/

Ц.Нямдорж: - Мөнгөн тусламжийн хэмжээг тогтоох тухай тогтоолын төслийг танилцуулъя, Ламбаа гишүүн танилцуулна.

С.Ламбаа: - УИХ-ын дарга, эрхэм гишүүд ээ, “мөнгөн тусламжийн хэмжээг тогтоох тухай” УИХ-ын тогтоолын төслийг УИХ 2007 оны 1 дүгээр сарын 18-ны өдрийн нэгдсэн хуралдаанаараа хэлэлцэж, анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлсэн билээ.

Байнгын хороо дээр дурдсан тогтоолын төслийг анхны хэлэлцүүлэгт бэлтгэсэн тухай асуудлыг 2007 оны 1 дүгээр сарын 31эний өдрийн хуралдаанаараа хэлэлцлээ.

Байнгын хорооны хуралдаанаар төслийг хэлэлцүүлэх явцад зарчмын зөрүүтэй санал гараагүй тул УИХ-ын гишүүн Эрдэнэсүрэн “Мөнгөн тусламжийн хэмжээг тогтоох тухай” УИХ-ын тогтоолын төслийг анхны хэлэлцүүлгээр нь батлах боломжтой гэсэн санал гаргасныг хуралдаанд оролцсон нийт гишүүд дэмжсэн болно.

УИХ-ын эрхэм гишүүд ээ, “Мөнгөн тусламжийн хэмжээг тогтоох тухай” УИХ-ын тогтоолын төслийг анхны хэлэлцүүлэгт бэлтгэсэн асуудлаар тус байнгын хорооноос гаргасан санал, дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Ц.Нямдорж: - Ламбаа гишүүнд баярлалаа. Асуулт асуху гишүүн байна уу? Алга байна, саналтай гишүүн байна уу? Байхгүй байна. Санал хураалт явуулъя.

Байнгын хороооос анхны хэлэлцүүлгээр баталъя гэсэн санал ирсэн байна, горимын энэ саналыг дэмжье гэсэн санал хураалт явуулъя.

Санал хураалтанд 48 гишүүн оролцож 45 гишүүн зөвшөөрч, 3 гишүүн татгалзсан байна. 93.8 хувийн саналаар горимын санал дэмжигдэж байна.

“Мөнгөн тусламжийн хэмжээг тогтоох тухай” УИХ-ын тогтоолыг бүхэлд нь баталъя гэсэн санал хураалт явуулъя. Эхийн алдар нэг, хоёрдугаар зэргийн одонгийн.

Санал хураалтанд 48 гишүүн оролцож 43 гишүүн зөвшөөрч, 5 гишүүн татгалзсан байна. 89.6 хувийн саналаар /15.57 цагт/ батлагдаж байна.

Би түрүүчийн тогтоол, хуулийн төслийг уншаад өгье. Монгол Улсын Их Хурлын тогтоол, 2007 он, Улаанбаатар хот, Нөхөн олговрын доод хэмжээг шинэчлэн тогтоох тухай, Монгол Улсын Их Хурлаас тогтоох нь, хуулийнхаа заалтыг дээд талд нь тавьдаггүй юмуу, Тамгын газраа, тэтгэвэр нь түр зогсоогдсон иргэдийн авч байгаа нөхөн олговрын доод хэмжээг сард 51750 төгрөг байхаар тогтоосугай. Энэ тогтоолыг 2007 оны 1 дүгээр сарын 1-ний өдрөөс эхлэн мөрдсүгэй. Энэ тогтоол гарсантай холбогдуулан нөхөн олговрын доод хэмжээг шинэчлэн тогтоох тухай УИХ-ын 2006 оны 4 дүгээр сарын 27-ны өдрийн 37 дугаар тогтоолыг хүчингүй болсонд тооцсугай.

Санал байна уу? Малгайн хэсэгт нь хуулийнх нь зүйл, заалтыг иш татна, яагаад ийм юм оруулж ирсэн юм. Оруулчихвал гишүүдэд санал байхгүй биз, тийм хуулийн тэд дүгээр заалтыг үндэслэн тогтоох нь гээд, тэгээд цаашаа явчихна. 3-хан мөртэй юман дээр гүйцэд юм оруулаад ирж бай л даа, яасан ядаргаатай юм бэ, та нар.

Уг асуудлыг 15 цаг 58 минутанд хэлэлцэж дуусав.

Ц.Нямдорж: - Дараачийн асуудал, Монгол Улсын Их Хурлын тогтоол, 2007 он, Мөнгөн тусламжийн хэмжээг тогтоох тухай, Хүүхдэд тэтгэмж олгох, хүүхэд, гэр бүлд мөнгөн тусламж үзүүлэх тухай хуулийн 8.1-ийг үндэслэн УИХ-аас Тогтоох нь: Эхийн алдар нэгдүгээр зэргийн одонтой эхэд 100000, хоёрдугаар зэргийн одонтой эхэд 50000 төгрөгийг жилд нэг удаа давхардуулахгүй олгож байхаар тогтоосугай. Энэ тогтоолыг 2007 оны 1 дүгээр сарын 1-ний өдрөөс эхлэн дагаж мөрдөнө гэж, тэр хуулийн нэрэн дээр “эх” гэдэг үг нэмэгдэнэ гэж ойлгоод, өөр саналтай гишүүн байна уу, редакцийн, байна уу? Алга байна /алхаа тогшив/. Тэр эх гэдэг юмаа нэмээрэй.

Дараагийн хуулийн редакцийг сонсгоё, Эх хүүхдэд тэтгэмж олгох, хүүхэд, эх гэр бүлд мөнгөн тусламж үзүүлэх тухай хуульд нэмэлт өөрчлөлт оруулах тухай Монгол улсын хууль, нэгдүгээр зүйл, Эх хүүхдэд тэтгэмж олгох, хүүхэд, эх гэр бүлд мөнгөн тусламж үзүүлэх тухай хуулийн 3 дугаар зүйлд 3.1.4.залуу гэр бүл гэж нөхөр, эхнэрийн аль аль нь 35 хүртэлх насны гэрлэгчдийг гэсэн заалт нэмсүгэй.

Хоёрдугаар зүйл.Эх хүүхдэд тэтгэмж олгох, хүүхэд, эх гэр бүлд мөнгөн тусламж үзүүлэх тухай хуулийн 4.2-ын 3.1.3 гэсний дараа  3.1.4 гэж нэмсүгэй.

Гуравдугаар зүйл.Энэ хуулийг 2007 оны 1 дүгээр сарын 1-ний өдрөөс эхлэн дагаж мөрдөнө гэсэн, энэ чинь 2007 юу? Хугацааг нь хэзээ гэж үзсэн бэ? Хугацаа чинь хэзээ юм бэ, байнгын хороо, Ганди даргыг сонсоё.

Т.Ганди: - 2007 оны 1 сарын 1-нээс гэж, ондоо. Улирал тутам учраас үйлчлэх хугацаа нь 1 сарын 1-нээсээ яваад.

Ц.Нямдорж: - Энэ юмаа нарийн ярь, байнгын хороон дээрээ.

Т.Ганди: - Ярьсан шүү дээ, даргаа, яриад тохирсон.

Ц.Нямдорж: - Наана чинь энэ заалт байхгүйгээс болоод одоо 11 мянган хүнээс хэд ч гэлээ үлдлээ гээд сайдыг огцруулах хүртэл асуудал яригдаа биз дээ, тэр биш үү? 35 хүртэлх насны юм яригдаад байна шүү дээ.

Т.Ганди: - Бишээ, даргаа, та андуураад байна шүү дээ.

Ц.Нямдорж: - Одончимэд гишүүнийг сонсоё, зовлон үзсэн хүнийг сонсоё, асуудал байгаа, надад мэдрэгдэж байна.

С.Ламбаа: - Энэ 35 дээр бол асуудал гарахгүй, яагаад гэхээр энэ тогтоолд 35-аар хязгаарлаж байгаа нь эргэж үйлчлэхгүй, энэнээс хойш л үйлчилнэ шүү дээ, харин нэг эмзэглэж байгаа асуудал байна, энэ эхийн одонг 50000, 100000 төгрөгийг яг тэдийд өгнө, эдийд өгнө гэсэн ийм хугацаа байхгүйгээс болж нэлээд төвөгтэй байдалд орж байгаа юм байна л даа.

Уржигдар гэсэн үү, өнгөрсөн 5 дахь өдөр Сонгинохайрхан дүүргийн халамжийн төвийг нөгөө одон авсан эхчүүд хууль шинээр гарсан, одоо ахмад хүн ч авна, залуу нь ч авна гээд давхиж ороод нөгөө компьютерий нь эвдээд хаясан гэж гомдол гарч байна шүү дээ. Тийм учраас яг хэдийд өгөх нь бас тодорхой байхгүй бол дуртай цагтаа л хөдөлмөр халамжийн байгууллагуудыг зовоож байна л даа, энэ одон авах улсууд. Тийм учраас энийг бас тогтчихмоор байгаа юм. Уг нь бол хүүхэд, эхчүүдэд хүүхдийн баяраар өгнө гэж анх өгсөн биз дээ, Одончимэд сайд, тэгсэн одоо энэ чинь ерөөсөө сая шинэ хууль гарсан, бүх хүн авах болсон гээд 5 дахь өдөр Сонгинохайрхан дүүрэг дээр бөөн юм болсон байна лээ л дээ.

Ц.Нямдорж: - Одончимэд гишүүнээ, энэ залуу гэр бүл гэж 35-ыг хэлнэ гэдэг чинь одоо хэднээс эхэлж мөрдөгдөх ёстой юм бэ? Ноднин жил 35-аас дээш насны хүмүүс анх удаа гэрлэсэн гээд бүртгүүлчихсэн, материалаа бүрдүүлчихсэн, одоо авна гээд хүлээж байгаа юм байна уу, үгүй юу? Байхаар бол яах юм бэ, энийг чинь. Энд асуудал байгаа, цаад талд нь. Та нар худлаа байхгүй гэж шуурч байгаад сүүлд нь нээрээ тийм байсан юм байна гэдэг шүү дээ, эзэн нь буурынхаа занг мэдэхгүй биш дээ. Одончимэд гишүүн картаа хийчих. Өнгөрсөн 7 хоногт Тусгай сангийн тухай хуулийн юм боллоо, боллоо гээд нэгдүгээр хэлэлцүүлгээр шуураад ороод ирсэн, дотор нь зөндөө л алдаа байсан байна лээ шүү дээ. Одончимэд гишүүнийг сонсоё. Асуулт ойлгосон биз?

Л.Одончимэд: - Ойлгосон. Эхчүүдэд олгох мөнгөний тухайд одоо хэдийнээс өгөх вэ гэдгээ сая хүүхдийн мөнгийг 4 хуваагаад өгье гэж ярьсан шүү дээ, тэрэн шигээ яриад тохироод шийдчих хэрэгтэй шүү дээ, шийдэх эрх нь Их хуралд байж байгаа шүү дээ.

Ц.Нямдорж: - Үгүй, Одончимэд гишүүн, би юун дээр.

Л.Одончимэд: - Залуу гэр бүлийн мөнгийг эртүүд Төсвийн байнгын хороон дээр яриад ямарч байсан энэ оныхоо 6.8 тэрбумыг энэ ондоо гэрлэсэн хүмүүст өгье гэж тохирсон гэсэн, дараагаар нь Төсвийн байнгын хороон дээр яриад бусад асуудлыг шийдэхээр болсон гэж би сонссон юм, миний мэдлээс гарчихаад байна шүү дээ, одоо энэ чинь.

Н.Батбаяр: - Одончимэд сайдаа, Нямдорж даргын хэлж байгааг би орчуулж өгье, одоо энэ насыг 35-аар тогтоолоо шүү дээ, 35-аар тогтоолоо, мөрдөх хугацааг нь 1 сарын 1 гэж байна л даа, тэгээд явчихад урьд өмнө тэр өргөдөл өгөөд материал бүрдүүлсэн улс дотор чинь асуудал гарах юм биш биз гэж асууж байгаа байхгүй юу даа.

Л.Одончимэд: - Одоо 35-аас дээш насны одоо би сайн санахгүй байна, 2 мянга орчим хүлээж байгаа хүмүүс байгаа шүү дээ, тэрийгээ шийдэх ёстой байх гэж бодож байна.

Р.Гончигдорж: - Нэг нь 35-аас доош, нэг нь 35-аас дээш байвал яах вэ? Тэр бол нийтлэг байгаа.

Н.Батбаяр: - Ялгаа байхгүй л дээ. Хэнийх нь хамаа байхгүй шүү дээ. 

Л.Одончимэд: - Одоо бүртгүүлээд иргэний бүртгэл мэдээлэл, манай халамжийн газруудад бүртгүүлсэн хүмүүсийн дотор 35-аас дээш насны хүмүүс байгаа, тэрнийг яах вэ гэдгээ шийдэх л хэрэгтэй.

Ц.Нямдорж: - Үгүй гээд байх юм байхгүй, байгаа тийм хүмүүс. Шийдэх гэж байгаа бол шийдсэн шиг шийдэхгүй, хоёрын хооронд юм хийж хаячихаад сүүлд нь дандаа хэл ам үүсгэж байх юм, дутуу судалсан байна, энэ хугацаанд.

С.Ламбаа: - Ер нь бол ийм шүү дээ, одоогийн Төсвийн байнгын хорооны тэр шийдвэрийн дагуу тодотгол хийгээд олгох гэж байгаа мөнгө нь бол 35-аас дээшхи насны бүх хүмүүс нь ороод явчихсан байгаа, 11.4 тэрбумд чинь. Одоо энэ хууль гарснаас хойш энэ 2007 оны 1 дүгээр сарын 1-нээс хойш энэ мөрдөх хууль чинь энэ хууль. Энэ тохиолдолд бол 35-аас дээшх насны хүмүүс бүртгэлд хамрагдахгүй гэсэн үг байхгүй юу, шинээр. Урьд нь угаасаа тэр гарчихсан тэр хүн чинь тэр 30 мянга болоод байгаа хүн дотор чинь 35-аас дээшх насны улсууд чинь бүгдээрээ орчихсон байгаа, тэр улсууд тэр мөнгөө аваад дуусна. Яагаад гэвэл нэгэнт бүртгэсэн байгаа учраас. Ер нь бол энэ нас яах чинь хэцүү шүү дээ. Түрүүн манай улсууд ярьж л байна, нэг нь 35 хүрсэн, нэг нь 35 өнгөрсөн ийм байвал яах юм гээд, энэ маргаантай шүү дээ, энэ нас бол. Анх байнгын хороогоор хэлэлцээд энэ насыг хассан явдал шинэ гэр бүл гэж нэр өгсөн явдал бол наадахь чинь одоо ерөөсөө нэг нь 35, нэг нь 36 байх юм бол яах юм гэдэг маргаанаас болоод хасагдсан шүү дээ, уг нь бол.

Одоо нэгэнт 35 нь ингээд ороод ирээд батлагдаж байгаа тохиолдолд бол нэг мөр бүгдээрээ л 35-аас доош байх юм байгаа биз, хоёулаа л 35-аас доош байх ёстой болж байгаа байхгүй юу.

Ц.Нямдорж: - Тэгэхээр ийм юм байна, гишүүд. Сая одонгийн мөнгөн дээр бас яригдаад байсан, хугацаа нь хэзээ байх юм гэж, 2007 оны 1 сарын 1-нээс хойш хоёрдугаар зэргийн, нэгдүгээр зэргийн одонгоор шагнагдсан бол давхардуулахгүйгээр 55 хүртэлх нь өгөх үү, үгүй юу гээд асуудал гарна. Ноднин жил энэ хууль батлагдсанаас хойш 55-аас доош насны эмэгтэйчүүдэд одонгийн мөнгө өгнө, өгөхгүй гэдэг маргаан жилжингээ явагдсан, энэ асуудлаа яаж шийдэх юм гэдгээ байнгын хороон дээрээ сайн ярьж, энэ хугацааныхаа юмыг дахиж нэгдсэн ойлголттой эндээс гарахгүй бол болохгүй.

С.Ламбаа: - Одонгийн тухай асуудал бол угаасаа ямарч будилаан гарахгүй ээ, 2006 онд чинь Ахмадынхаа хуулиар бүгдээрэнд нь өгсөн, 50, 100, одоо энэ хууль чинь 2007 оны 1 дүгээр сарын 1-нээс хэрэгжинэ гээд төсөвт суусан учраас 155 мянган хүн чинь, тийм учраас ерөөсөө 2005 оны 1 сарын 1-нээс хойш нас нь 55 харгалзахгүйгээр бүх хүндээ өгнө, 155 мянган хүний төсөв батлагдсан байгаа шүү дээ, угаасаа нийт одон авсан хүн чинь 155 мянга, 2006 онд 92 мянгыг өгсөн, одоо бол 155 мянгыг өгнө гэж ойлгох ёстой байхгүй юу. Харин 1 сарын 1-нээс өгч эхэлнэ гэдэг энэ хууль батлагдангуут өнөөдөр авна гэж давхиж ирээд байгаа нь хэцүү болоод байгаа байхгүй юу. Тийм учраас нөгөө энэ хууль бол энэ мөнгийг Засгийн газар тэр Эх үрсийн баярын 6 сарын 1-нд 2006 онд олгосон шигээ олгоно гэдгийг тогтох ёстой, тэгэхгүй бол дуртай өдрөө авах гээд байгаа байхгүй юу.

Н.Батбаяр: - Тэгэхээр ийм болж байна шүү дээ, 2 асуудал дээрээ бүгдээрээ нэгдсэн ойлголттой больё, тэгэх үү. Тэгэхгүй болохоор хэрэгжүүлэх болохоор элдэв янзын юм болно, тийм биз дээ. Тэгэхээр одонгийн мөнгөн дээр 2007 оны 1 сарын 1-нээс мөрдөгдөх нь, асуудал байхгүй, тийм биз дээ. Гагцхүү хэзээ олгох вэ гэдэг нь маргаантай болоод зарим хүмүүс өнөөдөр авах гээд зарим нь маргааш авах гээд ярьж байна шүү дээ, Засгийн газар хэзээ олгохыгоо шийдвэр гаргаад явчихаг, тэгээд Эх үрсийн баяртаа 6 сарын 1-нд гэнэ үү, нэг тодорхой хугацаа хэлчихнэ биз, тийм үү, тэрийгээ олон нийтэд зарлаад явчихаг, энийг Засгийн газрын эрх мэдэлд үлдээчихье, ингээд энэ асуудал шийдэгдчихнэ.

Хоёрдах 35-аас дээш насны гэдэг ойлголт бол 35-аас дээш насны гэдэгт гэр бүлийн аль нэг гишүүн гэсэн утгаар ойлгогдож байгаа гэж хуулинд заагдсан байгаа байх, нэгд. Хоёрдугаарт тэр 35 нас гэдэг бол 1 сарын 1-нээс хойшхи хугацаа мөрдөгдөнө, энэнээс өмнө бүх бичиг, түрүүчийн хуулиар бичиг баримтаа бүрдүүлээд мөнгө авах эрхээ нээлгэчихээд мөнгөө авч чадаагүй байгаа улсуудад энэ хуулийн заалт хамаарахгүй гэдгийг протоколд тэмдэглэчих, ингээд явахад болно гэсэн үг.

Ц.Нямдорж: - Мэдэхгүй, Дээд шүүхийн тайлбарын дагуу өгнө гээд 11 тэрбум төгрөг оруулж ирсэн, нас харгалзахгүй гэсэн юм байсан, тэр нь. Ийм будилаанаа Байнгын хороон дээрээ ерөөсөө нарийн ярихгүй байгаа байхгүй юу, тооцоотой.

Т.Ганди: - Сая Батбаяр гишүүн сая нэлээд нухацтай тайлбарлалаа, байнгын хороон дээр орж ирж байнга үймүүлдгийн хүчинд нэлээд сайн мэдээлэлтэй байна. Үндсэндээ энэ хүүхдийн мөнгөний асуудал дээр бол, залуу гэр бүлийн мөнгөний асуудал дээр бол тодорхой мөнгө гаргах тухай УИХ-ын тогтоолын төслийг бид нар батлаад гаргачихсан, Одончимэд гишүүний бас хууль зөрчиж гаргасан, гаргаагүй гэдэг асуудлын хүрээнд энэ бүртгэгдчихсэн, энэ урьд талын хуулийн хүрээнд тодорхой баримт бичгээ бүрдүүлчихсэн энэ улсууд маань нийтдээ 4000 гаруй 11 тэрбум төгрөгт багтах ийм хүрээний улсууд байгаа юм. Тэр нь насны хязгааргүй, шинэ гэсэн, гэхдээ аль нэг нь шинээр гэр бүл болж байгаа гэдгийг нэлээд нарийвчлан тодорхой суулгаж өгөөгүй ийм өргөн хүрээтэй улсууд байгаа.

2007 оны 1 сарын 1-нээс гэдэг дээрээ гэр бүл нь шинээр гэр бүл бологсод, гэхдээ насны хязгаар нь оновчтой тодорхойлогдоод өгчихсөн ийм улсууд байна, тэгэхээр энэ 2007 оны 1 сарын 1-нээс дахиад насны хязгааргүйгээр удаа дараа гэрлэж байсан эсэх нь тодорхойгүй, бичиг баримт нь тодорхойгүй ийм улсууд орж ирэх тийм хаалттай болсон, тийм учраас даргаа эргэлзэх юм энэ дээр гарахгүй. 

Одонтой эхчүүдийн тухайд бол сая Батбаяр гишүүний хэлдгээр Байнгын хороон дээр бид нар ярьсан юм, заавал энийг жилд нэг удаа мөнгө нь хязгаартай, олгох хэмжээ нь тодорхой энэ мөнгөний асуудлыг заавал 3 сард юмуу, 6 сард гэж хуульчлан тогтоогоод байх шаардлага байхгүй, Засгийн газрын хэмжээнд юмуу, яамны хэмжээнд олгогдох сараа юмуу, тэмдэглэлт ойг тохиолдуулаад өгөх юмуу тэрийгээ Засгийн газар журмаараа зохицуулаад өгчих хэрэгтэй гэж ярьсан.

Ц.Нямдорж: - Одоо дуусгах уу, Одончимэд гишүүн.

Л.Одончимэд: - Би сая мэдээлэл авлаа л даа, би 2 мянга гэсэн, 3 мянган гэр бүл 35-аас дээш насны, энэнээс нэг нь 35 хүрсэн, гэр бүлийн хосын нэг нь 35 хүрсэн 1200, хоёулаа 35 хүрсэн 1800 хүн байгаа юм байна шүү, энийг мэдээлэл болгож хэлж байгаа юм. Гэхдээ энэ бол авах ёстой, түрүүчийнхээр авах ёстой, одоо бол энэ 2007 оны 1 сарын 1-нээсээ эхлээд энэ хуулиараа бол шинэ хуулиа бариад явчихад болно. 

Алдарт эхийн одонгийн мөнгөний хувьд бол чөлөөтэй орхиод тэр иргэн дуртай үедээ авч болох, эсвэл эх үрсийн баяраар гэдэг юмуу, энэ хоёрын аль нэгээр нь өнөөдөр шийдээд тохирсон нь дээр, тэгэхгүй бол бас дахиад юм болно. Тийм учраас дуртай үедээ авна гэдэг бол дээр үед одонгийн мөнгө гээд авч л байсан шүү дээ, манай ээж авч л байсан, 90 төгрөг билүү, дуртай үедээ л авдаг байсан.

Тэгэхээр Сангийн яам манай яаманд тэр хугацааг тогтоох эрх байхгүй. Эндээс тогтоолоор юмуу, Их Хурлын ямар нэгэн шийдвэрээр л гаргаж өг, зүгээр шийд гэсэн шийдвэр өгвөл бас болно. Өөрсдөө шийд гэвэл, ямар нэгэн удирдамж өг гэвэл. Удирдамж өгөхгүй бол дуртай үедээ ав гэсэн үг нь цаанаа үлдэнэ.

Т.Ганди: - Мөнгө нь хязгаартай. 

Ц.Нямдорж: - Содномцэрэн гишүүн асууя.

Ч.Содномцэрэн: - Тэгэхээр хууль гаргахдаа өмнө нь 2006 оны 1 сарын 1-нээс гэж гарсан шиг санаж байна, 7 сарын 1-нээс, тийм, тэгэхээр энэ чинь одоо өмнөх нь хохироод үлдэх үү, одоо 7 сарын 1-нээсээ энэ хууль чинь мөрдөөд эхлэх юм бол өмнөхий нь яах юм бэ? Тэрийгээ тодорхой болгохгүй бол энэ хуулин дээр чинь тэгж харагдахгүй байна шүү дээ.

Хоёрдугаарт энэ хуулийн чинь нэр хоёр янз яваад байна, Хүүхэд, гэр бүлд, хүүхдэд тэтгэмж олгох, хүүхэд гэр бүлд мөнгөн тусламж үзүүлэх гээд, нэг, байнгын хорооны дүгнэлтийг ингэж уншсан. Төсөл дээр орж ирэхээрээ зэрэг эх хүүхдэд тэтгэмж олгох, хүүхэд гэр бүлд мөнгөн тусламж үзүүлэх тухай хуульд нэмэлт өөрчлөлт оруулах, тэгээд алигуур нь явах юм, энэ чинь 2 хууль байхгүй, нэг хууль байгаа шүү дээ.

Гуравдугаарт нэг ийм асуулт асууж байна лээ, сая хагас сайн өдөр иргэдтэй уулзахад яг 35-тай хүн орох юмуу, 35 хүртэл гэж яригдаад байнаа. 35-ыг чинь 35 хүртэл гэдэгтээ оруулах уу гэж байна лээ, энэ дээрээ тодорхой хариулт өгөөчээ.

Ц.Нямдорж: - Одоо бүр хэлэлцүүлэг тал руугаа ороод явлаа. Гүндалай ирсэн үү? 

Т.Ганди: - Содномцэрэн гишүүнээ дөнгөж сая өөрийг чинь орж ирэхээс өмнө манай хуулийн зөвлөх бас тайлбарласан, энэ дээр бас хууль өргөн барихдаа Эх хүүхдэд мөнгөн тусламж олгох тухай гэсэн нэрээр орж ирснийг эргүүлээд бас редакцийн засвар хийгээд ингээд нэгтгэх замаар, эх хүүхдээрээ явж байгаа, тэгээд энүүгээрээ нэгдсэн  нэртэй болно, энэ дээр санаа зовох юм байхгүй. Хууль эргэж үйлчлэхгүй, насны тухайд гэвэл 2 сарын 1-ний өдөр 35 хүрсэн бол 2 сарын 2 гээд жил нь насаараа тооцогдож байгаа боловч сар юмуу, өдрөөрөө өнгөрсөн тохиолдолд авахгүй нь байна шүү дээ, тийм учраас энэ 35 хүртэлх гэдэг хугацаа чинь яг 35 нас хүрч байгаа өдөр хүртэл хугацаагаараа л ингээд тооцогдоод явчихна.

Гуравдугаарт хэдийд олгох вэ гэдэг асуудал, энэ дээр сая хэллээ шүү дээ, Засгийн газар дотоод журмаар, заавал энийг тодорхой хязгаартай мөнгө, өгөх субъект нь тодорхой, жилд нэг удаа давхардуулалгүйгээр олгогдоно, хуулийнх нь үндсэн үзэл баримтлал нь тодорхой байгаа тохиолдолд энийг зүгээр яах вэ Хүүхдийн баяраар байх уу, Эх хүүхдийн баяраар байх уу, Эмэгтэйчүүдийн эрхийн өдрөөр байх уу, аль нэгээр нь өгөхийг Засгийн газар өөрөө дотооддоо журмаар зохицуулаад өгчих бололцоотой.

Тэтгэмж авч байгаа хүн болгоны хүсэл сонирхлоор өгнө гэх юм бол нийгмийн халамжийн байгууллагын өөрийнх нь ачаалал, үйлчилгээний цар хүрээ бас дийлэхгүйд хүрнэ шүү дээ, тийм учраас төрийн байгууллагадаа хүндрэл учруулахгүйн үүднээс Засгийн газар энэ асуудал дээр тохиролцоонд хүрэх бололцоотой, энэ чинь дотроо шийдчих асуудал биш, нэг их хүндрүүлээд, ойлголцоод, ядаад байх асуудал биш байна шүү дээ, энэ чинь, урьд нь ярьсан.

Ц.Нямдорж: - Одоо дуусгая, больё. Асуудал гарлаа, асуудал гарсны дараа хүндрүүлж битгий ойлго, бүх юм болсон гэж ярьж байгаа хүмүүс учраа өөрсдөө олоорой. Одоо ингээд дуусгая.

Би бүгдий нь уншсан шүү. Адъяа гишүүнийг сонсоё, уг нь Дэмбэрэл гишүүн сайд энэ гарч байгаа редакциа нэг үзчихмээр байгаа юм даа. Тэгээд салбар дээр нь юу гарч байгаа бол. Адъяа гишүүнийг сонсоё.

Г.Адъяа: - Нямдорж даргаа ийм асуудал гарч ирээд байгаа, таны хэлж байгаа 2 асуудлаар маргаантай байгаа, нэгдүгээрт Одончимэд сайдын хэлсэн, түрүүн оны материал нь бүрдсэн,Дээд шүүхийн тайлбараар шинэ гэр бүл гээд тогтоогдсон улсууд бий шүү дээ, тэрний мөнгө бол энэ оны эхнээс дуусгавар болоод бүгдэд нь өгөгдөх ёстой, зарим Хөдөлмөр халамжийн газрууд өгөхгүй байгаа байхгүй юу. Тэгэхээр таны нэг мөр олго гэдэг зөв.

Хоёрдугаарт нь 35 нас гэдгийг бид нар Ганди даргын тайлбарлаж байгаагаар ойлгож болохгүй, 34.5 нас гэдэг юмуу, 34.3 нас гэж байхгүй шүү дээ, тийм учраас 36 хүрч байгаа насаар нь хязгаарлаад 35 настай шинэ гэр бүлийг тогтоох ёстой байгаа юм. Тэгэхгүй 34 хүртэл гэж ойлгохоор буруу болоод байгаа байхгүй юу. 36 хүртэлх насаар нь 35 нас ингээд ороод явчихна, 35 насаар нь, тэгэхээр зэрэг 35.3 нас гэж байхгүй. 36 хүртэлх насаар 35 нас хязгаарлагдана.

Ц.Нямдорж: - Мөнхтуяа гишүүнийг сонсоё.

Б.Мөнхтуяа: - Баярлалаа, тэгэхээр монголын олон хүүхэдтэй ээжүүд, нэг, хоёрдугаар одонтой ээжүүд, одоо, та юунд яараад байгаа юм бэ? 

Ц.Нямдорж: - Дараачийн асуудлаа хэлэлцмээр байна.

Б.Мөнхтуяа: - Дараачийн асуудлын хүмүүс ороод ирсэн байна, яарахын хэрэг байхгүй, тэгээд шийдэгдэнэ шүү дээ, яагаад та үг хэлэх болохоор юунд яараад байгаа юм, дараагийн асуудал сайд огцруулах асуудал байгаа шүү дээ, яараад байх юу байсан юм, шийдээд явуулна шүү дээ.

Тэгэхээр олон хүүхэдтэй ээжүүд жилдээ нэг удаа тэтгэмж авах болсонд миний бие баяртай байна, нэгэнтээ асуудлыг шийдээд явуулж байгаа бол эцэслэн шийдээд явуулах хэрэгтэй байна. Эхнийх нь проблемыг Ламбаа гишүүн яриад эхэлж байна шүү дээ, Сонгинохайрхан дүүрэг дээр бүх одонтой ээжүүд очоод мөнгөө авах гэж уурлаж, уцаарлаад янз янзын бухимдал үүсчээ гэж, тэгэхээр бид нар нэгэнтээ шийдэж байгаа юм чинь энэ мөнгийг эмэгтэйчүүдийн эрхийг хамгаалах өдөр нь өгөх үү, эсвэл эх үрсийн баярын өдөр өгөх үү гэдгийг одоо шийдчихье, Нямдорж даргаа. Энд асуудал байхгүй шүү дээ. Тэгээд яаманд нь, Нийгмийн хамгаалал, хөдөлмөрийн яаманд энэ өдөр нь өг гэдэг хугацааг нь тодорхой заагаад өгчихье, нэгэнтээ улсын төсөвт мөнгө нь байж байгаа юм чинь өдрий нь заагаад өгчихье. 

Миний санал бол Эмэгтэйчүүдийн эрхийг хамгаалах өдрийн өмнө өгчих нь зүйтэй байхаа, энэ хуулийг анх санаачлахад жирийн нэг эхийн алдар нэг, хоёрдугаар одонтой, 9 хүүхэдтэй багш эмэгтэйгээс энэ санал гарч ирж энэ явсаар байгаад өнөөдөр ингээд монгол төрийн хууль болоод хэрэгжиж байна л даа, тэгэхээр энэ анх саналыг хэлж байсан эмэгтэй бол эмэгтэйчүүдийн баяраар адаглаж бид нарт нэг орой баяр цэнгэлтэй өнгөрөөчих ийм тэтгэмж төрөөс байдаг болоосой гэж хэлж байсан юм. Тэгэхээр энэ хүний үгийг дамжуулаад хэлье. Эмэгтэйчүүдийн эрхийг хамгаалах өдрийн өмнө энэ мөнгийг олгодог болоосой, шинэ сайдаа, Дэмбэрэл сайдаа танд ийм хүсэлт тавьж байна. Та Засгийн газрын журам гаргахаар бол энийг бодолцож үзээрэй гэж хэлье.

Ц.Нямдорж: - Ингээд дуусгая. Дэмбэрэл сайдаа, та энэ 2 тогтоол, хуулийн редакци сайн үз, өнөөдөр. Тэгээд тэр яаман дээрээ очоод хүмүүсээ цуглуул, маргаантай асуудал гарах нь уу, үгүй юу гэдгийг магадла. Надад ямар мэдрэмж байна гэхээр маргаантай асуудал гарнаа, гарна. Тэгээд маргааш саналаа Их Хуралд хэлж үзээчээ. Би одоо нээрээ тоглоомгүй энэ юмнаас чинь жаахан залхаж эхэлж байна. Одоо жишээ нь ноднин жил 55 хүртэлх гэдэг хайчинд орсон эхчүүдэд энэ мөнгийг буцааж олгохгүй гэж үзэж байгаа бол энэ тогтоолдоо шууд заачих ёстой юм. Энийг нөхөж олгохгүй гээд, одоо нэг нь нөхөж олгоно гэж гаргана, нөгөөдөх нь нөхөж олгохгүй гэж маргана.

Ингээд маш тодорхой хийгээд өгчих ёстой юм, энэ нь орхигдоод байгаа учраас асуудал үүсээд болно, болохгүй гэсэн маргаан гараад байгаа юм, тэгээд Дэмбэрэл гишүүн сайн үзээдэх, маргааш үдээс хойш редакци үзнэ, тэр үедээ нэг яриадах, ингээд энийгээ дуусгая /алхаа тогшив/.

Найм.Монгол Улсын Засгийн газрын гишүүнийг 

огцруулах тухай

Ц.Нямдорж: - УИХ-ын гишүүн Гүндалай хуульд заасан бүрэн эрхийнхээ дагуу Үйлдвэр худалдааны сайд Жаргалсайханыг огцруулах санал гаргасан, энэ асуудлыг хэлэлцэж эхэлье, Байнгын хороо дүгнэлт гаргасан, Гүндалай гишүүнийг индэрт урьж байна, саналаа танилцуулъя. Асуудлаа танилцуулъя.

Л.Гүндалай: - Индэрт гарахгүй, микрофоноо авъя.

Ц.Нямдорж: - Илтгэгч индэр дээр гарч үг хэлдэг, хэрэггүй үед индэр дээр гардаг шүү дээ, Гүндалай гишүүнээ, огт хэрэггүй үед өөрөө гүйгээд гардаг, одоо индэр дээрээс илтгэлээ тавь.

Л.Гүндалай: - УИХ-ын дарга, эрхэм гишүүд ээ, өнөөдрийн улс төрийн байдлыг үнэлж, цэгнэж үзээд Б.Жаргалсайхан сайдыг огцрох асуудлыг Улсын Их Хуралд хэлэлцүүлэхээс түр хойшлуулж байна. Тийм саналтай байна. Түр хойшлуулж байна.

Ц.Нямдорж: - Түр хойшлуулах асуудал байдаггүй, дэгээрээ бол 7 хоногийн дотор байнгын хороо хэлэлцээд 7 хоногийн дотор нэгдсэн чуулганаар хэлэлцээд 14 хоногийн дотор энэ асуудал бүрмөсөн дууссан байх ёстой. Өргөн баригдаад 7 хонох гэж байгаа. Маргааш чуулган завсарлах гэж байна, энэ асуудлыг дэг зөрчиж асуудал хойшлуулж болохгүй.

Л.Гүндалай: - Түр хойшлуулах саналтай байгаа.

Ц.Нямдорж: - Энэ Их Хурлаар тоглодог ажлаа хэзээ дуусгах вэ? Монголын төрөөр тоглодог энэ ажлаа та 2 хэзээ дуусгах вэ? Арай хэтэрч байна, энэ та 2-ын тоглоом, хэрүүл. Та 2-ын энэ тавьтаргүй үйлдлээс шалтгаалж Монгол Улсын Их Хурлын нэр хүнд энэ хэмжээнд ажлаа хийгээд явж байгаа гишүүдийн нэр хүнд унаж байна, Монгол Улсын Засгийн газрын нэр хүнд унаж байна. Асуудлыг ингэх байсан юм бол яах гэж өргөн барьсан юм. Хэзээ монголын төрөөр та 2 тоглож дуусах юм, Гүндалай.

Л.Гүндалай: - Түр хойшлуулъя. 

Ц.Нямдорж: - Түр хойшлуулах асуудал байдаггүй, 14 хоногийн дотор асуудлыг хэлэлцэж дуусгана гээд Их Хурлын дэгд заачихсан юм. Одоо яаж тоглох гэж байна гэхээр Их Хурлын Чуулган завсарлахаа байгаад Гүндалай даргыг хүлээж 7 хоног ахиад ажил хойшлох нь, энд та 2-оос гадна 74 хүн байгаа.

Л.Гүндалай: - Улсын Их Хурлын чуулганаар энийг 14 хоногийн дотор хэлэлцэнэ гэдэг болохоос биш 14 хоногийн дотор хэлэлцэж дуусгана гэдэг үг байхгүй шүү дээ, тийм учраас энийг дараагийн хаврын чуулганаар хэлэлцье, улс төрийн байдлыг үнэлж дүгнээд тийм шийдэлд хүрч байна.

Ц.Нямдорж: - Би дэгийг уншаад өгье.

Ерөнхий сайд, Засгийн газар, Засгийн газрын гишүүнийг огцруулах асуудлыг хэлэлцэх журам гээд 36 дугаар зүйл, “36.1.Ерөнхий сайд, Засгийн газар, Засгийн газрын гишүүнийг огцруулах саналыг Улсын Их Хуралд өргөн мэдүүлсэн бол Ерөнхий сайд, Засгийн газрыг огцруулах саналыг Төрийн байгуулалтын байнгын хороо, Засгийн газрын гишүүнийг огцруулах саналыг холбогдох Байнгын хороо 7 хоногийн дотор хуралдаанаараа хэлэлцэж санал, дүгнэлт гаргана.

36.2.Нэгдсэн хуралдаан Байнгын хорооны санал, дүгнэлт гарснаас хойш 7 хоногийн дотор хуралдаж Байнгын хорооны, хэрэв Цэц дүгнэлт гаргасан бол түүний дүгнэлтийг сонсож илээр санал хураалт явуулж гишүүдийн олонхи дэмжсэн бол огцруулах тухай тогтоол батална” гэсэн ийм л юм байгаа. 14 хоногийн дотор дуусгая гэсэн юм байгаа.

Байнгын хороо дүгнэлтээ гаргасан байгаа, 7 хоногийн дотор, 14 хоногийн дотор гэдэг нь 14 хоногийн дотроо 1 өдрийн дотор ч болно гэсэн үг,хуулийн талаасаа, 14 хоногт багтсан байх зайлшгүй шаардлагатай. Бат-Үүл гишүүн.

Э.Бат-Үүл: - Үгүй ийм шүү дээ, энэ дэгийг боловсруулж байхад бид нар энэ асуудлаар бас их ярьж байсан л даа, Улсын Их Хурлын хууль, дэгийн хуулийг боловсруулж байгаа ажлын хэсэг дээр. Тэгээд энэ дээр бид нар ярьж байгаад тун их ойлгомжтойгоор нэгэнт байнгын хорооны дүгнэлт гаргасан бол дүгнэлтийг хэлэлцэнэ. Тэгээд шийдвэр гардаг байхгүй юу. Сая Нямдорж даргын уншсан дэг дээр чинь байж байгаа. 

Ц.Нямдорж: - Тийм юм байхгүй, Бат-Үүл гишүүн. Одоо бол нэг л арга бий, одоо Гүндалай саналаа татаж авч, ахиад монголын төрөөр тоглох ганцхан л арга бий.

Э.Бат-Үүл: -  Үгүй, яалаа гэж дээ, Нямдорж даргаа, та тэгж, ийм байгаа шүү дээ, харин наадахий чинь ажлын хэсэг дээр яриад, бас ч тэр үед нэлээд тийм монголын төрөөр тоглох байдлыг яаж хаах вэ гэдэг тухай их яригдсан. Тэгээд бүр наадахь дээр чинь эргэж татаж авна гэсэн ойлголт байхгүй шүү. Тийм юм ерөөсөө байхгүй. Байнгын хорооны санал дүгнэлт гарсан, одоо өргөн баригдсан асуудал чинь Их Хурлын шийдвэрийн асуудал болсон байхгүй юу, байнгын хорооны санал дүгнэлт гарсан байхгүй юу. Тэгэх юм бол наадахь чинь энэ дэгээ зөрчөөд явчихна. Санал эргэж татаж авна гэсэн ойлголт байхгүй шүү, Нямдорж даргаа.

Ц.Нямдорж: - Одоо ингээд маргалдаад яах вэ дээ. Гүндалай гишүүн хойшлуулъя гэсэн санал гаргаж байна, би асуудлыг хэлэлцье гэсэн горимын саналаар санал хураалт явууъя, тэгээд асуудлаа яриад явъя.

Э.Бат-Үүл: - Та тэгж санал хураалгахаар та өөрөө дэг зөрчөөд байгаа байхгүй юу даа. Зүгээр шууд дүгнэлтээ хэлэлцээд одоо шийдвэр гаргах ёстой байхгүй юу. Горимын санал гэж Гүндалай тавьж байгаа нь буруу.

Л.Гүндалай: -  Өмнө нь ийм жишиг гарч байсныг би танд хэлэх гэж байна. Өмнө нь Одончимэд сайдыг огцруулах асуудал дээр жишээлбэл Ардчилсан намынхан хуралд орж ирээгүй шүү дээ, тэгэнгүүт хуралд оруулж ирж байгаа субъект нь байхгүй байна, тийм учраас бид нар энэ асуудлыг хэлэлцэхгүй гээд 2 хоног Улсын Их Хурал хуралдаагүй шүү дээ, санаж байгаа биз. Одоо харин Бат-Үүл гишүүн ярихдаа байнгын хорооны дүгнэлтийг шууд авч хэлэлцэх ёстой гээд ингэж яриад байгаа байхгүй юу, энэ чинь аль нэгэн талдаа ашигтай байх юм бол хуулийг ингэж буруу талаар нь орчуулдаг, яг еэвэн шиг тал нь аль вэ гэхээр энэ гэдэг шиг ингэж байж болохгүй шүү дээ.

Улсын Их Хурлын гишүүний бүрэн эрхийн хувьд энэ асуудлыг оруулсан, улс төрийн өнөөгийн нөхцөл байдлыг үнэлж дүгнээд МАХН, Ардчилсан нам 2 хоёулаа нийлээд 2-уулаа бүлгийн шийдвэр нь Жаргалсайханыг огцруулъя гэдэг дээр гарчихсан ийм байгаа нөхцөлд Ард түмний нам энэ асуудлыг хойшлуулах нь зүйтэй юм гэж үзэж байгаа юм. Үнэндээ тийм шүү, наад хуулин дээр ч нь өчнөөн цоорхой байгаа. Улсын Их Хурал гэдэг чинь олуулаа нийлж байж хэн нэгнийгээ тэгж хүчинддэг юм биш шүү. Яг ярих юм бол өмнөх жишгээ ярих хэрэгтэй, өмнө нь өөрсдөө юу хийж байснаа мэдэх хэрэгтэй. Бүгд нийлээд ийм зүйл ярьж байсан, би энэ хурал дээр чинь байсан шүү, бүгдээрээ. Тийм учраас өнөөдрийн улс төрийн байдал, энэ болгоныг дүгнэж үзээд ийм шийдвэрийг гаргаж байгаа юм, энийг дараагийн хаврын чуулганаар хэлэлцэхэд юу нь болохгүй байгаа юм. Та нар саналаа энэ дээр тэгээ гээд шийдвэл тэгээд шийдчихнэ шүү дээ. Одоо ингээд байх юм байхгүй.

Ц.Нямдорж: - 14 хоногт багтаагаад дуусгана гэж байна.

Л.Гүндалай: - 14 хоногт багтаан дуусга гэдэг тийм хуулийн заалт ч байхгүй. 14 хоногийн дотор хэлэлцэнэ гэж байгаа, тэгээд битгий хуулийг гуйвуулж ойлгоод өөрсдийнхөөрөө хүссэнээр явах гээд байгаарай, энэ нь дээр шүү. Яагаад гэвэл энд байгаа бүх энэ улс төрийн хүчнүүдийн өмнө нь ийм жишиг гарсныг би ойлгож мэдэж байгаа шүү.

Ц.Нямдорж: - 7 хоногийн дотор Их Хурал хэлэлцэж тогтоол батална гэсэн заалт байгаа юм, Гүндалай, дэгээ уншиж бай, асуудлаа, хуулиа уншиж бай, тэгээд одоо энийгээ яах юм? Идэвхтэн даргыг сонсоё. Гансүхийг сонсоё. Тэгээд санал хураагаад шийднэ, ингэж төрөөр дандаа тоглож байж болохгүй, тоглодог юмаа олж тоглоцгоо та нар. Монголын төрөөр үгүй шүү, олон жил тоглож байна шүү, та нар. Идэвхтэн, одоо болих юм биш үү.

Д.Идэвхтэн: - Тэгэхээр бид нар хуулиа л баримтлах хэрэгтэй, хуулийг зөрчих эрх Их Хуралд байхгүй, Их Хурлын гишүүнд байхгүй, ер нь монголын иргэд хууль зөрчих эрх байхгүй ээ. Тэгэхээр 7 хоног, ер нь нийтдээ 14 хоногт багтаагаад асуудлыг шийдсэн байх хуулийн заалттай. 7 хоногийн дотор байнгын хороо хуралдана, байнгын хороо хуралдсанаас хойш 7 хоногийн дотор гэж байгаа, тэгэхээр байнгын хороо анхны өдөр хуралдвал дараачийн өдрөөс эхлээд 7 хоног тоологдоно. Тэгээд тэр дотор л багтааж дууссан байх ёстой, тийм учраас хэлэлцэхээс өөр арга байхгүй.

Ц.Нямдорж: - Гансүх, дараа нь улс төрийн суудалтай бусад намуудыг сонсоё, ингэж байгаад шийдье. Ардчилсан намын зөвлөлийн байр суурийг сонсоё.

Л.Гансүх: - Бат-Үүл гишүүн дэндүү тодорхой тайлбарласан шүү дээ, наадахь чинь одоо Их Хурлын л ажил болсон шүү дээ, эрхийн асуудал шүү дээ, өөрөөр хэлбэл Бат-Үүл гишүүний хэлснээр бүх юм тодорхой байна шүү дээ.

Ц.Нямдорж: - Энхсайхан сайдыг сонсоё.

М.Энхсайхан: - Би ойлгохдоо асуудлыг санаачлагч нь ямарч үе шатанд асуудлаа эргэж татаж авна гэдэг ойлголттой байдаг, урьд нь ч манай Их Хурал дээр тийм практик явж байсан, тийм учраас татах эрх нь Гүндалайд өөрт нь байгаа. Би зүгээр түр хойшлуулна гэдгийг ойлгохгүй байна.

Л.Гүндалай: - Дараагийн хурлаар хэлэлцье гэсэн үг шүү дээ.

Ц.Нямдорж: - Зоригт гишүүнийг сонсоё.

М.Зоригт: - Тэгэхээр сая хэдхэн хоногийн өмнө Одончимэд сайдын асуудлыг ярьж байхад яг энэ асуудал болсон л доо. Асуудлыг оруулж тавьсан Мурат гишүүн, Энхболд гишүүн нар байхгүй байна, хэлэлцэхгүй гээд та нар суугаад байсан шүү дээ, тэгээд хэдэн талдаа ярьсаар байгаад асуудал оруулсан хүн байх, байхгүй дээ гол нь биш, нэгэнт Улсын Их Хурлын бүтцийн байгууллага дээр хэлэлцсэн бол тэнд шийдвэр гарах ёстой юм байна гээд тэрүүгээрээ шийдээд явсан шүү дээ. Тэр нь давтагдаж байгаа учраас одоо хэлэлцээд явах ёстой юм байна л даа.

Ц.Нямдорж: - Байнгын хорооны дүгнэлтийг сонсоё, хэлэлцье гэж байна, Эдийн засгийн байнгын хорооны дүгнэлт гарсан байна, Гантөмөр гишүүнийг урьж байна.

Л.Гантөмөр: - Улсын Их Хурлын дарга, эрхэм гишүүд ээ, УИХ-ын гишүүн Л.Гүндалайгаас УИХ-д өргөн мэдүүлсэн “Засгийн газрын гишүүнийг огцруулах тухай” УИХ-ын тогтоолын төслийг Эдийн засгийн байнгын хороо 2007 оны 2 дугаар сарын 2-ны өдрийн хуралдаанаар хэлэлцлээ.

УИХ-ын гишүүн Л.Гүндалай уг төсөлдөө УИХ-ын гишүүн Б.Жаргалсайханыг Засгийн газрын гишүүн, Үйлдвэр, худалдааны сайдын үүрэгт ажлаас огцруулах саналыг тусгасан бөгөөд уг саналыг тус Байнгын хорооны хуралдаанд оролцсон нийт гишүүдийн олонхи нь дэмжсэн болно.

Эрхэм гишүүд ээ, Монгол Улсын Засгийн газрын гишүүн, Үйлдвэр, худалдааны сайдыг огцруулах талаар гаргасан Байнгын хорооны дүгнэлтийг хэлэлцэн шийдвэрлэж өгөхийг та бүхнээс хүсье. Баярлалаа.

Ц.Нямдорж: - Дэгийн заалт уншаад өгье. “Арван тав.Хууль санаачлагч төслөө татан авах. 15.1.Хууль санаачлагч нь хэлэлцүүлгийн аль ч шатанд төслөө татан авч болно, хууль гэдэг үг байгаа шүү, энд тогтоол өргөн мэдүүлэгдсэн, 15.2.Хэд хэдэн гишүүд хамтарч хууль санаачилсан тохиолдолд олонхийн саналаар төслөө татан авч болно. 15.3.Энэ дэгийн 15.1, 15.2-т заасны дагуу төслөө татан авах тохиолдолд тухайн төсөл нь хэлэлцүүлгийн аль шатанд байгаагаас үл хамараан хууль санаачлагч төслөө татан авах тухай албан бичгийг Улсын Их Хуралд ирүүлэх бөгөөд Улсын Их Хурлын дарга нэгсдэн хуралдаанд энэ тухай танилцуулснаар төслөө татан авсанд тооцно” гэсэн заалт байгаа.

Маш тодорхой байгаа, ийм бичиг ирээгүй байгаа. Энэ асуудлаар Ардчилсан намын зөвлөл дүгнэлт гаргасан байна, сонсоё. Гансүх гишүүнийг индэрт урьж байна.

Л.Гансүх: - Улсын Их Хурлын дарга, эрхэм гишүүд ээ, Монгол Улсын Ерөнхий сайд аа, Улсын Их Хурын гишүүн Гүндалайгийн өргөн барьсан Засгийн газрын гишүүнийг огцруулах тухай УИХ-ын тогтоолын төслийн талаар Улсын Их Хурал дахь Ардчилсан намын зөвлөл хуралдаанаараа хэлэлцээд дараахь санал дүгнэлтийг гаргаж байна.

2006 оны 10 дугаар сарын 13-ны өдөр Улсын Их Хурал дахь Ардчилсан намын зөвлөлийн гишүүд үүрэгт ажлаа зохих ёсоор биелүүлдэггүй, Засгийн газрын танхимын зарчмыг алдагдуулан өөрийн дураар асуудалд ханддаг, ашиг сонирхлын зөрчилтэй, эв нэгдэлгүй сайд нартай энэ Засгийн газар цаашдаа ажиллах чадваргүй гэж үзэж огцруулах асуудлыг тавьсан хэдий ч харамсалтай нь УИХ дахь МАХН-ын бүлэг хүлээж аваагүй билээ.

Өнөөдөр Засгийн газрын 4 дэх гишүүнийг огцруулах асуудлыг хэлэлцэж байгаа нь УИХ дахь Ардчилсан намын зөвлөлийн хийсэн дүгнэлт, тавьсан шаардлага үнэн зөв байсныг бүх талаар нотолж байна. 

УИХ дахь Ардчилсан намын зөвлөл, түүний гишүүд Энхболдын Засгийн газрын зарим гишүүдийн хэлж байгаа шиг Засгийн газрыг огцруулж улс төрийн өш хонзон авах, бусдын мууг үзэх гэсэндээ бус улс орон, ард түмнийхээ нийтлэг эрх ашгийн үүднээс энэ Засгийн газрын хууль зөрчсөн буруу, бусармаг үйл ажиллагааг илчилж, сөрөг хүчнийхээ байр суурийг илэрхийлж ирсэн юм. 

УИХ дахь Ардчилсан намын зөвлөл Үйлдвэр худалдааны сайд Жаргалсайханыг огцруулах талаар УИХ-ын гишүүн Гүндалайгийн тавьсан үндэслэлийг судалж үзэхэд Геологи, уул уурхай, кадастрын албаны 2006 оны 8 дугаар сарын 26-ны 891 тоот шийдвэр нь Ашигт малтмалын тухай хуулийн 5, 10.1.1, 10.1.2, 10.1.8, 11.1.15 дугаар заалтуудыг зөрчсөн нь тодорхой байна.

Түүнчлэн Их монгол улс байгуулагдсаны 800 жилийн ойн арга хэмжээний хүрээнд Үйлдвэр, худалдааны сайдын эрхлэх ажил үүрэгт нь огт хамааралгүй соёл, урлагийн шоу тоглолтыг зохион байгуулах нэрээр Жаргалсайханы Буян компанид тендергүйгээр 2 тэрбум гаруй төгрөгийг олгосон болон Марубений асуудлаар улсад учирсан хохирлын талаар Улсын Их Хурал дахь Ардчилсан намын зөвлөл өмнө нь байр сууриа илэрхийлж байсныг сануулах нь зүйтэй.

Иймд Эдийн засгийн байнгын хорооны саналыг үндэслэн Үйлдвэр, худалдааны сайд Жаргалсайханыг огцруулах асуудлыг Улсын Их хурлын Чуулганы нэгдсэн хуралдаанаар хэлэлцэн шийдвэрлэх нь зүйтэй гэж үзэж байна.

Анхаарал тавьсанд баярлалаа.

Ц.Нямдорж: - Гансүх гишүүнд баярлалаа, одоо санаачилсан гишүүнээс асуулт асууж, үг хэлэх хүн байна уу? Нэрсээ өгье. Жаргалсайхан гишүүн Гүндалай гишүүн 2 нэр өгч байгаа юм байна, Жаргалсайхан гишүүнийг ямарч байсан сонсоё.

Б.Жаргалсайхан: - Энэ Эдийн засгийн байнгын хорооны хурлын дүгнэлт, энэ гарсан зүйлүүдийг би хүчингүй гэж үзээд байгаа юм, яагаад гэхээр тэр өдөр 12 гишүүн байж байгаад 6 нь дэмжсэн санал өгсөн, Очирхүү гишүүн гараад явсан юм, гараад явсан тохиолдолд Очирхүү гишүүн бол санал нөгөө талд нь өгсөнд тооцогддог хуультай юм билээ, ингээд саналын дүн 6, 6 болсон юм байна лээ, тэр бичлэг, бүх бичиг баримт чинь байж байгаа.

Ер нь Эдийн засгийн байнгын хороонд 21 гишүүн байхаас 15 нь байхгүй байна гэсэн ийм, тэр өдөр энэ 20 гишүүд бүгдээрээ энэ ордон дотор байсан, хурал дээрээ сууж байсан, тэгээд 15 гишүүн дэмжсэн юм, надыг, уг нь. Тэгсэн тас эсрэгээр ойлгоод тайлбарлаад байх юм. Эдийн засгийн байнгын хорооныхоо хурал дээр уг нь надыг дэмжсэн шүү дээ, та нар чинь, энэ асуудлыг хэлэлцэхгүй, хэлэлцэх үү, хэлэлцэхгүй юу гэж байгаад 15 гишүүн чинь дэмжчихээд байхад өөр юм яриад байх юм.

Дараа нь дээр нь би Эдийн засгийн байнгын хорооны хурлыг шүүх хурал гэж ойлгоогүй л юмсан. Аливаа нэгэн хүнийг ямар нэгэн юманд буруутгаж байгаа бол эхлээд нотолдог юм, нотолж байж ярих хэрэгтэй. Их Хурлын гишүүний хувьд, Засгийн газрын гишүүний хувьд миний дээр өгсөн үүрэг даалгаврын дагуу би энэ улсын ажлыг шударгаар, өдөр шөнөгүй ажиллаж хийсэн нь үнэн, цаашдаа ч хийх болно.

Ажил хийлээ гээд хүнийг буруутгадаг тийм хууль, журам, дүрэмтэй юм бол яах вэ, тэрүүгээрээ шийднэ биз, өнөөдөр улс төрийн байдлыг тогтворгүй болгох сонирхол байгаа байх л даа, гэхдээ тэрүүгээрээ дамжуулаад Гүндалай бид хоёрыг хонь, чоно мэт болгож, 2 талаас нь хурцалж байгаад дундаас нь энэ жижиг муу сайн намууд хэн ч биш гэсэн ойлголт нийгэмд төрүүлэх гэж байгаа бол тэр бүтэхгүй ээ. Хүний амьдрал, хорвоогийн амьдрал чинь сайнтай, муутай, эрээнтэй, ойлголцдог бөгөөд ойлголцдоггүй ч өдрүүд байдаг юм. Тэрийг өлгөж аваад бүхэл бүтэн төрийг хямруулсан юм шиг юм ярих юм, төр хямруулдаг улсууд чинь та нар өөрсдөө шүү дээ, үргэлж л хэрэлдэж байдаг, үргэлж л маргалдаж байдаг.

Ц.Нямдорж: - Өөртэйгээ холбоотой асуудлаа ярь, Жаргалсайхан. 

Б.Жаргалсайхан: - Тийм учраас энэ Байнгын хорооны энэ хурал маань 6, 6-гийн харьцаатай байсан юм, хэрвээ 12 гэж үзэх юм бол, Очирхүү гишүүн сууж байгаад гараад явсан, бичлэг нь байж байгаа шүү дээ, хэрвээ гишүүн сууж байгаад саналаа өгөөгүй бол тэр хүн наад талд нь дэмжсэн болоод ингээд 6, 6 болдог юм. Дараа нь дээр нь 15 гишүүн энэ ордон дотор явж байсан, бүгдээрээ хуралдаа орж ирээгүй, зарим нь орж гараад явж байсан, 15 гишүүн ороогүй нөхцөлд бол тэр хуулиа үзчих хэрэгтэй. Тийм учраас байнгын хорооны энэ.

Ц.Нямдорж: - Хурал орхиж гарсан юмуу? Эдийн засгийн байнгын хорооны хурал орхиж гарсан юмуу?

Б.Жаргалсайхан: - Та цагийн бүртгэлээ үзэхгүй юу даа. Цагийн бүртгэл, юман дээр чинь байж байгаа.

Ц.Нямдорж: - Цагийн бүртгэлээр тооцдоггүй юм, орхисноо зарлаад гарсан бол ирсэнд тооцоод санал хураалтанд оролцохгүй.

Б.Жаргалсайхан: - Харин тэгээд орчихоод гараад явна гэдэг чинь эсрэгээр санал хурааж байгаа бол нөгөө хүнийхээ талд тэр гарсан хүний чинь санал нь ордог юм билээ, ийм хуультай юм билээ, та тэр хуулиа үзчихгүй юу, тэгээд ярь л даа.

Ц.Нямдорж: - Байнгын хорооны ирцгүйгээр хуралдсан, эсвэл байнгын хороо огцруулах санал гаргаагүй гэж хэлж байна шүү, Жаргалсайхан, Гүндалай гишүүнд үг өгье.

Л.Гүндалай: - Тэгэхээр манай монголын хууль чинь зөндөө олон цоорхойтой шүү дээ, тэд нарыг өөрсдөө мэдэж байгаа шүү дээ, тэгээд л өөрсдийнхөө ямар ашигтай хувилбараар тэр хуулийг тайлбарлаад, тэгээд хүчээр ингээд зүтгүүлээд байх хэрэггүй шүү дээ, энэ тогтоолын төслийг санаачлагч нь энийг хойшлуулъя гэж байхад хойшлуулж болно шүү дээ.

Ц.Нямдорж: - Хойшлуулж болохгүй, татаж авбал болно.

Л.Гүндалай: - Юун болохгүй гэж, өмнө нь ярьж байснаас шал өөр юм хийгээд явж байгаа шүү дээ. Өмнөх сайдыг огцруулах дээр оруулж ирж байгаа этгээдүүд нь байхгүй учраас хурал орохгүй гээд яриад явж байсан, одоо болохоор тэрийгээ 3 янзаар тайлбарлаад явж байна шүү дээ. Таны амнаас хүртэл гарч байсан шүү дээ.

Ц.Нямдорж: - Одоо энэ дээр маргалдаж хэрэггүй. Санаачилсан гишүүд нь орж ирээд, Энхболд, Мурат 2 орж ирээд та нар энийгээ татаж авахгүй гэж хэлсэн, санал хураагаад шийдье гэдгээ хэлсэн, санал хураалтыг хараад сууж байсан, энийг монголын ард түмэн мэднэ, энэ дээр янз бүрийн юм хэлж хэрэггүй.

Л.Гүндалай: - Нэгд, хоёрдугаар асуудал ийм байна, бид ингээд байна шүү дээ. Төрөөр тоглоод байгаа юм биш, УИХ-ын гишүүн өөрийнхөө бүрэн эрхийн хэмжээнд асуудлыг оруулсан, тэгээд энд эргүүлээд, энд чинь бас жишиг гэж байдаг тийм үү, хууль, дүрэм гэж байна, бас энэ хуулийг чинь ямар үндэс, үзэл санаагаар гаргасан юм бэ, гэсэн үзэл санаануд нь хүртэл байгаа шүү дээ, тэгэхээр энэ асуудлыг өнөөдрийн улс төрийн байдлыг харгалзаж үзээд дараагийн Улсын Их Хурлын чуулганаар хэлэлцье гэдэг саналыг оруулаад байгааг та нар буруугаар мушгиад байна шүү дээ.

Ц.Нямдорж: - Хууль бус юм ярьж байна.

Л.Гүндалай: - Хууль бус юм бишээ, наадахь чинь. Яг өнөөдөр энэ асуудлыг оруулаад ирэнгүүт та бүхэнд ойлгомжтой шүү дээ, энэ чинь улс төрийн шийдэл гарах гээд байна шүү дээ, наана чинь. Тэгэхээр улс төрийн намын хувьд намын даргын хувьд энд оруулж ирсэн асуудлаа манай намынхан яриад энэ цаг нь болоогүй юм байна, яг өнөөдөр орж ирэх юм бол энэ 2 намын тоглоом болох юм байна. Тийм учраас яг өнөөдөртөө энэ монгол орны төрийг барьж байгаа энэ хүмүүс улс төрийн шийдвэр гаргах гэж байгаа энэ хүмүүсийн энэ тоглоом дотор нь бас ингэж хамаагүй орж болохгүй юм байна гэдгийг бид бас ойлгож мэдлээ шүү дээ, тийм учраас энэ асуудлыг түр хойшлуулж байгаа юм. Тийм учраас энэ асуудлыг оруулж байгаа миний бие жишээлбэл энэ асуудлыг хойшлуулж, хүлээж авна гэж бодож байна, үнэхээр. Улс төрийн нөхцөл байдал чинь тэрийг шаардаж байгаа байхгүй юу.

Ц.Нямдорж: - Улс төрийн нөхцөл байдлаа харахгүйгээр юу гэж асуудал тавьсан юм, тэгвэл. Битгий ингэж тоглож бай, Гүндалай. Би энэ асуудлыг өргөн барина гэж цаг авахад чинь хэрэг байна уу даа гэж өөрт чинь хэлсэн байхаа. Хэрэгтэй гэж хэлээд өргөн барьсан байхаа, тийм биз, одоо та нар энийг хойшлуулах эрх байхгүй, Их Хурал 76 гишүүнтэй, энэ 76 гишүүн санал хураагаад шийднэ, өөр юм байхгүй. Одоо бүүр амар болох нь шив дээ. 

Байнгын хорооны дүгнэлт сонслоо, үг хэлэх гишүүн байна уу? Ардчилсан намын зөвлөлийн санал сонслоо. Санал хураах уу?

Байнгын хорооны саналаар Засгийн газрын гишүүн, Үйлдвэр, худалдааны сайд Жаргалсайханыг огцруулъя гэсэн санал хураалт явуулъя /алхаа тогшив/.

Санал хураалтанд 44 гишүүн оролцож, 29 гишүүн зөвшөөрч, 15 гишүүн татгалзсан байна. 65.9 хувийн саналаар дэмжигдлээ.

Л.Гүндалай: - Нямдорж даргаа, би татаж авлаа, дараа оруулж ирье. Та боль л доо, наадахиа унтраа. Та хүний хэлэхийг сонс л доо.

Ц.Нямдорж: - Юу гэсэн үг юм? За сонсоё. Санал хураалт явчихлаа, тийм юм байхгүй.

Л.Гүндалай: - Би хэлсэн шүү дээ. 

Ц.Нямдорж: - Гүндалай гишүүнээ тоглодог газраа очиж тогло, Их Хурлын гишүүдээр битгий тогло, монголын төрөөр битгий тогло, монголын Засгийн газраар та нар үргэлж битгий тоглож бай. Одоо та нар хойшлуулаад яах гэж байгаа юм, баахан яриа хэлэлцээнд орох гэж байна уу? Дэндэж байна.

Би тогтоол уншия. УИХ-ын тогтоол, 2007 оны 2 дугаар сарын 6. Засгийн газрын гишүүнийг огцруулах тухай. Монгол Улсын Үндсэн хуулийн 25 дугаар зүйлийн 1 дэх хэсгийн 6 дахь заалт, санал хураалтын дүнг үндэслэн УИХ-аас Тогтоох нь, энэ Үндсэн хуулийн заалттай, Их Хурлын дэг, Засгийн газрын хууль орох байх шүү. 1.Базарсадын Жаргалсайханыг Монгол Улсын Засгийн газрын гишүүн, Үйлдвэр, худалдааны сайдын үүрэгт ажлаас огцруулсугай, энэ тогтоолыг 2007 оны 2 дугаар сарын 6-ны өдрөөс эхлэн дагаж мөрдсүгэй, энэ тогтоолыг баталъя гэсэн санал хураалт явуулъя.

Санал хураалтанд 47 гишүүн оролцож, 34 гишүүн зөвшөөрч, 13 татгалзсан байна, 72.3 хувийн саналаар огцруулах тогтоол батлагдаж байна.

Редакцийн санал байгаа юу, байхгүй бол гарын үсэг зурна. Дараагийн асуудалд оръё.

Б.Жаргалсайхан: - Үг хэлье.

Ц.Нямдорж: - Асуудал хэлэлцэж дууссан. Та нарт хангалттай хугацаа байсан, 5 дахь өдөр ярих юм байвал та нар ярь гэсэн, та нар өнөөдөр ийм байдалтай орж ирсэн, одоо болоо. Үгээ хэвлэлийн бага хурал хийлгээд хий, өөр газар очиж хий.

Монгол Улсыг хөгжүүлэх сангийн хөрөнгийг захиран зарцуулах журмыг баталъя гэсэн асуудлыг хэлэлцье.

Б.Жаргалсайхан: - Би үгээ хэлье, та арай дэндэж байна шүү дээ.

Ц.Нямдорж: - Би дэндсэн юм байхгүй, асуудал хэлэлцээд дууслаа шүү дээ. Наадахиа гараад хэвлэлийн хурал хий дээ.

Б.Жаргалсайхан: - Их Хурлын даргаа, би үгээ хэлж байж гарна шүү, би танд хэлчихье, би одоо хэлмээр байна. Би өнөөдөр таны асуудлыг оруулна за юу, та тэр Ашигт малтмалын хуулийг дур мэдэж өөртөө тааруулж өөрчилчихөөд, одоо оруулж ирнэ, та хууль бус үндэслэлгүй юмаар хууль зөрчиж байна гэдгийг чинь, тийм юм байхгүй /микрофонгүй ярив/. 


Уг асуудлыг 16 цаг 51 минутанд хэлэлцэж дуусав.

. 

Ес.Монгол Улсыг хөгжүүлэх сангийн хөрөнгийг захиран 

зарцуулах журам батлах тухай УИХ-ын тогтоолын төсөл
 /анхны хэлэлцүүлэг/

Ц.Нямдорж: - Эрдэнэсүрэн гишүүн танилцуулъя.

Б.Эрдэнэсүрэн: - Улсын Их Хурлын дарга, эрхэм гишүүд ээ,


Улсын Их Хурал Монгол Улсыг хөгжүүлэх сангийн тухай хуулийн төслийн анхны хэлэлцүүлгийг 2007 оны 2 дугаар сарын 1-ний өдрийн нэгдсэн хуралдаанаараа  хийж, төслийг эцсийн хэлэлцүүлэгт бэлтгүүлэхээр Төсвийн байнгын хороонд шилжүүлсэн.


Тус Байнгын хороо уг төслийг эцсийн хэлэлцүүлэгт бэлтгэсэн тухай асуудлыг 2007 оны 2 дугаар сарын 5-ны өдрийн хуралдаанаараа хэлэлцээд  анхны хэлэлцүүлгийн үеэр санал хурааж шийдвэрлэсэн асуудлыг төсөлд тусгалаа.

Түүнчлэн Улсын Их Хурлын гишүүдээс гаргасан саналын дагуу найруулгын чанартай дараахь өөрчлөлт орууллаа. Үүнд:


1.Төслийн 2.1-ийн “Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хууль” гэснийг хаслаа.


2.Төслийн 4.3-ын “Засгийн газар, Монголбанкны хооронд байгуулсан” гэснийг “Засгийн газраас Монголбанктай байгуулсан” гэж өөрчиллөө.


3.Төслийн 5.1-ийн “хуулийн дагуу” гэснийг “хуульд заасан” гэж өөрчилж,  5.2-ийн “Санд хуримтлуулах” гэснийг хаслаа.


4.Төслийн 6.2-ын “Улс орныг бүхэлд нь хамарсан гамшиг, дэлхийн зах зээл дэх алт, зэсийн үнийн огцом бууралттай холбоотойгоор улсын төсвийн орлого буурч” гэснийг “Улс орныг бүхэлд нь хамарсан гамшиг тохиолдсон, эсхүл зарим бүтээгдэхүүний үнийн өсөлтийн албан татварын хуульд заасан ашигт малтмалын дэлхийн зах зээл дэх үнэ огцом буурснаас улсын төсвийн орлого буурч” гэж өөрчиллөө.


5.Төслийн 6.4-ийг  6.3.4 дэх заалт болгон “энэ хуулийн 3.2.4-т заасан орлогыг мөн хуулийн 6.1-д заасан арга хэмжээ тус бүрт хүү бодогдсон хөрөнгийн харьцаагаар” гэж өөрчлөн найрууллаа.


6.Төслийн 6.5-ын “Сангаас хөрөнгө гаргах тухай” гэснийг “Сангаас хөрөнгө зарцуулах тухай” гэж, 7.1, 7.2-ын “Сангийн төсвийг” гэснийг “Сангийн төсвийн төслийг” гэж, 8.1-ийн “дараахь байдлаар батална” гэснийг “дараахь үзүүлэлтээр батална” гэж тус тус өөрчиллөө.


7.Төслийн 8.1.2 дахь заалт, 8.2 дахь хэсгийг нэгтгэн “8.1.2.Сангаас зарцуулах хөрөнгийн хэмжээг хуульд заасан зориулалт, хэрэгжүүлэх төсөл, хөтөлбөр, арга хэмжээ бүрээр.” гэж  томъёоллоо.


8.Төслийн 9.1-ийг “Төсвийн асуудал эрхэлсэн Засгийн газрын гишүүн энэ хуулийн 8.1.2, 8.2-т заасныг үндэслэн Сангийн хөрөнгийг захиран зарцуулах шийдвэр гаргана” гэж өөрчлөн найрууллаа.


9.Төслийн 10 дугаар зүйлийн гарчигийн “Сангийн тайлан” гэснийг “Сангийн хөрөнгийн тайлан” гэж, 10.1-ийн “тайлангийн бүрэлдэхүүн хэсэг болгон Засгийн газарт оруулан хэлэлцүүлнэ” гэснийг “тайлангийн бүрэлдэхүүн хэсэг болгон гаргаж Засгийн газарт өргөн мэдүүлж хэлэлцүүлнэ” гэж өөрчиллөө.

10.Төслийн 10.2-ын “Засгийн газар” гэсний дараа “энэ хуулийн 10.1-д заасан тайланг хэлэлцэж” гэж нэмлээ.


11.Төслийн 10.4-ийг “Энэ хуулийн 10.2-т заасан тайлан, 10.3-т заасан аудитын дүгнэлтийг Улсын Их Хурлаар хэлэлцэж гүйцэтгэлийн тайланг баталснаас хойш 20 хоногийн дотор өдөр тутмын хэвлэлд нийтэлж нийтэд мэдээлнэ” гэж өөрчлөн найрууллаа.


Монгол Улсыг хөгжүүлэх сангийн тухай хуулийн төсөл болон Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төслийг Та бүхэнд тараасан болно.


Улсын Их Хурлын гишүүд ээ, Монгол Улсыг хөгжүүлэх сангийн тухай хуулийн төсөл болон Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төслийг бүхэлд нь баталж өгөхийг хүсье.

Анхаарал тавьсанд баярлалаа.

Ц.Нямдорж: - Байнгын хорооны санал дүгнэлттэй холбогдуулж асуулт асуух гишүүн байна уу, энэ Засгийн газрын тусгай сангийн тухай хуулийн асуудлаар, гишүүн байна уу? Энхсайхан байна, Жаргалсайхан байна, Содномцэрэн байна, Батбаяр байна, Бат-Үүл байна, энэ гишүүдээр, зөвхөн хэлэлцэж байгаа асуудалтай холбоотой шүү. Энхсайхан.

М.Энхсайхан: - Их Хурлын даргаа би олдсон цаг дээрээ бас таны хийсэн алдааг хэлмээр байна. Засгийн газрын гишүүнийг огцруулах асуудлыг УИХ шийдэж болно, гэхдээ Засгийн газрын гишүүний ажлыг хийгээд ирсэн ажлынхаа талаар бас эргээд УИХ-даа хүн чинь, би лав харааж зүхнэ гэж бодохгүй байна, талархал илэрхийлэх бололцоог өгөх ёстой шүү дээ. Ажиллаж ирсэн цаг хугацааг нь тоолоод үзсэн ч гэсэн, тэгэхэд үгий нь өгөхгүй байна гэдэг чинь өөрөө буруу байна, мэдэхгүй ямар юман дээр энийг зохицуулсан байдаг юм, ийм байж болохгүй. 

Би Жаргалсайхан сайдыг жилийн хугацаанд ажиллахад бас энэ Засгийн газарт шинэлэг шинэлэг юмнуудыг оруулж ирж байсан хүн гэж бодож байгаа. Тэгээд энэ хүнийг Их Хурал шийдчихдэг юм байж, гэхдээ энэ хүнд бас хэлэх үгий нь бололцоог нь өгөх нь өөрөө бас ардчилал болоод энэ Их Хурал төрийн жаяг ёсонд нийцэх ёстой юмаа, тийм учраас энэ алдаагаа засч залруулаачээ гэж хүсч байна.

Ц.Нямдорж: - Алдаад байх юм байхгүй дээ, хэлэлцэж байгаа асуудал дууссан, үг хэлнэ, хэрэв чөлөөлөгдөхөөр бол гэж байгаа бол Жаргалсайхан надад ерөөсөө яриагүй шүү дээ. Тэр Цэцэд намайг өгөх тухай асуудал ярих гэж байгаа бол зүгээр бичээд өгчихсөн байгаа асуудал шүү дээ, нэмээд өгнө биз. Өөр газар намайг өгч болно, би ганцаараа шийдвэр гаргаагүй шүү дээ. Энэ зааланд бүгдээрээ сууж байгаад асуудлыг дэгийнх нь дагуу хэлэлцээд шийдсэн. Их Хурал асуудлыг буруу шийдсэн гэж үзэж байгаа бол Их Хурлыг Цэцэд өгөх эрх нь байж байгаа, хэрэг дээрээ, тийм биз. Горимын санал байна, Жаргалсайхан гишүүн энэ хэлэлцэж байгаа асуудалтай холбогдолтой юу?

Б.Жаргалсайхан: - Их Хурлын даргаа, би энэ хэлэлцэх гэж байгаа минутандаа юугаа хэлэхээ таниар заалгахгүй, би бас УИХ-д ард түмнээс санал авч орж ирсэн шүү дээ, та битгий март. Хоёрт энд ямар та нэг гистапогийн ажилтан байгаа биш, бүгдий нь дээрэлхдэг, доромжилдог, наад бүдүүлэг зан авир чинь аль хэдийн, би хэлдэг үгээ хэлмээр байна. Та хүний эрхийг хориглодог, та бол зүгээр зохицуулагч шүү дээ, дарга ч биш, тэр битгий хэл. Та аягүй өөрийгөө буруу бодож явах юм. /микрофоны нь таслав/.

Ц.Нямдорж: - Ийм юм ярих гэж байсан учраас би үгий нь хааж байгаа юм, энэ өөр асуудал хэлэлцэж байгаа юм.

Б.Жаргалсайхан: - Та яагаад тэндээс хүний эрхийг боож байдаг юм. 

Ц.Нямдорж: - Яагаад гэвэл та нарын энэ араншингаас Их Хурлын нэр хүнд унаж дууслаа. Засгийн газрын нэр хүнд унаж дууслаа, баахан идсэн, ууснаа та нар дуудалцсан, одоо энийг дуусгая /алхаа тогшив/.

Б.Жаргалсайхан: - Танаас болж төрийн нэр хүнд унаж байна. Яагаад Их Хурлын гишүүн үгээ хэлж болдоггүй юм. /микрофонгүй хэлэв/. Битгий хүн дээрэлхэж бай, та, битгий хүний эрхийг зөрчиж бай.

Ц.Нямдорж: - Захиран зарцуулах журмын хуулийн төслийн талаар Содномцэрэн гишүүн асууя.

Ч.Содномцэрэн: - 6 дугаар зүйл дээр Сангийн хөрөнгийн зарцуулалт гэж байна л даа, 6.1 дээр болохоор Сангийн хөрөнгийг дор дурдсан зориулалтаар зарцуулна гээд, 6.1.1 дээр давагдашгүй хүчин зүйлийн улмаас гэж байгаа, давагдашгүй хүчин зүйлийн улмаас үүссэн төсвийн орлогын дутагдлыг нөхөх гээд, энэ давагдашгүй хүчин зүйл гэж юу гэж байгаа юм бэ, энүүгээрээ далимдуулаад сангийн хөрөнгийг одоо бас буруу зарцуулах ийм нүх, цоорхой гарах юм биш бизээ, давагдашгүй хүчин зүй гэдгээ тайлбарлаж, энэ хуулиндаа оруулсан бол уг нь зүгээр байсан юм. Одоо энүүгээр далимдуулаад энэ хөрөнгийг бас өөр бусад зүйлд зарцуулах нүх цоорхой үүсч байгаа юм биш бизээ, энийг асууж байна.

Ц.Нямдорж: - Эрдэнэсүрэн гишүүн хариулъя, давагдашгүй хүчин зүйл.

Б.Эрдэнэсүрэн: - Содномцэрэн гишүүний тавьж байгаа асуултанд үндэстэй хариулт энэ дээр орсон байгаа юм, 6-гийн 2-т би дахин уншия гэж бодож байна. “Улс орныг бүхэлд нь хамарсан гамшиг тохиолдсон, эсхүл зарим бүтээгдэхүүний үнийн өсөлтийн албан татварын хуульд заасан ашигт малтмалын дэлхийн зах зээл дэх үнэ огцом буурснаас улсын төсвийн орлого буурч Засгийн газар бүх нөөцөө дайчилсны дараа төсвийн орлогын дутагдал нөхөгдөөгүй тохиолдолд энэ хуулийн 6.1-ийн 1-д заасан төсвийн орлогын дутагдлыг нөхнө” гээд тэр 6.1.1-д давагдашгүй хүчин зүйлийн улмаас үүссэн төсвийн орлогын дутагдлыг нөхөх гэдгийг тодруулаад заагаад оруулсан юм.

Ц.Нямдорж: - Бат-Үүл гишүүн асууя.

Э.Бат-Үүл: - Би өчигдөр Сангийн сайдыг телевизороор ярьж байхад их санаа зовсон юмаа,тэгээд уг нь энд Сангийн сайд баймаар байх юм. Сангийн сайд өчигдөр телевизороор юу ярьсан гэхээр зэсийн үнэ дэлхийн зах зээл дээр огцом унаж байна гэж хэлээд тэгээд энэнээс болж хамгийн нэн түрүүнд хүүхдийн 100 мянгыг яг тэр хэвээр нь өгөх асуудал эргэлзээтэй болж магадгүй гэсэн ийм санаатай зүйл хэлсэн байхгүй юу. Тэгээд би бүр зориуд энэ дээрээс асуух гээд байгаа юм. Угаасаа Их Хурал дээр удаа дараа зэсийн үнийн хэлбэлзлийн прогноз нь юу вэ, энэ ямар үр дүнд хүргэх вэ, энийгээ бидэнд гаргаж өгөөчээ гэж удаа дараа Сангийн сайдаас шаардсан, Монголбанкны удирдлагаас шаардсаныг та бүхэн санаж байгаа. Тэгсэн чинь гэнэтхэн телевизороор ийм юм яриад, тэгээд хамгийн хариуцлагагүй юм нь нэн тэргүүнд хүүхдийн мөнгө өртөж байгаа юм, тэрэнд нь, тэр шинээр гэрлэгсдийн мөнгө эд нарын тухай ярихгүй байгаа шүү. 

Энэ хүүхдийн мөнгө яригдаад унаад байгаа энэ, тэгээд би энийг энэ тухай уг нь Сангийн сайдаас асуумаар байх юм, яагаад хамгийн түрүүнд хүүхдийн мөнгө ярьж байгаа юм бэ, тэр чинь хүүхдэд очих 10 мянган төгрөгийг хамгийн түрүүнд ярьдаг нь ямар учиртай юм, тэр шинээр гэрлэгсдийн мөнгийг яагаад яриагүй юм, шинээр гэрлэгсдийн мөнгө чинь яг тэгж ярих юм бол одоо энэ шинээр гэрлэгсдийн мөнгөнөөс болоод бүр зах замбараагүй хурим найр болоод, хөгшин хөвөөгүй нийлцгээгээд энэ чинь бүр бизнес болоод, авлига болоод сүйд болж байна шүү дээ. Одоо хамгийн шударга очиж байгаа мөнгө нь хүүхдийн мөнгө байгаа байхгүй юу. Тэгсэн хүүхдийн мөнгийг хамгийн түрүүнд ярьж байгаа юм, тэгээд энэ ямар учиртай юм бэ, би Сангийн сайдаас асуух гээд, би энэ дээр маш их бачимдаад байгаа юм. 

МАХН-ын ярьсан тэр шинээр гэрлэгсдийн 500 мянга чинь монголыг бүр шившиг болгож байна шүү дээ. Тэгээд хамгийн түрүүнд хүүхдийн мөнгө рүү дайрдаг нь ямар учиртай юм гэж би асуух гээд байна, Баяртсайхан сайд өчигдөр, сайд чинь хэлсэн.

Ц.Нямдорж: - Эрдэнэсүрэн гишүүнд хэлэх юм байна уу, хариулъя.

Б.Эрдэнэсүрэн: - Бат-Үүл гишүүний яриад байгаа зүйл үндсэндээ энэ чинь хуульчлагдсан шүү дээ, 2 намын бүлэг, зөвлөлөөс ажлын хэсэг гараад ойлголцоод энэ чинь нэлээд их яригдсан л даа, тэгээд 8.2-т тодорхой заалт орсон байгаа. Энэ хуулийн 6.1.3-т гэдэг нь нөгөө хүүхдийн, гэр бүлийн мөнгө гэсэн, 6.1.3-т заасан арга хэмжээнээс 0-18 хүртэлх насны хүүхэд бүрт олгох мөнгөний хэмжээг зарим бүтээгдэхүүний үнийн өсөлтийн албан татварын орлогоос хамааруулж УИХ жил бүр тогтоох бөгөөд улирал тутам олгож байна гээд, тэгээд энэ жил тогтоох хэмжээ яваа, Төсвийн хуульд тогтоогоод өгсөн, олгох хугацааных нь интервалийг заагаад өгсөн гэж бодож байгаа.

Ц.Нямдорж: - Батбаяр гишүүн асууя.

Н.Батбаяр: - Лавлаа даш гэдэгтэй адилхан маягийн юм асуух гэж байна л даа, тэгэхээр одоо хуулин дээр чинь хүүхдийн мөнгийг Монгол улсын хөгжлийн сангаас жил болгон олгоно, тухайн жилд олгох мөнгөний хэмжээг дэлхийн зах зээл дээрх алт, зэсийн үнээс хамааруулан УИХ тогтооно, мөнгөө улирал тутам олгоно гэсэн хуулийн заалт орчихлоо. Тэгэхээр уг нь Төсвийн байнгын хороон дээр асуудал ярьж байхад энэ 100 мянган төгрөг дээр тусгайлсан тогтоол гаргах уу, үгүй юу гэж яригдсан юм, тиймээ. Чинзориг сайд ийм асуудал оруулж ирсэн шүү дээ. Тэгж ярихад нэгэнт Монгол улсын 2007 оны төсвийг батлахад Монгол улсын хүүхэд бүрт 100 мянган төгрөг олгохоор тооцож 104 тэрбум төгрөг тусгасныгаа энэ жилийн, өөрөөр хэлбэл 2007 оны Монгол улсын хөгжийн сангаас хүүхэд бүрт олгох мөнгөний хэмжээг 100 мянгаар тогтоосон гэж үзэж байгаа учраас нэмэлт тогтоол шаардлагагүй гэж үзсэн байгаа, тийм үү? Тэгээд энийгээ бас Их Хурал дээр баталгаажуулаад хэлээд өгсөн нь дээр болов уу гэж.

Хоёрдугаарт улирал болгонд өгнө гэхээр энэ жилийн хувьд 2007 оны хувьд бол улирал болгон 25 мянган төгрөг өгөх нь ээ, нэгдүгээр улиралд 25, хоёрт 25, гуравт 25, дөрөвт 25 ийм болох нь гэж, сая Бат-Үүл гишүүн асууж байна л даа, Баяртсайхан сайд, Сангийн сайд зэсийн үнэ буугаад байгаатай холбогдууаад хүүхдийн мөнгө энд 100 мянга олгохгүй болгож магадгүй гэж санаа зовж байна гэж, тэгэхээр энэ дээр бас нэг зүйлийг нэгэнт бас давхардуулаад дашрамд хэлчихье гэж бодож байна.

Монгол улсын хөгжлийн санд хүүхдийн мөнгөнд зориулаад 2006 оны дүнгээр 70 тэрбум төгрөг байгаа, 60 тэрбум төгрөг байгаа, тийм биз дээ, одоо тэр мөнгө нь байж байгаа мөнгө, тэгээд тэр олгогдоод явна, одоо бол зэсийн үнэ нийлээд 5600, 700-тай байж байгаа, ингээд явахад энэ ондоо мөнгө олгогдох бололцоотой байгаа, зэсийн үнэ 4500 юмуу, түүнээс доош орсон тохиолдолд асуудал гарч болзошгүй. Тэгнэ гэх юм бол энэ мөнгө олгогдоод явах бололцоотой гэдгийг хэлчихье. Харин 2008 он, одоо бид нар чинь хуулиар ингэсэн байгаа шүү дээ, жил болгон тогтоо гэсэн байгаа тийм үү, тэгэхээр 2008 онд нэг өөр тогтооно, 2009 онд тогтооно гэвэл нэмэгдээд байх юм бол нэмээд тогтоогоод байна, хорогдоод байвал хорогдоно гэсэн ойлголтоор явж байгаа юм гэдгийг хэлчихье.

Ц.Нямдорж: - Эрдэнэсүрэн гишүүн хариулъя.

Б.Эрдэнэсүрэн: - Сая Батбаяр гишүүн үндсэндээ бас ажлын хэсгийн гишүүний хувьд бол би тайлбар тавьж, асуултанд тодруулж хариулж байна гэж ойлголоо, тийм байгаа биз. Одоо Монгол улсын Төсвийн тухай хуулинд бол хүүхэд бүрт 100 мянга гээд нийтдээ 104 тэрбум гээд маш тодорхой хуульчилсан учраас дахин дахин тогтоол гаргахгүй, энэ асуудал тодорхой тусгагдсан гэж ингэж ойлгож байгаа. Ер нь энэ жилийн хувьд тооцоогоор бол асуудал байхгүй юм билээ.

Ц.Нямдорж: - Бат-Үүл гишүүн тодруулъя. Гишүүд Байнгын хорооны өөрчлөн найруулсан, тэгсэн, ингэсэн гэсэн юмыг сайн үзсэн юм байгаа биз дээ, нэг бүрчлэн зөвшөөрч байгаа юм биз дээ. Бат-Үүл.

Э.Бат-Үүл: - Манай Батбаяр заримдаа жаахан гэнэн байдаг юмаа, би тэгээд зориуд тодруулж асуугаад байгаа байхгүй юу. Юу гэж зориуд асуугаад байгаа юм гэхээр би хэлээд байна шүү дээ, одоо мөнгө дутагдахаар хамгийн түрүүнд хүүхдийн мөнгө танагдана гэж яриад байна, шинээр гэрлэгсдийн мөнгийг биш, өөр зүйлийг биш, хүүхдийн мөнгийг танана гэж Сангийн сайд ярьсан байхгүй юу. 

Ц.Нямдорж: - Бат-Үүл гишүүнээ, одоо энэ дээр яриад яах юм бэ, Сангийн сайд гэж, наадахь чинь хуультай юм, хуулиараа л бүх юм явна.

Э.Бат-Үүл: - Тэгээд харин хуулиар, тэгсэн манай Батбаяр юу зөвшөөрчихөөд байна гэхээр одоо ингэж явж байгаад ирээдүйд 9 онд аягүй бол, 8 онд бүр одоо гай болох нь, сонгуулийн өмнө аваачаад зэсийн үнэ унаадахвал хамгийн түрүүнд хүүхдийн мөнгийг тайрч орох тухай асуудлыг зөвшөөрсөн суугаад байгаа байхгүй юу, би ямар асуудал яриад байгаа вэ гэхээр хүүхдийн мөнгийг тайрахгүй тэр шинээр гэрлэгсдийн мөнгийг тайрах ёстой гэж ярьж байна шүү дээ.

Ц.Нямдорж: - Ингээд дууслаа, санал хураах уу? Санал хэлэх хүн байхгүй, хоёрдугаар хэлэлцүүлэгт орж байгаа, Байнгын хороон дээр ярьчихсан, Байнгын хороон дээр цөөнх болж үг авсан хүн байхгүй. Би гишүүдийг энэ Байнгын хорооны танилцуулгатай маш сайн танилцсан байх гэж найдаж байна шүү дээ. Нэг бүрчлэн ингэж өөрчлөв, тэгж өөрчлөв гэсэн нарийн юмнууд энд явж байгаа юм байна лээ шүү дээ. Дэгийн дагуу санал хураая.

Монгол улсыг хөгжүүлэх сангийн тухай хуулийн хоёрдугаар хэлэлцүүлэг хийгдлээ, одоо уг хуулийг бүхэлд нь баталъя гэсэн санал хураалт явуулъя.

Санал хураалтанд 49 гишүүн оролцож 41 гишүүн зөвшөөрч, 8 гишүүн татгалзсан байна. 83.7 хувийн саналаар хуулийн төсөл бүхэлдээ батлагдаж байна.

Ламбаа гишүүн сонсож байна уу, хэн сонсож байна, Батбаяр, 8.2 гэдэг чинь ийм л юм шиг байна лээ. Энэ хуулийн “6.1.3-т заасны дагуу 0-18 хүртэлх насны хүүхдэд хүүхэд бүрт олгох мөнгөний хэмжээг зарим бүтээгдэхүүний үнийн өсөлтийн албан татварын орлогын хэмжээтэй уялдуулан Улсын Их Хурал жил бүр тогтоож, улирал тутам олгоно” гэсэн найрлагатайгаар явах ёстой юм шиг байна лээ шүү, энийг үзээрэй. Өөр найрлагатай байгаа юм. Энэ асуудлыг хэлэлцэж дууслаа.

Засгийн газрын тусгай сангийн тухай хуульд нэмэлт өөрчлөлт оруулах тухай хуулийг баталъя гэсэн санал хураалт явуулъя, энэ хуультай холбогдсон санал байгаа.

Санал хураалтанд 48 гишүүн оролцож, 42 гишүүн зөвшөөрч, 6 гишүүн татгалзсан байна. 87.5 хувийн саналаар энэ хууль батлагдаж байна.
Уг асуудлыг 17 цаг 11 минутанд хэлэлцэж дуусав.

Арав.Төрийн болон орон нутгийн өмчийн хөрөнгөөр бараа, ажил үйлчилгээ худалдан авах тухай хуульд нэмэлт өөрчлөлт оруулах тухай хуулийн төсөл /УИХ-ын гишүүд, Засгийн газраас өргөн барьсан/ 

/эцсийн хэлэлцүүлэг/

Ц.Нямдорж: - Төрийн болон орон нутгийн өмчийн хөрөнгөөр бараа, ажил үйлчилгээ худалдан авах тухай хуульд нэмэлт өөрчлөлт оруулах тухай хуулийн төслийг хэлэлцье. Эдийн засгийн байнгын хорооны дүгнэлт гарсан, Жаргал гишүүн танилцуулъя.

Ц.Жаргал: - Засгийн газар болон УИХ-ын нэр бүхий 4 гишүүн УИХ-д өргөн мэдүүлсэн Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт өөрчлөлт оруулах тухай хуулийн төслийн эхний хэлэлцүүлгийг Чуулганы 2007 оны 1 дүгээр сарын 31-ний өдрийн нэгдсэн хуралдаанаар хэлэлцээд эцсийн хэлэлцүүлэгт бэлтгүүлэхээр Эдийн засгийн байнгын хооонд шилжүүлсний дагуу Эдийн засгийн байнгын хороо төслийн эцсийн хэлэлцүүлгийг 2007 оны 2 дугаар сарын 5-ны өдрийн хуралдаанаараа хийж гаргасан танилцуулгыг та бүхэнд танилцуулъя.

Төслийн эхний хэлэлцүүлгийн үед олонхийн саналаар дэмжигдсэн төслийн 1 дүгээр зүйлийн хуульд шинээр нэмэх 8.10 дахь хэсгийг Төрийн болон орон нутгийн өмчийн хөрөнгөөр бараа, ажил үйлчилгээ худалдан авах тухай хуулийн 34.1.6 болгож “авто зам, эрчим хүчний шугам сүлжээ барьж байгуулах төслийн жилийн хөрөнгө оруулалтын хэмжээ нь тухайн чиглэлийн үйл ажиллагаа эрхэлдэг дотоодын хуулийн этгээдүүдийн хүчин чадалтай тэнцүү буюу түүнээс илүү гарсан тохиолдолд Засгийн газраас тогтоосон жишиг үнийг үндэслэн төслийн гүйцэтгэгчдийг шууд сонгох шаардлагатай гэж Засгийн газар үзсэн бол” гэж томъёоллоо. Энэ томъёоллыг “34.1.6.улсын төсвийн хөрөнгөөр  барьж байгуулах авто зам, эрчим хүчний төслийн хөрөнгө оруулалтын хэмжээ нь тухайн чиглэлийн үйл ажиллагаа эрхэлдэг дотоодын компаниудын хүчин чадлаас хэтрэхээргүй тохиолдолд Засгийн газар жишиг үнийг үндэслэн гүйцэтгэгчийг шууд сонгох шаардлагатай гэж үзсэн бол” гэж өөрчлөх саналыг Эдийн засгийн байнгын хорооноос төслийн эцсийн хэлэлцүүлэгт оруулж байна.

Мөн энэ заалтад авто зам, эрчим хүчний чиглэлээр хэрэгжүүлэх төслөөс гадна “хөдөөгийн хүн амын усан хангамжийг сайжруулах” буюу худгийн асуудлыг нэмэх саналыг Байнгын хорооны хуралдаанаас нэгдсэн чуулганд оруулж байна.

Төслийн 1 дүгээр зүйлийн 4 дэх хэсэг буюу хуулийн 34.4 дэх заалтад “34.4.Энэ хуулийн 34.1.6-д заасан гүйцэтгэгчийг нь шууд сонгох төслийн жагсаалтыг Засгийн газар батлахаар өөрчлөх нь зүйтэй гэж Байнгын хороо үзлээ.

Эцсийн хэлэлцүүлэгт бэлтгэсэн төсөл болон дахин санал хураалт явуулах томъёоллыг та бүхэнд тараасан болно.

Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт өөрчлөлт оруулах тухай хуулийн төслийн талаар байнгын хорооноос гаргасан саналыг хэлэлцэн шийдвэрлэж өгөхийг хүсье. Анхаарал тавьсанд баярлалаа.

Ц.Нямдорж: - Энэ хуультай холбогдуулж асуулттай гишүүн байна уу, байнгын хорооны дүгнэлтээс, Энхсайхан, Гончигдорж, Жаргалсайхан, Бакей, Амаржаргал, Энхсайхан гишүүн.

М.Энхсайхан: - Их Хурлын даргаа Одончимэд сайдын асуудлыг яриад хэлэлцсэний дараа Одончимэд сайдад үг хэлэх эрхийг өгч байсан, индэр дээр. Би таныг алдаагаа засаачээ гэж гуйж байна.

Ц.Нямдорж: - Надаар дайруулах гээд байгаа бол наад хэвлэлийнхээ хурлыг хийх асуудлыг ярь. 

М.Энхсайхан: - Та ерөөсөө таасны хэрэггүй, зүгээр үгий нь өг. Энэ ерөөсөө хүний ёс байгаа юм, төрийн ёс байгаа юм.

Ц.Нямдорж: - Одончимэд сайд нэрээ татах гэж үг авсан юм. Огцруулахгүй гэсэн шийдвэр гарсны дараа нэрээ татах гэж үг авсан юм. Жаргалсайхан гишүүн чинь ийм шийдвэр гарч байгаа учраас нэрээ татах асуудал байхгүй болчихоод байна шүү дээ, өөр яах юм, Их хуралд гомдолтой байж болно, гишүүддээ сэтгэлийн хиртэй байж болно, надад юмтай байж болно. Тэгвэл энийг энд биш, өөр газар ярьж болно шүү дээ. Ажил төрлийн асуудал хэрвээ Жаргалсайхан сайд би сайд байх хугацаандаа ийм ийм юм хийсэн, ажил хийж байсан гэдэг мэдээлэл хийх гэж байгаа бол энэ мэдээллийг чөлөөтэй дараа нь сонсож болно шүү дээ. Гишүүнийхээ хувьд эрх нь байж байна. Би энэ хурцадмал асуудлыг энэ дэмий маргаан болгож хувирамгүй байна шүү дээ, ард түмэн энэнээс залхааж байна шүү дээ, Энхсайхан гишүүнээ.

Гончигдорж гишүүн асууя.

Р.Гончигдорж: - Байнгын хорооноос энэ томъёолол дээр 34.1.6 дахь заалтыг дараахь байдлаар томъёолох гээд улсын төсвийн хөрөнгөөр барьж байгуулах авто зам, эрчим хүчний төслийн хөрөнгө оруулалтын хэмжээ нь тухайн чиглэлийн үйл ажиллагаа эрхэлдэг дотоодын компаниудын хүчин чадлаас хэтрэхээргүй тохиолдолд Засгийн газар жишиг үнийг үндэслэн гүйцэтгэгчдийг шууд сонгох шаардлагатай гэж үзсэн болно гэсэн байх юм, тэр тусмаа ерөөсөө хүчин чадалд нь хүрэхээргүй, чадлаас нь хэтрэхээргүй байгаа бол тэр чинь бүр шударга өрсөлдөөн байх хэрэгтэй шүү дээ. Бүр тендер бол ердийн журмаараа явагдаад, тэгээд ажил нь бага байгаа юм чинь чадалтайнууд нь тендерээрээ яваад ингээд хийгдэх ёстой шүү дээ.

Зарим сонингууд бас миний нэрийг, хэлсэн үгийг их мушгиж гуйвуулсан байна лээ, харин би энэ бол тендертэй байх ёстой, хичнээн ажил нь их байсан ч гэсэн тендер нь хийгдэж байх ёстой, ажил нь их байгаа юм бол тендер дээр хүчин чадлаараа өрсөлдөөд тэгээд зохих зохих хүчин чадалдаа тохирсон тэр тендертээ оролцоод ажлаа гүйцэтгэж байх ёстой гэснийг чадах чанаагаараа хувааж аваад гээд хар зах дээр наймаачин хашгирч байгаа юм шиг дуугарч байсан гэж сонин дээр бичсэн байна лээ, тэр сонингууд дараагаар нь надаас уучлал гуйх байхаа гэж бодож байгаа. Тэр сонин Монголын нэг өдөр байхаа. 

Тийм учраас энэ дээр ийм тохиолдолд бүр тендертэй байхгүй бол болохгүй. Бид нар юу ярьж байсан гэхээр хүчин чадлаас хэтэрсэн тохиолдолд монголын компаниуд өөрт ногдох ажлуудаа гүйцэтгэх ийм нэгэн гүйцэтгэгчийг шууд сонгох шаардлагатай гэж Засгийн газар үзсэн тохиолдолд тэгээд энэ жагсаалты нь Улсын Их Хурал гаргана гэсэн ийм яриа ярьж байсан гээд, яагаад энэ чадлаас нь хэтрэхээргүй тохиолдолд бас ийм асуудал ороод ирэвээ? Энийг л тодруулж асуух гэсэн юм, ер нь тэгээд тендертэй л байх нь зүйтэй байсан шүү дээ.

Ц.Нямдорж: - Гантөмөр дарга хариулъя.

Л.Гантөмөр: - Гончигдорж даргатай би бас хуралд орж ирэхийн өмнө энэ талаар санал солилцсон л доо. Одоо Байнгын хороон дээр яригдсан зүйлийг ярь гэх юм бол Дамиран гишүүн томъёолол гаргаад, түрүүчийн томъёолол нь арай болохгүй байна гээд томъёолол гаргаад орж ирсэн томъёолол нь энэ. Зүгээр яг Гончигдорж гишүүний ярьж байгаа логикоор бол хуучин томъёолол нь ч боломжтой юм шиг ийм л байдалтай байгаа. 

Р.Гончигдорж: - Ар талын хуудсан дээрээ яг ингээд доогуур нь зурсан нь бол тэнцүү буюу түүнээс хэтэрсэн тохиолдолд гээд байгаа юм, тэгээд энэ хоорондоо зөрчилдөөд.

Л.Гантөмөр: - Гончигдорж даргын уншаад байгаа томъёолол бол анхны хэлэлцүүлгийн үед дэмжигдсэн томъёолол байгаа юм, тэгээд эцсийн хэлэлцүүлэг дээр санал гаргаад.

Ц.Нямдорж: - Дамиран гишүүнийг сонсоё.

Ц.Дамиран: - Баярлалаа, тэгэхээр анхны нэгдүгээр хэлэлцүүлгийн явцад авто зам, эрчим хүчний тухайн жилдээ хэрэгжүүлэх төслийн хэмжээ дотоодын компаниудын хүчин чадалтай тэнцүү буюу илүү байвал гэсэн ийм томъёолол байсан юм, энийг ерөөсөө ойлгогдохгүй байна, наадахь чинь жишээлбэл авто зам болон эрчим хүч хийдэг компаниудын хүчин чадалд тултал хийгээд тийм Эрчим хүчний компани жишээлбэл урьдны жилүүдэд дээдэх нь хорин хэдэн тэрбум л хийж байсан, манай компаниуд, тэгэхэд энэ жил 110 тэрбумыг хийнэ. Тэгвэл тэр эхний хорин хэдэд нь зарлаад, үлдсэний нь юу гэдэг юм, ойлгогдохгүй байна, наадахь чинь нэг л биш байна, олон талаас нь ярьж байгаад ерөөсөө өнөөдрийн байдлаар авто зам болон эрчим хүчний дотоодын компаниудын хүчин чадал хэрвээ маш сайн зөв зохион байгуулагдах юм бол хийж гүйцэтгэх ийм боломж байна. Өнөөдрийн яг мөрдөж байгаа хуулийн дагуу зургий нь тендерийг зарлаад, гүйцэтгэгчийн тендерийг зарлаад ингээд явах юм бол хугацаа алдчих гээд байна. Бид нар энэ жил урьд жилүүдтэй харьцуулахад хөрөнгө оруулалтын хэмжээ бүр 4, 5 дахин нэмэгдэж байгаа, нэг.

Хоёрдугаарт энэ жилийн эрчим хүчний шугам сүлжээ барих ажлын хэмжээ нэмэгдэж байгаатай холбогдуулаад Эрчим хүчний яаман дээр шинээр шугам сүлжээ барих эрх хүссэн барилгын компаниудын тоо 30 гаруйгаар нэмэгдсэн байна лээ. Би Улсын Их Хурлын даргад яг энэ ажлын хэсгийг ахалж байх үедээ Эрчим хүчний яамнаас яг энэ эрчим хүчний шугам сүлжээ хийдэг компаниудын лицензийн мэдээллийг авсан юм. Мэргэжилтэй ажилчид, техник, тоног төхөөрөмжийн хүчин чадал, үйлдвэрлэлийн бааз, тэгээд хийсэн ажлын туршлагыг үндэслэсэн ийм 60 гаруй компаний мэдээллийг танилцуулсан.

Тэр мэдээллээс хойш дахиад Эрчим хүчний яаман дээр 30 гаруй компани лиценз авсан байна лээ, өнөөдөр ингээд зуу гаруй компани болж байгаа юм. Тэгээд бид нар үнэхээр энийг зохион байгуулаад өгөх юм бол энэ дотоодын компаниудад өгч хийх боломжтой юм, хугацаанд нь хийх боломжтой юм гэж. Өнөөдөр мөрдөгдөж байгаа тендер үнэхээр хугацаа алдчих гээд байгаа юм. Ер нь бид нар хууль санаачилсан гол агуулга нь бол энэ жилийн авто зам бол эрчим хүчний ажлын хэмжээ эрс нэмэгдэж байгаа учраас энэ хөрөнгө оруулалтын ажлыг дотоодынхоо компаниудаар хийлгэе гэсэн нэг ийм санаа.

Хоёрдугаарт нь хугацаа хожоод ерөөсөө угаасаа хуучин тийм туршлага байсан, арван хэдэн жилийн өмнө батлаад бид нар компаниуддаа хуваарилаад өгчихдөг байсан шүү дээ. Тендерий нь үнэлээд жишиг үний нь бэлэн байж байгаа, тэгээд өгчихье гэж байгаа юм. Тэгээд бид нар нэгдүгээр хэлэлцүүлэг дээр яригдаад хугацааны хувьд жаахан ярьж байсан л даа. Энэ бол дээд тал нь 2008 онд мөрдөгдөнө, тэгээд цаашаа бол яамуудаараа явчих юм байгаа юм л даа.

Р.Гончигдорж: - Уучлаарай, тэгэхээр зэрэг энэ эцсийн хэлэлцүүлэгт гээд хуудсан дээр байгаа хуулийн текс байна шүү дээ, тэрний 34.1.6 дахь заалт чинь энэ санал хураах томъёолол гэдгийн энэ заалтаар солигдоод байгаа юмуу, тэгээд одоо ерөөсөө хүчин чадлаас хэтрээгүй тохиолдолд Засгийн газар жишиг үнийг үндэслэн гүйцэтгэгчээ шууд сонгох шаардлагатай гэж үзсэн бол гэдэг ийм заалт орох гээд байгаа юмуу? Тэгэхээр чинь одоогоор ерөөсөө бүр жишээлбэл ерөөсөө тухайн жилд нэг 10-хан тэрбум төгрөгийн замын гүйцэтгэлийн ажилтай байх юм бол энэ мэдээж хэрэг компаниудын хүчин чадлаас хэтрэхээргүй байгаа биз дээ, их бага юм чинь. Энэ тохиолдолд ч гэсэн Засгийн газар жишиг үнийг үндэслээд гүйцэтгэгчийг шууд сонгох шаардлагатай гэж үзэх юм бол тэгээд одоо ямарч тендергүйгээр.

Тэгээд одоо тэр олон компаниудаас 10-хан тэрбумынх гэхээр чинь бүхэл бүтэн зуун хэдэн тэрбумаар нь хүчин чадалтай компаниуд ярайтал байж байхад чинь тэгээд нэгэнд нь шууд сонгоод өгөх юмуу? Юу болж байнаа.

Ц.Нямдорж: - Гончигдорж гишүүнээ та наадахиа нэгдүгээр хэлэлцүүлгийн үед тувт ярьсан шүү дээ, тэгээд эцсийн хэлэлцүүлэг явж байхад ахиад энийг будилуулаад ингээд.

Р.Гончигдорж: - Үгүй биш, томъёолол нь хоёр өөр гараад байна, хүчин чадлаас хэтрээгүй тохиолдолд тэртэй тэргүй монголын бүх компани ажилтай болчих юм байна, хэтэрсэн тохиолдолд. Яагаад гэвэл ажил нь тэдний бүх хүчин чадлаас хэтэрчихсэн, цаана нь бас жаахан илүү гарч байна, магадгүй тэр илүү гарч байгаа дээр нь гадны компаниуд дээр тендер өгөх байх, яагаад гэвэл дотоодынхон барж чадахгүй байна шүү дээ. Хэтрээд баланслагдсан кристек дээрээ бол монголын компаниуддаа энэ шууд сонгох шаардлагатай гэдгээрээ сонгоод тэгээд компаниуддаа ажил олгоод явчих нь гэж ойлгоод байсан байхгүй юу даа. Одоо бүр буулт хийгээд шүү дээ. Тэгсэн одоо бүр хүчин чадалд нь хүрэхгүй жаахан ажилтай байсан ч гэсэн тендергүй шууд сонгож өгдөг ийм юм руу орчихоод байна шүү дээ. 

Ц.Нямдорж: - Гантөмөр дарга, дараа нь Дамиран гишүүн.

Л.Гантөмөр: - Одоо энэ 34.1.6 эцсийн хэлэлцүүлэгт гэсэн төсөл дээр байгаа 34.1.6-гаар одоо өнөөдөр санал хураагаад дэмжигдэх юм бол өнөөдрийн санал хураалгах зарчмын зөрүүтэй томъёолол  нь солигдох юмаа, Гончигдорж даргаа. Тэгээд яагаад ингэж байна гэхээр энэ дээр 3 зүйлийг тусгаж өгч байгаа юм, зөвхөн авто зам, эрчим хүч, худаг гэсэн. Тэгэхээр нөгөө хуучин байсан томъёоллоо бариад явах юм бол дотоодын компаниудын хүчин чадалтай тэнцүү буюу түүнээс хэтэрсэн тохиолдолд гэх юм бол тодорхой ажлуудыг нь тендер зарлаад, тодорхой ажлуудыг нь жагсаалтаараа батлаад явна гэсэн ийм санаа явж байгаа юм. Одоо орж ирж байгаа санаа бол энэ жилийн хувьд эрчим хүч, авто зам, худаг дээр их ажил байна. 

Энэ ажлыг бол хурдан шуурхай явуулъя гэдэг санаа болгож, тэгээд ноднин жил бид нар намар бөөн маргаан болсон, хөрөнгө оруулалт шийдэгдэхгүй байна гээд, өнөөдрийн хөрөнгө оруулалтаас хамаагүй бага тийм хөрөнгө оруулалт байгаа. Тэгээд тендерийн хуулиа бариад явах юм бол энэ эрчим хүчний ажил, авто замын ажил бол шүүх дээр очоод 2, 3 сар болчихдог ийм үзэгдэл байнга харагдаж байгаа. Тийм учраас 2007, 2008 онд хурдан шуурхай дэд бүтцийн ажлуудаа явуулъя гэсэн санаагаар байнгын хороо энийг дэмжиж гаргаж ирсэн байгаа юм.

Ц.Нямдорж: - Бакей гишүүн асууя.

А.Бакей: - Баярлалаа, ганцхан асуулт байна. Засгийн газраас тогтоосон жишиг үнийг үндэслэж төслийн гүйцэтгэгчийг шууд сонгох жагсаалтанд авто зам, эрчим хүчнээс гадна нэмж худгийн асуудлыг оруулж иржээ. Яах вэ нөгөө хоёр нь яах аргагүй олон зуун миллиард төгрөгөөр хэмжигдэх учраас яах аргагүй шууд сонгож болно гэж бодъё, худгийн хувьд бол энэ жил ердөө 7.7 миллиард төгрөг төлөвлөгдсөн, энийг Хүнс, хөдөө аж ахуйн яам орон нутгийн эрэлт хэрэгцээг үндэслээд, судлаад аймгуудын саналыг харгалзаад аймаг болгонд, аль аймагт хичнээн худаг гаргах шаардлагатай вэ гэдгийг тоог нь тогтоогоод хөрөнгийн хэмжээтэй нь хуваарь хүргүүлсэн байна. Одоо энэ хуваарь ёсоор нэг аймагт дунджаар нэг худаг гаргахад 300 саяас 600 сая төгрөг л ногдож байгаа, гэтэл энийг хүртэл шууд сонгоно гээд тендер гэдэг юмыг ерөөсөө байхгүй болгож болж байгаа юмуу? Нөгөө аймаг, орон нутгийнхаа бие даасан байдал, эрх хэмжээг нь өргөтгөнө гээд яриад байдаг, гэтэл бүх юмы нь ингээд түүгээд төвлөрүүлээд байхаар болж байгаа юмуу, уг нь худгийг энэ дээр хасах хэрэгтэй байна. Байх шаардлагагүй гэж үзэж байгаа шүү.

Ц.Нямдорж: - Санал хураах үед нь Бакей гишүүн саналаа хэлээд орчихмоор юм байна даа. 

Л.Гантөмөр: - Би Бакей гишүүний асуултанд хариулахад ажлын объемыг харгалзаж байнгын хороон дээр дэмжигдсэн санал шүү.

Ц.Нямдорж: - Жаргалсайхан гишүүн асууя.

Б.Жаргалсайхан: - Би эрхэм гишүүдэд уг нь энэ жилийн хугацаанд хийсэн ажлаа нэг товчхрон танилцуулчихъя гэж бодсон, харамсалтай нь Их Хурлын дарга та хүний эрхийг хамгийн бүдүүлгээр, ноцтойгоор зөрчдөг хүн юм байна гэж би ойлголоо. Тэгээд та бүхэн энэ 2 жилийн хугацаанд хийж бүтээсэн ажил их бий, үнэн хэрэг дээрээ надад таалагддаггүй юм маш их бий. Энэ 360 миллиард төгрөгөөр манай ядуучууд ажил хөдөлмөртэй болох боломж.

Ц.Нямдорж: - Жаргалсайхан гишүүнээ, энэ юугаа дуусгачихаад дараа нь өөрт чинь зориуд үг өгчихье, тэгэх үү, асуудлаа хэлэлцээд дуусчихъя.

Б.Жаргалсайхан: - Өөрөө мэдээ та, асуудлаар чинь ярьж байна. Би энэ тендер мендер юу ч болсон бай, яадаг ч бай энэ 360 миллиард төгрөг зам тавиад монгол хүн ажилтай, хөдөлмөртэй, хоолтой, хүнээс царай алдахгүй амьдарна гэвэл энэ худлаа, энэ худлаа. Монгол компаниуд орж ирсэн ч ард нь хятадын компаниуд орж ирж хийхгүй бол энэ замын ажлыг энэ жилийн  дотор багтааж хийдэг бол худлаа. Манай компаниуд бас техник хэрэгсэл, технологийн хувьд чадамж муу байгаа, ядуу зовлонтой, зүдүү байгаа учраас.

Ер нь бол монголын энэ ядуурлыг бууруулъя гэж санаж байгаа бол монголд аж үйлдвэрийн паркийг нэн даруй өөд нь татаж иргэдээ аж үйлдвэр дээр очиж ажил хийдэг болгож, өндөр цалин авдаг болгож байж сая бид ядуурлаас гарна. Тэрнээс зөвхөн хэрэглээний эдийн засгийг бий болгосноороо бид энэ 15 жилд ядуурлыг л төрүүлж чадсан. Ганцхан хийж бүтээдэг байж байж нийгэм хөгждгийг та бүхэн бас мэдэх хэрэгтэй. Тийм учраас би ойлгож байна, Их хурлын гишүүд сонгууль ойртож байгаа учраас энэ зам харгуй, энэ тендертэй ч бай, тендергүй ч бай хийчихвэл бас хэдэн хүн ажилтай болчихно гэж ойлгоод. Ажилтай болохгүй. Энэ тендерийг манайхан хийж чадахгүй юм чинь дээ. Тендерийг зарлаж байгаа хэдэн дарга л хэдэн цаастай болох байх, тэгээд өнгөрнө. Дахиад нөгөө ядуу, жалгаар хэвтэж байгаа ядуучууд маань бүгдээрээ л хэвээрээ байна.

Тийм учраас миний бие энэ хугацаанд ажиллаж байхдаа Монгол улсыг ойрын хугацаанд, ойрын 5, 10, 20 жилийн дотор эрчимтэй хөгжлийн зам руу орох, аж үйлдвэржүүлэх энэ бодлогыг, энэ төслүүдийг хийж дуусгаад, бэлтгээд ингээд Засгийн газартаа аж үйлдвэрийн парк, аж үйлдвэржүүлэх бодлогыг өргөн барих гээд бэлтгэчихсэн байж байгаа юм. Тэгээд харин харамсалтай нь ийм аар саар, хэрүүл маргаанаар асуудалд хандаж байгаа нь харамсалтай байна.

Дараа нь би мэдээж хэрэг хуулиа эргээд үзэх юм бол өнөөдөр чадамжтай Засгийн газрыг байгуулах чадамжтай 2-хон нам бий, одоо яая гэх вэ, энэ бол хувь тавилан. Энэ бол МАХН, Ардчилсан нам, эвслийг бол бид задлаагүй, өөрсдөө үзэл бодол юу байдаг юм зөрчилдөөнөөс болоод салсан байх, тэрий нь би мэдэхгүй, ингээд 38+1-ийг нэмж байж 39 болж байж Засгийн газрыг эмхлэн байгуулдаг юм. Мөн энэ Засгийн газарт чадамжтай ганц нам байсны нь одоо ингээд аваад хаячихаар энэ цаашдаа нэлээд их хямрал руу, дэмий юм руу түлхэх байсан байхаа гэж бодож байна. 

Жилийн хугацаанд өнөөдөр засаг төрөөрөө оролдож, Улаан дарга өчигдөр телевизороор ярьж байна лээ, бүтцийн өөрчлөлт хийгээд Засгийн газрын үйл ажиллагааг сайжруулах юм ярьж байна лээ. Засгийн газар Улсын Их Хурлын баталж өгсөн санхүү, мөнгө хөрөнгө, хуулийн хүрээнд л ажлаа явуулдаг шүү дээ. Тийм боломжий нь Улсын Их Хурал өгөхгүй нөхцөлд Засгийн газрын бүтцийг хэнбугай ч өөрчлөөд юу ч өөрчлөхгүй.

Би Засгийн газарт орсноос бүхэл бүтэн 6 сар төсвийн тодотголоо хийж бид төсвөө батлуулж чадахгүй Засгийн газар сууж байсан, ажлаа явуулж чадахгүй, одоо дөнгөж нэг жил л болж байна. Тийм учраас манай Их Хурлын гишүүддээ уриалахад бид бол хамгийн гол нь улс орноо хөгжүүлэхэд, миний хувьд бол энд орсон, та бүгдийг уриалъя, энэ бид нарын хэрэглээний эдийн засаг руу яваад байгаа маань энэ ядуурлыг төрүүлээд байна, нэн даруй. Энэ ертөнц дээр хамгийн /5 минутын хугацаа дуусч микрофон тасрав/.

Ц.Нямдорж: - Гантөмөр гишүүн хариулъя. Гантөмөр даргад хариулт байна уу?

17.33 цагт УИХ-ын гишүүн Б.Жаргалсайхан хуралдааны танхимаас гарч явав.

Л.Гантөм өр: - Санал хэлсэн гэж ойлголоо.

Ц.Нямдорж: - Хуралдааны ирцийг бүрдүүлье. МАХН-ынхан орж ирье.

Ц.Дамиран: - Баярлалаа, энэ хуулийг санаачилсан гол агуулга нь бол энэ 2007 онд авто зам болон эрчим хүчний салбарт оруулсан хөрөнгө оруулалтын хэмжээ урьд жилүүдтэй харьцуулахад хэд дахин өссөн. Тийм учраас дотоодын компаниудын хүчин чадлыг бүрэн дайчлаад энийг, мөнгө нь хөрөнгө нь байж байна, компаниудын хүчин чадал хүрэлцээтэй байна, зохион байгуулаад хурдхан шиг хийчихье гэсэн ийм үндэслэлийг бид нар энэ хуулийг санаачилсан. Хэрвээ энэ хуулийг буруу тайлбарлаад юмуу, буруу тийшээгээ явах юм бол энэ нийгэмд бас их сөрөг тайлбар болж магадгүй юм байгаа юм шүү.

Тийм учраас би Зам тээврийн сайд, Эрчим хүчний сайдаас протоколд тэмдэглүүлж нэг үг авах гээд байгаа юм. Яагаад гэхээр зэрэг та нар өнөөдрийн монголын жишээлбэл эрчим хүчний гэхэд зуугаад компани байгаа, энэ жил бид нар тавин хэдэн сумыг эрчим хүчтэй холбоно, бүх компаниудыг ижилхэн хандаж ажлы нь өгөөрэй, тэгэхгүй бол одоо ажил хийдэг хэдэн том компаниудад өгчихдөг, гэрээгээ зараад юмуу, тендерээ эргүүлээд гэрээгээ зараад тэгээд ажил гүйцэтгэгч компаниудаар дундаа ашиг аваад ийм заваан юм болчихвий, бөөн хэл ам болох вий, ингэхээр энэ дээр бүр протоколд тэмдэглүүлж үгээ хэлээрэй, 2 сайд, санал хураахаас өмнө.

Ц.Нямдорж: - Одоо ийм мэдэгдэл энэ тэр хэрэг байна уу, баахан амы нь авсан шүү дээ, чадна гэцгээсэн шүү дээ, наад 2 чинь. Тэгээд юм болгон дээр л амы нь авах юм. Протокол гаргаад, Цэнгэл чадна гэж 2, 3 удаа Их Хурал дээр мэдэгдэл хийсэн, Эрдэнэбат сайд чадна гэж 2, 3 удаа мэдэгдэл хийсэн шүү. Гончигдорж гишүүн тэр нэг саяын томъёололтой холбогдуулаад эргүүлээд асуугаад байна лээ, ярьж байсан зүйлийнхээ эсрэг томъёолол биччихсэн байсан байна лээ шүү дээ.

Гуравны хоёроор 2 санал орж ирж байна, гишүүдээ, уншаад санал хураалт явуулъя. Гишүүд хуралдааны танхимд яаралтай орж ир. МАХН-ын бүлэг гишүүдээ цуглуул, Эрдэнэсүрэн гишүүн, Ардчилсан намын зөвлөл гишүүдээ цуглуул.

Гуравны хоёроор дэмжигдсэн 2 санал байна, гишүүд. Төслийн 1 дүгээр зүйлийн 3 дахь хэсэг буюу хуулийн 34.1.6 дахь заалтыг дараахь байдлаар томъёолох:

“34.1.6.улсын төсвийн хөрөнгө барьж байгуулах авто зам, эрчим хүчний төслийн хөрөнгө оруулалтын хэмжээ нь тухайн чиглэлийн үйл ажиллагаа эрхэлдэг дотоодын компаниудын хүчин чадлаас хэтрэхээргүй тохиололд Засгийн газар жишиг үнийг үндэслэн гүйцэтгэгчдийг шууд сонгох шаардлагатай гэж үзсэн бол” гэж өөрчлөх гэсэн байна, энэ саналыг дэмжье гэсэн санал хураалт явуулъя.

Санал хураалтанд 41 гишүүн оролцож 19 гишүүн зөвшөөрч, 22 гишүүн татгалзсан байна. 46.3 хувийн саналаар энэ санал нэгдүгээр хэлэлцүүлгээр дэмжигдсэн саналаараа явж байна.

Төслийн 1 дүгээр зүйлийн 3 дахь хэсэг буюу Төрийн болон орон  нутгийн өмчийн хөрөнгөөр бараа, ажил үйлчилгээ худалдан авах тухай хуулийн 34.1.6 дахь заалтад “авто зам, эрчим хүчний шугам сүлжээ” гэсний дараа “хөдөөгийн хүн амын усан хангамжийг сайжруулах зорилгоор “худаг” барьж байгуулах төслийг хамааруулахаар нэмэх гэсэн байна, энэ санал дээр Бакей гишүүн саналаа хэлчихсэн байгаа, энэ “худаг” гэснийг байнгын хорооны саналаар нэмье гэсэн санал хураалт явуулъя.

Санал хураалтанд 44 гишүүн оролцож 20 гишүүн зөвшөөрч, 24 гишүүн татгалзсан байна. 45.5 хувийн саналаар худаг дэмжигдэхгүй байна.

Төслийн 1 дүгээр зүйлийн 4 дэх хэсгийн заалтыг “34.4.Энэ хуулийн 34.1.6-д заасан гүйцэтгэгчийн нь шууд сонгох төслийн жагсаалтыг Засгийн газар батална” гэж өөрчлөх гэсэн санал байна. Энэ саналыг дэмжье гэсэн санал хураалт явуулъя.

Санал хураалтанд 43 гишүүн оролцож, 33 гишүүн зөвшөөрч, 10 гишүүн татгалзсан байна. 76.7 хувийн саналаар энэ байнгын хорооны 3 дахь санал дэмжигдэж байна.

Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт өөрчлөлт оруулах тухай хуулийг бүхэлд нь баталъя гэсэн санал хураалт явуулъя.

Санал хураалтанд 42 гишүүн оролцож, 31 гишүүн зөвшөөрч, 11 гишүүн татгалзсан байна. 73.8 хувийн саналаар /17.41 цагт/ хууль бүхэлдээ батлагдаж байна.

Уг асуудлыг 17 цаг 41 минуанд хэлэлцэж дуусав.

Төрийн өндөр албан тушаалтан болон түүнтэй адилтгах албан тушаалтны цалингийн хэмжээг шинэчлэн тогтоох тухай, Зарим албан тушаалын цалингийн хэмжээг шинэчлэн тогтоох тухай,Шүүгчийн болон прокурорын албан тушаалын цалингийн хэмжээг шинэчлэн тогтоох тухай УИХ-ын тогтоолын төсөл /анхны хэлэлцүүлэг/

Ц.Нямдорж: - Төрийн өндөр албан тушаалтны цалингийн асуудлаар Байнгын хороо дүгнэлтээ гаргасан, Хууль зүйн байнгын хорооны дүгнэлтийг Эрдэнэбүрэн гишүүн, Төрийн байгуулалтын байнгын хорооны дүгнэлтийг Арвин гишүүн танилцуулна. Арвингийн оронд Гүррагчаа гишүүн. Эрдэнэбүрэн гишүүн.

Р.Эрдэнэбүрэн: - Улсын Их Хурлын дарга, эрхэм гишүүд ээ,


Шүүхийн болон прокурорын албан тушаалын цалингийн хэмжээг 2007 оны 1 дүгээр сарын 1-ний өдрөөс эхлэн 20 хувиар нэмэгдүүлэн шинэчлэн тогтоохоор өргөн мэдүүлсэн УИХ-ын тогтоолын төслийн анхны хэлэлцүүлгийг Хууль зүйн байнгын хороо 2007 оны 2 дугаар сарын 1-ний өдрийн хуралдаанаараа хэлэлцсэн бөгөөд төслийн талаар зарчмын зөрүүтэй санал гараагүй, Байнгын хорооны хуралдаанд оролцсон гишүүд анхны хэлэлцүүлгээр батлах боломжтой гэж үзлээ. 

Иймд Улсын Их Хурлын чуулганы хуралдааны дэгийн 14.3-ыг үндэслэн төслийг хэлэлцэн баталж өгөхийг хүсье. Төслийг Та бүхэнд тараасан болно. Анхаарал тавьсанд баярлалаа.

Ц.Нямдорж: - Төрийн байгуулалтын байнгын хорооны дүгнэлтийг Гүррагчаа гишүүн танилцуулна.

Ж.Гүррагчаа: - Улсын Их Хурлын дарга, эрхэм гишүүд ээ,

Төрийн өндөр албан тушаалтны болон түүнтэй адилтгах албан тушаалтны албан тушаалын цалингийн хэмжээг шинэчлэн тогтоох тухай, Зарим албан тушаалын цалингийн хэмжээг шинэчлэн тогтоох тухай УИХ-ын тогтоолын төслүүдийн анхны хэлэлцүүлгийг Төрийн байгуулалтын байнгын хороо 2007 оны 2 дугаар сарын 1-ний өдрийн хуралдаанаараа хэлэлцээд дараахь саналыг нэгдсэн хуралдаанд оруулж байна: 

1.Тус Байнгын хорооны хуралдаан дээр төслүүдийн хэлэлцэх эсэх болон анхны хэлэлцүүлгийн явцад гаргасан УИХ-ын зарим гишүүдийн саналыг үндэслэн төрийн албан хаагчдийн цалингийн сүлжээ, жишгийг судлан боловсруулж шинэчлэх асуудлыг УИХ-ын 2007 оны хаврын ээлжит чуулганаар хэлэлцүүлэхээр оруулж ирэхийг Засгийн газарт протоколоор үүрэг болголоо. 

2.Хуралдаанд оролцсон гишүүд төслүүдийг анхны хэлэлцүүлгээр батлах боломжтой гэсэн санал, дүгнэлтийг санал нэгтэйгээр гаргасан тул Улсын Их Хурлын чуулганы хуралдааны дэгийн 14.3-ыг үндэслэн хэлэлцэн баталж өгөхийг хүсье.  Төслүүдийг Та бүхэнд тараасан  болно.

Анхаарал тавьсанд баярлалаа.

Ц.Нямдорж: - Гүррагчаа гишүүнд баярлалаа. Байнгын хорооны санал дүгнэлттэй холбогдуулаад асуулт асуух гишүүн байна уу, байхгүй байна. Санал хэлэх гишүүн байна уу, байхгүй байна.

Төрийн өндөр албан тушаалтан болон түүнтэй адилтгах албан тушаалтны цалингийн хэмжээг шинэчлэн тогтоох тухай, Зарим албан тушаалын цалингийн хэмжээг шинэчлэн тогтоох тухай,Шүүгчийн болон прокурорын албан тушаалын цалингийн хэмжээг шинэчлэн тогтоох тухай УИХ-ын тогтоолын төслийг анхны хэлэлцүүлгээр баталъя гэсэн горимын санал гарсан байна, байнгын хорооноос, энэ саналыг дэмжье гэсэн санал хураалт явуулъя.

Санал хураалтанд 44 гишүүн оролцож, 37 гишүүн зөвшөөрч, 7 гишүүн татгалзсан байна. 84.1 хувийн саналаар горимын санал дэмжигдэж байна. 

Төрийн өндөр албан тушаалтан болон түүнтэй адилтгах албан тушаалтны цалингийн хэмжээг шинэчлэн тогтоох тухай УИХ-ын тогтоолыг бүхэлд нь баталъя гэсэн санал хураалт явуулъя.

Санал хураалтанд 46 гишүүн оролцож, 31 гишүүн зөвшөөрч, 15 гишүүн татгалзсан байна. 67.4 хувийн саналаар энэ тогтоол батлагдаж байна.

Зарим албан тушаалын цалингийн хэмжээг шинэчлэн тогтоох тухай УИХ-ын тогтоолын төслийг бүхэлд нь баталъя гэсэн санал хураалт явуулъя.

Санал хураалтанд 46 гишүүн оролцож, 32 гишүүн зөвшөөрч, 14 гишүүн татгалзсан байна. 69.6 хувийн саналаар энэ тогтоол батлагдлаа.

Шүүгчийн болон прокурорын албан тушаалын цалингийн хэмжээг шинэчлэн тогтоох тухай УИХ-ын тогтоолыг бүхэлд нь баталъя гэсэн санал хураалт явуулъя.

Санал хураалтанд 46 гишүүн оролцож 35 гишүүн зөвшөөрч, 11 гишүүн татгалзаж 76.1 хувийн саналаар Шүүгч прокурорын цалингийн хэмжээ шинэчлэгдэн тогтоогдож байна.

Арван хоёр.Засгийн газрын үнэт цаас гаргахыг зөвшөөрөх тухай
УИХ-ын тогтоолын төсөл /анхны хэлэлцүүлэг/

Ц.Нямдорж: - Засгийн газрын бонд гаргах асуудлаар хэлэлцье. Байнгын хорооны санал дүгнэлт гарсан, Бакей гишүүн танилцуулна, индэрт урьж байна.

Гишүүдийн горимын юм байна, өнөөдөр энэ 2, 3 асуудлаа дуусгая, тэгээд маргааш редакци танилцуулах боломж олгомоор байна, үдээс хойш 3 цагаас хойш байх. 

Бакей гишүүн.

А.Бакей: - УИХ-ын дарга, эрхэм гишүүд ээ, Монгол Улсын Засгийн газраас 2007 оны 1 дүгээр сарын 8-ны өдөр УИХ-д өргөн мэдүүлсэн “Засгийн газрын үнэт цаас гаргахыг зөвшөөрөх тухай” УИХ-ын тогтоолын төслийг хэлэлцэх эсэх тухай асуудлыг УИХ-ын нэгдсэн чуулганы 2007 оны 1 дүгээр сарын 31-ний өдрийн хуралдаанаар хэлэлцээд эхний хэлэлцүүлэгт бэлтгүүлэхээр Төсвийн байнгын хороонд шилжүүлсний дагуу Төсвийн байнгын хороо 2007 оны 2 дугаар сарын 5-ны өдрийн хуралдаанаараа хэлэлцээд гаргасан санал, дүгнэлтийг та бүхэнд танилцуулъя.

Байнгын хороо тогтоолын төсөлд заасан Засгийн газрын бонд гаргах үндэслэлийг оновчтой томъёолоогүй, тодорхой зориулалтгүй, тогтоолын төсөлд оруулсан үнэт цаас гаргах 2 үндэслэл нь хоорондоо зөрчилтэй байна гэж шүүмжилж Засгийн газрын тусгай сангийн тухай хууль, Монгол Улсыг хөгжүлэх сангийн тухай хууль батлагдсанаар төрийн санд чөлөөтэй мөнгө байхгүй, хөрөнгө оруулалтад мөнгө дутаж болох талтай гэдэг үндэслэлээр тогтоолын төслийн заалтыг “Улсын төсвийн улирлын чанартай орлогын дутагдлыг нөхөх зорилгоор 2007 оны төсвийн жилд 90-ээс доошгүй тэрбум төгрөгийн үнэт цаас гаргаж нийтэд санал болгож арилжихыг Засгийн газар /М.Энхболд/-д даалгасугай” гэж өөрчлөх нь зүйтэй гэж Байнгын хорооны хуралдаанд оролцсон гишүүдийн олонхи үзлээ.

Засгийн газрын үнэт цаас гаргах тухай хуулийн төслийг эхний хэлэлцүүлгээр батлах саналыг байнгын хорооноос УИХ-ын чуулганы нэгдсэн хуралдаанд оруулж байна.

“Засгийн газрын үнэт цаас гаргахыг зөвшөөрөх тухай” УИХ-ын тогтоолын төслийн талаар Төсвийн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Ц.Нямдорж: - Бакей гишүүнд баярлалаа, асуулттай гишүүн байна уу? Баярсайхан гишүүн асууя.

Ц.Баярсайхан: - Би Төсвийн байнгын хорооны даргаас л асууя даа, ер нь бид нар хэд хэдэн удаа бондыг гаргах талаар шийдвэр гаргаж байгаа шүү дээ, тэгэхээр гаргасан бондуудынхаа гүйцэтгэлийн тайланг эргээд бас ярьдаг байвал яасан юм бэ? Тэгэхгүй бондоо гаргаад эргүүлээд төсөв орж ирэхээр буцаагаад татаж аваад ингэд явчихдаг, тэр явцыг мэдмээр байх юм, заримдаа хэрэглэж дуусдаг ч юмуу, үгүй ч юмуу, бүрэн хэмжээнд гаргадаг ч юмуу, үгүй юмуу, энэ нь тодорхойгүй үлдээд байх шиг санагдаад байна, тийм байж болох уу?

Ц.Нямдорж: - Хэн хариулах вэ? Бакей гишүүн эхлээд хариулъя, дараа нь Улаан.

А.Бакей: - Энэ нь Төсвийн байнгын хороонд ярилцаж байхад ерөөсөө бонд гаргах асуудлаар бол судалгаа үндэслэл дутмаг байна гэдэг нь харагдсан, жишээлбэл сул чөлөөтэй мөнгөний байдлын талаар тодорхой мэдээлэл байхгүй, юунд зориулах гэж байгаа зориулалт нь тодорхой биш, хугацааны хувьд, хүүний хувьд тодорхой мэдээлэл гишүүдэд үнэхээр дутагдалтай байсан. Тийм учраас Баярсайхан гишүүний гаргаж байгаа санал зөв зүйтэй байна, энийг цаашдаа анхаарах ёстой гэж үзэж байгаа юм.

Ц.Нямдорж: - Улаан дарга.

Ч.Улаан: - Баярлалаа, Баярсайхан гишүүний асуултанд бас жаахан тодруулга өгье, Бакей гишүүний хэлж байгаатай бид бол санал нэг л дээ. Ер нь энэ удаагийн бонд гаргах асуудлын бэлтгэлийн чанар бидний шаардлагыг бас хангаагүй, бид бас нэлээд шүүмжилсэн. Ер нь цаашдаа энэ бондын гүйцэтгэл ямар байгааг Байнгын хороон дээр тогтмол ярьж байя гэдэгтэй би санал нэг байна. Үе үе тайлан гаргаж ирүүлдэг юм, хагас жил тутам, тэрий нь би Байнгын хорооны гишүүдэд тарааж танилцуулдаг. Одоо 4 сард 2006 оны төсвийн гүйцэтгэлийн тайланг хэлэлцэхдээ энийг бие даасан статъяагаар авч үзэж хэлэлцье, энэ зүйтэй асуудал гэдгийг илэрхийлмээр байна.

Ялангуяа энэ жилийн бидний гаргаж зөвшөөрөл өгч байгаа бонд бол өмнөх жилүүдийн бондоос нэлээд өвөрмөц, онцлогтой гэж ойлгож бид энийг дэмжсэн. Тэгэхээр энэ үйл явцын байдалд хяналт тавих үүднээс хагас жилд энийг байнгын хороонд танилцуулах нь зөв гэдэгтэй би санал нэг байна.

Ц.Нямдорж: - Гончигдорж гишүүн асууя.

Р.Гончигдорж: - Баярлалаа, тэгэхээр сая Байнгын хорооны дүгнэлт дээр 90-ээс доошгүй гэсэн үг ярьчихлаа, уг нь 90 хүртэл гэж дээрээс нь зааглаж бондоо хийж байгаа биз дээ, Улаан даргаа. 90 хүртэл биз дээ, байнгын хорооны дүгнэлт дээр 90-ээс доошгүй гээд уншсан юм. Байнгын хорооны дүгнэлт дээр 90-ээс дээш гээд байна лээ, уул нь 90 хүртэл байна биз дээ.

Ц.Нямдорж: - Санал хураалгах томъёолол чинь 90-ээс доошгүй гэж, алдаа шүү дээ, Улаан дарга хариулъя.

Ч.Улаан: - Тэгэхээр энэ бол анх төсөл дотор 90 хүртэл гэж томъёололтой орж ирсэн юм, Байнгын хороон дээр ярих үед гишүүдийн анхаарал төвлөрүүлж ойлголцсон нэг зүйл бол энэ бонд бол иргэдийн гар дээр байгаа чөлөөтэй мөнгөн хөрөнгийг эргэлтэнд оруулах ёстой юмаа. Урьд нь бол Засгийн газрын бондыг арилжааны банкууд цөөн тооны компаниуд авдаг байсан. Тийм учраас энд хүртэл гэж зааж өгч, борлогдсон хэрэгцээнийхээ хэрээр борлуулдаг байсан, одоо бол зорилго нь өөрөө мөнгөн хөрөнгийг эргэлтэд түлхүү оруулах зорилгоор илүүтэй нийцэж байгаа учраас энэ жилдээ 90-ээс доошгүй тэрбум төгрөгийг эргэлтэнд оруулъя гэдэг агуулгаар 90-ээс доошгүй гэж ингэж томъёолж, ойлголцож бичсэн юм шүү.

Хүү бол энэ жилийн төсөв дотор зээлийн үйлчилгээний зардлыг бодсон байгаа, хэдий хэмжээгээр бага зардлаар үйлчилгээ хийнэ, төдий хэмжээгээр их бонд гаргах бололцоо нь нээлттэй байгаа учраас дээд талы нь хязгаарлаагүй, хүүгээрээ энэ бол хязгаарлагдана гэж ойлгогдсон. 

Ц.Нямдорж: - Тэгээд хэрвээ асуудал ийм байдлаар хүрч байгаа бол ер нь энийг Их Хурал зөвшөөрч яах юм.

Ч.Улаан: - Харин анхны хэлэлцэх эсэх дээр Байнгын хороо тэгж л дүгнэлт оруулсан, одоо энд ярьж байгаад хэлэлцэх нь зүйтэй гэж гарсан учраас бид тэр шийдвэрийг дагаж гарна шүү дээ. Байнгын хороо энийг хэлэлцэх шаардлагагүй гэж дүгнэлт оруулсан шүү дээ. 

Ц.Нямдорж: - Та нар зөвшөөрөхгүй гэдэг утгаар тийм юм оруулж ирсэн. Ер нь асуудлыг ингэж шийдэх гэж байгаа бол дээд хязгаарыг хумих биш, дуртай цагтаа, хүссэн үедээ бонд гаргаж бай гэсэн ганц хууль гаргаад өгчих.

Ч.Улаан: - Үгүй, тэгж болохгүй, төсөв дотор бодогдсон үйлчилгээний зардлын хүрээнд багтаж бонд гаргахы нь хязгаарлахгүй байх ёстой, тэрнээс илүү зардал гаргаж болохгүй.

Ц.Нямдорж: - Тийм үг ч яах вэ, би санал хураая, энэ дээр маргалдаад яах вэ? Энэ чинь эцсийн хэлэлцүүлэг байхаа.

Ч.Улаан: - Эцсийн хэлэлцүүлэг, анхны хэлэлцүүлгээр баталъя гэсэн санал орсон байгаа. Анхны.

Ц.Нямдорж: - Баярсайхан гишүүнийг сонсоё. АНхны хэлэлцүүлгээр батлах горимын саналтай юм байна.

Ц.Баярсайхан: - Уг нь үйлчилгээнийхээ зардалтай тооцоод гаргаж болно гэж байна, хуучин одоо бас 97, 8 оны үед Эдийн засаг, Төсвийн байнгын хороо хуралдаад 12 тэрбум төгрөгийн бонд гаргахад их л шүүмжлэгдэж, бараг тэр 2 бондыг гаргасан Ганболд, Баабар 2 ч билүү, байнгын хорооны дарга нарыг бараг 2, 3 жил шүүмжилж байсан шүү дээ, одоо бол их хэмжээгээр гаргадаг болсон. Гэхдээ 90-ээс доошгүй гэдэг чинь 100 ч байж болох, 500 тэрбум ч байж болох ийм л юм сонсогдоод байна л дээ. Зүгээр хүүгээрээ хязгаарлагдана гэж сая Байнгын хорооны дарга хэлж л байна. Бид нар үнэхээр үзээд иргэдийн гар дээр байгаа мөнгөний тэдэн хувь гэж үзээд, дээр нь банк, компаниуд иймэрхүү байдлаар авч үзэх нь гээд, тэгээд төсвийн орлогын ерөнхийдөө дутагдаж болзошгүй, татварын хуулийн өөрчлөлтийн дагуу бас учирч болзошгүй эрсдлийг тооцох юм бол хэд байж болох вэ гэдгээ уг нь тооцоод хэлчихвэл зүгээр байсан болов уу даа гэж бодож байна л даа. Тэгээд одоо Байнгын хороо нэгэнт, мэргэжлийн байнгын хороо дүгнэлтээ гаргаж байгаа учраас одоо санал хэлэхэд төвөгтэй юм. Уг нь 90 хүртэл гэж байх юмуу, 100 хүртэл гэж байх юмуу, дээд хязгаарыг авч үзэх нь зүйтэй болов уу гэсэн бодол байна.

Ц.Нямдорж: - Улаан гишүүн тодруулъя.
Ч.Улаан: - Баярлалаа, Баярсайхан гишүүний ярьж байгаатай би үндсэндээ санал нэг байгаа юм, өнөөгийн төсөвт бодогдсон хүүгээр тооцож үзэхэд 90 тэрбум, энэ төсөв давсан хүүгийнхээ түвшинд бид нар илүү үр ашигтай болоод бага хүүтэй зарж чадвал 90-ээс цаашаа нэмэгдээд явах боломжтой. Тийм учраас бид нар энэ дээр 90-ээс доошгүй гэдэг нь тэр л дээ. Хэрвээ их л бага хүүтэй гаргах юм бол магадгүй 180-ыг ч гаргаж болно, одоогоос хэдэн жилийн өмнө гаргаж байсан бондтой харьцуулахад энэ бас агуулгын хувьд өөр болчихоод байгаа юм. Тэр үед бол төсвийн дутагдлыг нөхөхийн тулд дутагдсан хэмжээндээ тааруулж бонд гаргадаг байсан юм. Одоо бол сул чөлөөтэй хөрөнгийг аль болохоор эргэлтэнд оруулах, тэгээд хөрөнгө оруулалтын бонд гаргах ийм агуулгаар байгаа учраас одоо тэр байж болох хэмжээг нь дээш нь чөлөөтэй тавьж өгсөн гэсэн ийм л агуулгаар бид нар асуудалд хандсан шүү.

Ц.Нямдорж: - Шадар сайд энэ дээр саналаа хэлнэ үү, энэ аягүй сонин юм болж байнаа. Энэ нээрээ болж байгаа юмуу? Засгийн газар 90 хүртэлх гээд лимитээ тавиад ороод ирж байхад дуртайгаараа гээд ингээд Байнгын хороо нь оруулж ирээд, Засгийн газар одоо хэдийн ч бонд гаргаж болох болж байна шүү дээ, энүүгээр чинь. Энийг чинь янз янзаар тайлбарлаж чадна. Буруу, зөвий нь мэдэхгүй.

Ч.Улаан: - Дуртайгаараа гэж мэргэжлийн байнгын хороо хандаагүй шүү. 

Ц.Нямдорж: - Тэнд хэмжээ, хашилт алга байна шүү дээ. Өөрөө яриад байгаа болохоос биш хуулийн чинь хашилт алга байна шүү дээ, ямар нэгэн юмаар хашдаг.

Ч.Улаан: - Байнгын хорооны протоколд тэмдэглээтэй байгаа, бид нар ярьж нэгдсэн ойлголцолд хүрээд ингэж бичсэн.

Ц.Нямдорж: - Байнгын хорооны протокол Их Хурлын шийдвэр бишээ.

Ч.Улаан: - Энэ дүгнэлтэд бичиж болно, тэр бол хэнд ч ойлгомжтой асуудал шүү дээ.

Ц.Нямдорж: - Одоо бол томъёолол нь ийм л юм байна. Засгийн газраас үнэт цаас гаргахыг зөвшөөрөх тухай УИХ-ын тогтоолын төслийн 1 дэх заалтыг “Улсын төсвийн улирлын чанартай орлогын дутагдлыг нөхөх зорилгоор 2007 оны төсвийн жилд 90-ээс доошгүй тэрбум төгрөгийн үнэт цаас гаргаж нийтэд санал болгож арилжихыг Засгийн газар М.Энхболдод даалгасугай” гэж ийм л юм явж байна шүү дээ. Өөрөөр хэлбэл дээд хязгаар байхгүй, хэд ч байж болно.

Би уншлаа шүү, сая уншсан даа. Байнгын хорооноос ийм санал гарсан байна. Засгийн газраас үнэт цаас гаргахыг зөвшөөрөх тухай УИХ-ын тогтоолын төслийн 1 дэх заалтыг “Улсын төсвийн улирлын чанартай орлогын дутагдлыг нөхөх зорилгоор, зориулалт нь ингээд улирлын чанартай дутагдал гэдгээр гарч ирж байна. 2007 оны төсвийн жилд 90-ээс доошгүй тэрбум төгрөгийн үнэт цаас гаргаж нийтэд санал болгож арилжихыг Засгийн газар М.Энхболдод даалгасугай” гэж өөрчлөх гэж байна. Хажуугийн санал нь Засгийн газрын 90 хүртэл, ингээд Байнгын хорооны саналыг дэмжье гэсэн санал хураалт явуулъя. Хажуугийн санал нь Засгийн газрын санал.

Санал хураалтанд 42 гишүүн оролцож, 13 гишүүн зөвшөөрч, 29 гишүүн татгалзсан байна. 31.0 хувийн саналаар Засгийн газрын санал дэмжигдэж, 90 хүртэлх гэдгээр саяын томъёолол дэмжигдэж байна гэдгээр ойлгоё. Редакциа гишүүддээ танилцуулаарай. Найруулга нь саяынхаа найруулгаар, хэмжээ нь 90 хүртэл гэдгээр.

Ингээд анхны хэлэлцүүлгээр нь баталъя гэсэн горимын санал гарсан байна, байнгын хорооны санал хураагдсан, энэ горимын саналыг дэмжье гэсэн санал хураалт явуулъя. Анхны хэлэлцүүлгээр нь баталъя.

Санал хураалтанд 42 гишүүн оролцож, 32 гишүүн зөвшөөрч, 10 гишүүн татгалзсан байна. 76.2 хувийн саналаар анхны хэлэлцүүлгээр батлах горим дэмжигдэж байна.

Засгийн газрын үнэт цаас гаргахыг зөвшөөрөх тухай УИХ-ын тогтоолыг бүхэлд нь баталъя гэсэн санал хураалт явуулъя гэсэн боловч түрүүчийн санал хураалтын дүн дуусаагүй байхад давхар дарагдсан тул, санал хураалтын дүнг буруу гарсан гэж үзэж дахин санал хураалтыг хүчингүй болгохоор санал хураав.

Саяын санал хураалт хүчингүй, одоо энэ саналыг хүчингүй болгож байна.

Санал  хураалтанд 42 гишүүн орж, 26 гишүүн зөвшөөрч, 16 гишүүн татгалзсан байна, түрүүчийн саналыг хүчингүй болгож байна.

Дахиад уншлаа шүү, гишүүдээ, Засгийн газрын үнэт цаас гаргахыг зөвшөөрөх тухай УИХ-ын тогтоолыг бүхэлд нь баталъя гэсэн санал хураалт явуулъя.

Санал хураалтанд 41 гишүүн оролцож, 34 гишүүн зөвшөөрч, 7 гишүүн татгалзсан байна. 82.9 хувийн саналаар энэ тогтоол батлагдаж байна.

Уг асуудлыг 18 цаг 04 минутанд хэлэлцэж дуусав.

Арван гурав.Тодорхой ордыг стратегийн ач холбогдол бүхий ашигт малтмалын ордод хамааруулах тухай УИХ-ын тогтоолын
 төсөл /эцсийн хэлэлцүүлэг/

Ц.Нямдорж: - Тодорхой ордыг стратегийн ач холбогдол бүхий ашигт малтмалын ордод хамааруулах тухай УИХ-ын тогтоолын төслийг хэлэлцье, Раш гишүүн Эдийн засгийн байнгын хорооны дүгнэлтийг танилцуулна, Раш гишүүнийг индэрт урьж байна.

Р.Раш: - УИХ-ын дарга, эрхэм гишүүд ээ, Монгол Улсын Засгийн газраас санаачлан боловсруулж УИХ-д өргөн мэдүүлсэн Тодорхой ордыг стратегийн ач холбогдол бүхий ашигт малтмалын ордод хамааруулах тухай УИХ-ын тогтоолын төслийн анхны хэлэлцүүлгийг УИХ-ын чуулганы нэгдсэн хуралдаанаар 2007 оны 2 дугаар сарын 2-ны өдөр хийж, төслийг эцсийн хэлэлцүүлэгт бэлтгүүлэхээр Эдийн засгийн байнгын хороонд шилжүүлсэн билээ.

Тус байнгын хорооны 2007 оны 2 дугаар сарын 5-ны өдрийн хуралдаанаар төслийг эцсийн хэлэлцүүлэгт бэлтгэсэн талаарх танилцуулгыг хэлэлцлээ.

УИХ-ын чуулганы нэгдсэн хуралдаанаар төслийн анхны хэлэлцүүлгийг хийх үед дэмжигдсэн зарчмын зөрүүтэй саналуудыг төсөлд тусгасан хувилбарыг бэлтгэж та бүхэнд тараасан болно.

УИХ-ын тогтоолын төслийн 1 дүгээр хавсралтад  15, 2 дугаар хавсралтад 39 орд багтаж байгаагийн дээр тогтоол батлагдсанаас хойш нөөц нь илэрсэн ордууд цаашид нэмэгдэх бөгөөд уг төслийн хэл найруулгыг сайжруулах зорилгоор тогтоолын төслийн 4 дэх хэсгийн “зэрэг” гэсэн үгийг хасч, ордын байршил дахь зарим сумын нэрийг нарийвчлан тодрууллаа.

Түүнчлэн тогтоолын төслийн хавсралтын “нөөц, оноо” гэсэн 2 баганад орсон тоо баримт байнга өөрчлөгдөж байдаг үзүүлэлтүүд тул тогтоолын төслөөс хасах нь зүйтэй гэж Байнгын хорооны гишүүд үзлээ.

УИХ-ын эрхэм гишүүд ээ, Тодорхой ордыг стратегийн ач холбогдол бүхий ашигт малтмалын ордод хамааруулах тухай УИХ-ын тогтоолын төслийг эцсийн хэлэлцүүэгт бэлтгэсэн талаархи Эдийн засгийн байнгын хоооны танилцуулгыг хэлэлцэн тогтоолын төслийг баталж өгөхийг хүсье. Анхаарал тавьсанд баярлалаа.

Д.Лүндээнжанцан: - Эцсийн хэлэлцүүлэгт бэлтгэсэнтэй холбогдуулж Байнгын хорооны дүгнэлтийг сонслоо, асуулттай гишүүд асуултаа асууя. Байнгын хорооны танилцуулгатай холбогдуулан асуух асуулт дууссан, саналын зөрүүтэй найруулгын шинжтэй саналууд байна.

Тогтоолын төслийн 1 дүгээр хавсралтын 13-т “Баруунхараа” гэснийг “Баянгол”, 2 дугаар хавсралтын 1-д “Зэлтэр” гэснийг “Түшиг”, 18, 32-т “Баянжаргалан” гэснийг “Баян” гэж өөрчлөх гэсэн энэ саналыг, үг хэлэх хүн байхгүй, санал хураалт явуулъя.

Санал хураалтанд 42 гишүүн оролцож, 33 гишүүн зөвшөөрч, 9 гишүүн татгалзсан байна. 78.6 хувийн саналаар уг найруулгын санал дэмжигдэж байна.

Дараагийн саналын томъёолол байна. Тогтоолын төслийн хавсралтын “нөөц”, “оноо” гэсэн баганыг хасах гэсэн Раш, Баярсайхан, Дамиран, Мурат нарын гишүүдийн гаргасан санал байна, уг саналаар санал хураалт явуулъя, дэмжье гэсэн саналаар.

Санал хураалтанд 43 гишүүн оролцож, 33 гишүүн зөвшөөрч, 10 гишүүн татгалзаж 76.7 хувийн саналаар уг санал дэмжигдлээ.

Байнгын хорооноос гаргасан зарчмын зөрүүтэй саналуудаар санал хурааж дууслаа, одоо Тодорхой ордыг стратегийн ач холбогдол бүхий ашигт малтмалын ордод хамааруулах тухай УИХ-ын тогтоолыг бүхэлд нь баталъя гэсэн санал хураалт явуулъя.

Санал хураалтанд 44 гишүүн оролцож, 32 гишүүн зөвшөөрч, 12 гишүүн татгалзсан байна. 72.7 хувийн саналаар /18.11 цагт/ Тодорхой ордыг стратегийн ач холбогдол бүхий ашигт малтмалын ордод хамааруулах тухай УИХ-ын тогтоолыг баталлаа.

Уг асуудлыг 18 цаг 12 минутанд хэлэлцэж дуусав.

Арван дөрөв.УИХ-ын хаврын ээлжит чуулганаар хэлэлцэх асуудлын тухай УИХ-ын тогтоолын төсөл
 /анхны хэлэлцүүлэг/

Д.Лүндээжанцан: - УИХ-ын хаврын ээлжит чуулганаар хэлэлцэх асуудлын тухай УИХ-ын тогтоолын төслийн талаар Төрийн байгуулалтын байнгын хорооны санал дүгнэлтийг сонсоё, Цанжид гишүүн танилцуулна.

А.Цанжид: - Улсын Их Хурлын дарга, эрхэм гишүүдээ. 

Төрийн байгуулалтын байнгын хороо УИХ-ын 2007 оны хаврын ээлжит чуулганаар хэлэлцэх асуудлын тухай УИХ-ын тогтоолын төслийн анхны хэлэлцүүлгийг 2007 оны 2 дугаар сарын 1-ний өдрийн хуралдаанаараа хэлэлцээд дараахь санал, дүгнэлтийг нэгдсэн хуралдаанд оруулж байна. 

1.Байнгын хорооны хуралдаанд оролцсон гишүүдийн саналаар УИХ-д өргөн мэдүүлж байгаа Үйлдвэрлэл, технологийн эрх зүйн байдлын тухай хуулийн төслийг УИХ-ын 2007 оны хаврын ээлжит чуулганаар хэлэлцэх асуудлын тухай УИХ-ын тогтоолын төсөлд нэмж тусгахаар тогтлоо. 


2.УИХ-ын гишүүн Н.Батбаярын гаргасан саналын дагуу УИХ-ын 2006 оны намрын ээлжит чуулганаар хэлэлцэхээр төлөвлөсөн асуудлын биелэлтийн талаар Тамгын газраас тус Байнгын хорооны хуралдаан дээр танилцуулсан юм. Энэхүү ээлжит чуулганаар нийтдээ 24 төслийг хэлэлцэхээр төлөвлөснөөс Засгийн газраас өргөн мэдүүлсэн Засгийн газрын тухай хуульд нэмэлт, өөрчлөлт оруулах тухай, Соёлын тухай хуульд нэмэлт, өөрчлөлт оруулах тухай хуулийн төсөл, мөн УИХ-ын гишүүн Д.Арвины өргөн мэдүүлсэн Тогтоолд өөрчлөлт оруулах тухай УИХ-ын тогтоолын төслийг хэлэлцэж амжаагүй байгаа бөгөөд Соёлын тухай хуульд нэмэлт, өөрчлөлт оруулах тухай хуулийн төслөө Засгийн газар татаж авахаар болсон байна.

3.Байнгын хорооны хуралдаанд оролцсон гишүүд УИХ-ын 2007 оны хаврын ээлжит чуулганаар хэлэлцэх асуудлын тухай УИХ-ын тогтоолын төслийг анхны хэлэлцүүлгээр батлах боломжтой гэж үзсэн тул Улсын Их Хурлын чуулганы хуралдааны дэгийн 14.3-ыг үндэслэн хэлэлцэн баталж өгөхийг хүсье. Тогтоолын төслийг Та бүхэнд тараасан болно.

Анхаарал тавьсанд баярлалаа.

Д.Лүндээжанцан: - Цанжид гишүүнд баярлалаа, Байнгын хорооны санал дүгнэлттэй холбогдуулан асуулт асуух гишүүд нэрсээ ирүүлье, Бакей гишүүнээр тасалъя, Баярсайхан гишүүн асуултаа асууя.

Ц.Баярсайхан: - Тэгэхээр хэлэлцэх асуудлын жагсаалтанд 2 хуулийг зайлшгүй оруулж өгөхгүй бол бас болохгүй гэж үзээд байгаа юм л даа, тэрийг уг нь энэ дээр ярьчихвал яасан юм бэ, нэг нь бол бид нар Татварын багц хуулийг гаргаад гурван 10 гээд явж байгаа. Цаашдаа нийгмийн даатгалын тогтолцоог шинэчлэхгүй бол болохгүй, энийг заавал хойш нь намрын чуулган хүртэл тавих шаардлага байхгүй, тийм учраас Нийгмийн даатгалын багц хуулийг энэ хэлэлцэх асуудлын жагсаалтад оруулж Засгийн газрыг жаахан шахаж өгмөөр байна.

Хоёрт нь Гэр бүлийн хуульд нэмэлт өөрчлөлт оруулах тухай хуулийн төсөл 2, 3 чуулган дамжиж хэлэлцэнэ гэсээр байгаад өнгөрлөө, сая бас Хууль зүйн байнгын хорооноос ялангуяа хүн худалдах асуудал, хүүхэд үрчлэлийн асуудал гээд олон асуудал зайлшгүй бас шийдэж хууль тогтоомжид өөрчлөлт оруулах талаар бас яригдсан байна лээ гэж би ойлгосон. Тийм учраас энэ 2 хуулийн төслийг нэмж оруулах бололцоо байна уу гэж асуумаар байна л даа.

Д.Лүндээжанцан: - Тэгэхээр эцсийн хэлэлцүүлгийн үед нэмж оруулдаг юмуу, үгүй юу, мэдэхгүй. Энэ анхны хэлэлцүүлэг, гэхдээ саналын томъёолол, байнгын хороон дээр орж саналын томъёолол, анхдугаар хэлэлцүүлэг дээр зарчмын зөрүүтэй саналын томъёолол орж ирдэг шүү дээ, хоёрдугаар хэлэлцүүлэг дээр гуравны хоёроор орж ирдэг, хэн хариулах вэ? Ганди дарга.

Т.Ганди: - Өнөөдөр яг өргөн баригдаагүй хуулийн төслийн тухайд бусад асуудлын хүрээнд оруулаад шийдвэрлүүлэх бололцоотой. Нийгмийн даатгалын хуулийг үндсэндээ багцаар нь үзэл баримтлалын хувьд өөрчлөх, даатгалын одоогийн явж байгаа тогтолцоог өөрчлөх, тэтгэврийн шинэчлэл хийх гээд олон чухал асуудлууд тулгамдаж санаа зовоож байгаа юм. Тийм учраас энэ дээр нэлээд нухацтай ажиллах ёстой, тэгээд энэ хаврын чуулган хүртэл Хөдөлмөр, нийгмийн хамгааллын яамыг шахаж байна, Байнгын хороон дээр бас үндэсний хэмжээний том дээд хэмжээний чуулга уулзалтыг зохион байгуулахаар бэлтгэж байна.

Азийн хөгжлийн банк, Дэлхийн банкны экспертүүд ярилцлагад орж өнөөдрийн байгаа түвшинг тогтоох, техникийн зураглал хийх, эрх зүйн орчинг нь юунд нь өөрчлөх вэ гэдэг асуудлуудыг бас нэлээд гаргаж тавих байх, тийм учраас яг бэлэн болоогүй тохиолдолд шууд зоогоод оруулаад ирэхэд бас дараа нь хэлэлцэгдэх асуудлын төлөвлөгөө нь биелэгдээгүй, биелэгдсэн, эрх зүйн шинэчлэлийн асуудлын тоонд бас тийм сөрөг гараад байх шиг санагддаг юм. Зүгээр яах вэ оруулсан байхад болохгүй ч юм байхгүй л дээ.

Хоёрдугаарт Гэр бүлийн тухай хуулийг бэлэн болсон хууль шууд хэлэлцүүлгийн түвшинд хийгээд жагсаалтад оруулахад ерөөсөө татгалзах юм алга, Төрөөс хүн амын талаар баримтлах үзэл баримтлалын хүрээнд бас өөрчлөлт оруулах шаардлагатай байгаа, энэ 2 зүйлийг гишүүд олонхиороо дэмжих юм бол жагсаалтанд оруулах бололцоотой гэж үзэж байна.

 Ц.Нямдорж: - Ийм юмаа гишүүдээ, би жаахан тайлбар хийе. Энэ тогтоол 3, 4 заалттай байгаа, нэг заалт нь 3 сарын 15 хүртэл өргөн мэдүүлбэл хаврын чуулганаар хэлэлцэх асуудлын жагсаалтад оруулах эрхийг надад өгсөн нэг заалт байгаа, нөгөө нэг заалт нь энэнээс хойш өргөн мэдүүлэх юм бол хэлэлцэх эсэхий нь Байнгын хороогоороо шийдээд явчихъя гэсэн ийм 2 заалт байгаа. Сая ярьж байгаа тэр Гэр бүлийн элдэв бусад асуудал яг энэ тогтоолын дагуу явчихна гэдгийг хэлье.

Байнгын хорооноос нэг санал орж ирсэн байна. Байнгын хорооноос орж ирснээс өөр санал хураах арга байхгүй шүү дээ, энэ чинь хоёрдахь хэлэлцүүлэг. Шууд заалнаас орох санал байхгүй гишүүд ээ, Бакей гишүүн.

А.Бакей: - Ойлголоо, тэрийг. Тэгэхээр энэ Бичил уурхайгаас ашигт малтмал олборлох тухай хуулийн төсөл Их Хурлаар хэлэлцэгдэж эхэлсэнтэй холбоотойгоор энэ хууль бус үйл ажиллагаа маш их идэвхжсэн, хөдөө орон нутагт. Жишээ нь Баян-өлгий аймагт нинжа гэдэг ойлголт ч байхгүй, нинжа гэдэг нэг ч хүн байхгүй мөртлөө яг энэ хууль Их Хуралд орж ирсэн, ирэнгүүтээ нэгэн суманд Цэнгэл суманд 400 нинжа гэнэт бий болсон. Тэгэхээр энэ хууль батлах нь өөрөө маш их маргаантай, маш их хэцүү хууль байна. Тэгэхээр энийг заавал хаврын чуулганаар хэлэлцүүлэхгүйгээр хойшлуулж болохгүй юу, энэ жагсаалтаас хасч болохгүй юу гэсэн асуулт байна. Энэ хэнийх байсан нь хамаа байхгүй л дээ, нэгдүгээрт.

Хоёрдугаарт үзэл баримтлал нь батлагдсан Газрын тухай багц хууль байна, өргөн барихад тун ойрхон байна, энэ хаврын чуулганаар газрын тухай хуулийг оруулж өгөхгүй бол олон асуудалд саад болоод байгаа шүү, Газрын тухай багц хуулийг оруулмаар байна гэж байна.

Ц.Нямдорж: - Ингээд санал хураалт явуулъя, Бакей гишүүний Газрын хуулиуд ороод ирэх юм бол энэ тогтоолын 3-аар явна. 3 сарын 15 хүртэл өргөн мэдүүлбэл 3-аар жагсаалтад орчихно, тэрнээс хойш өргөн мэдүүлбэл 4-өөр хэлэлцэх асуудалд ороод явчихна. Бичил уурхайн хуулийн төсөл бас гишүүдийн санаачилсан нэг төсөл байгаа, тэр 2-ыг энэнээс хасах тухай асуудал байхгүй, хэлэлцдгээрээ хэлэлцэнэ, хэлэлцээд гаргаж чадахааргүй байдалд орчих юм бол төслийг санаачлагчид нь буцаах ийм хуулийн аргаар асуудалд хандана. Бат-Эрдэнэ гишүүнийг сонсоё.

Б.Бат-Эрдэнэ: - Энэ хаврын чуулганаар зарим газар нутгийг төрийн тусгай хамгаалалтад авах тухай хуулийн төсөл санаачлаад оруулбал болох уу? Хэлэлцэх үү?

Ц.Нямдорж: - Болно. 15-ны дотор бол жагсаалтад орчихно, 15-наас хойш бол 4 дэхээр нь орно, тогтоолд.

Байнгын хорооны саналаар төсөлд “Үйлдвэрлэл технологийн эрх зүйн байдлын тухай хуулийн” төслийг нэр заан тусгая гэсэн байна, энэ өргөн мэдүүлэгдэх байгаа, дэмжье гэсэн санал хураалт явуулъя.

Санал хураалтанд 44 гишүүн оролцож, 28 гишүүн зөвшөөрч, 16 гишүүн татгалзсан байна. 63.6 хувийн саналаар Үйлдвэрлэл технологийн хуулийн төсөл жагсаалтанд орж байна.

Одоо анхны хэлэлцүүлгээр батлах боломжтой гэсэн горимын саналыг дэмжье гэсэн санал хураалт явуулъя.

Санал хураалтанд 44 гишүүн оролцож, 32 гишүүн зөвшөөрч, 12 гишүүн татгалзсан байна. 72.7 хувийн саналаар анхны хэлэлцүүлгээр батлах горим дэмжигдэж байна.

УИХ-ын 2007 оны хаврын ээлжит чуулганаар хэлэлцэх асуудлын тухай УИХ-ын тогтоолыг баталъя гэсэн санал хураалт явуулъя.

Санал хураалтанд 44 гишүүн оролцож, 36 гишүүн зөвшөөрч, 8 гишүүн татгалзсан байна. 81.8 хувийн саналаар /18.23 цагт/ хэлэлцэх асуудал батлагдаж байна.

Уг асуудлыг 18 цаг 24 минутанд хэлэлцэж дуусав.

Эцсийн найруулга

Ц.Нямдорж: - Ганц редакц би уншаад танилцуулъя, тэгээд завсарлая, бусды нь маргааш больё, маргааш 3 цагаас нэгдсэн хуралдаан хуралдаад, редакци сонсоод тэгээд хаалт хийнэ. Ирц зайлшгүй хэрэгтэй. Маргааш Засгийн газар өглөө хуралтай учраас үдээс урагш чадахгүй, 3 цагаас хуралдана, тэр хүртэл редакци тараана, бас Ерөнхий сайд Үйлдвэр худалдааны сайдын санал оруулж ирвэл хэлэлцэж шийдвэрлэх шаардлага гарна, ер нь Засгийн газрыг бүрэн бүрэлдэхүүнээр нь ажиллах нөхцөлийг бүрдүүлэх шаардлагатай гэж үзэж байгаа. Дөнгөж төсвийн жил эхэлж байдаг, ажил их байдаг. Эзэнгүй орхиод явж болохгүй гэж бодож байгаа шүү. Маргааш амжина.

Монгол Улсын хууль, Авлигын эсрэг хуулийн зарим заалтыг дагаж мөрдөх журмын тухай 2007 оны 2 дугаар сарын 6, Улаанбаатар хот, 1 дүгээр зүйл. Авлигын эсрэг хуулийн 10.4, 14.1-д заасан хөрөнгө, орлогын мэдүүлэг гаргах, хэвлэн нийтлэх хугацааг 2007 оны 6 дугаар сарын 15-ны дотор шинэчлэн гаргах, 3 дугаар улиралд багтаан “Төрийн мэдээлэл” эмхтгэлд хэвлэн нийтлэх ба цахим сүлжээнд байрлуулсугай гэж байна, нэг л уншигдаж өгөхгүй байна даа, тиймээ. Зөвшөөрвөл энийг сонссон гэж тооцъё, тэгээд аахар шаахар засвар хийгдэхээр бол тэр 6 сарын 15-ны дотор шинэчлэн гаргах гэчихээд, тэрийг аваачаад байрлуулсугай гэдэг үгтэйгээ холбохоор чинь болохгүй байгаа биз. Редакци сонслоо /алхаа тогшив/.

Маргааш 3 цагаас нэгдсэн чуулгантай шүү.

Хуралдаан 18 цаг 25 минутанд өндөрлөв.

Соронзон хальснаас буулгаж хянасан:

Хуралдааны нарийн

бичгийн дарга






Ч.АЛТАНЦЭЦЭГ 

